0000  ܟܬܒܐ ܕܐܝܘܒ ܙܕܝܩܐ 

1  ܓܒܪܐ ܚܕ ܐܝܬ ܗܘܐ ܒܐܪܥܐ ܕܥܘܨ ܐܝܘܒ ܫܡܗ ܓܒܪ ܗܘܐ ܬܡܝܡ ܘܙܕܝܩ ܘܬܡܝܡ#3# ܘܕܚܠ ܠܐܠܗܐ ܘܣܛܐ ܡܢ ܒܝܫܬܐ 2  ܘܐܬܝܠܕܘ ܠܗ ܫܒܥܐ ܒܢܝܢ ܘܬܠܬ ܒܢܢ 3  ܘܗܘܐ ܩܢܝܢܗ ܫܒܥܐ ܐܠܦܝܢ ܥܢܐ ܘܬܠܬܐ ܐܠܦܝܢ ܓܡܠܐ ܘܚܡܫܡܐܐ ܦܕܢܝܢ ܕܬܘܪܐ ܘܚܡܫܡܐܐ ܐܬܢܝܢ ܘܥܒܕܬܐ ܣܘܓܐܐ ܕܛܒ ܘܓܒܪܐ ܗܘ ܪܒ ܗܘܐ ܡܢ ܟܠܗܘܢ ܒܢܝ ܡܕܢܚܐ 4  ܘܐܙܠܝܢ ܗܘܘ ܒܢܘܗܝ ܘܥܒܕܝܢ ܡܫܬܝܐ ܒܝܬ ܓܒܪ ܕܝܘܡܗ ܘܡܫܕܪܝܢ ܗܘܘ ܘܩܪܝܢ ܠܬܠܬ ܐܚܘܬܗܘܢ ܠܡܐܟܠ ܘܠܡܫܬܐ ܥܡܗܘܢ 5  ܘܗܘܐ ܕܟܕ ܐܩܦܘ ܝܘܡܝ ܡܫܬܝܐ ܫܕܪ ܐܝܘܒ ܘܩܕܫ ܐܢܘܢ ܘܩܕܡ ܐܝܘܒ ܒܨܦܪܐ ܘܐܣܩ ܕܒܚܐ ܡܢܝܢ ܟܠܗܘܢ ܡܛܠ ܕܐܡܪ ܐܝܘܒ ܕܠܡܐ ܚܛܘ ܒܢܝ ܘܨܚܝܘ ܠܐܠܗܐ ܒܠܒܗܘܢ ܗܟܢܐ ܥܒܕ ܗܘܐ ܐܝܘܒ ܟܠܗܘܢ ܝܘܡܬܐ 6  ܘܗܘܐ ܝܘܡܐ ܘܐܬܘ ܒܢܝ ܐܠܘܗܝܡ ܠܡܩܡ ܩܕܡ ܡܪܝܐ ܘܐܬܐ ܐܦ ܣܛܢܐ ܒܝܢܬܗܘܢ ܠܡܩܡ ܩܕܡ ܡܪܝܐ 7  ܘܐܡܪ ܡܪܝܐ ܠܣܛܢܐ ܡܢ  ܐܝܡܟܐ ܐܬܐ ܐܢܬ ܥܢܐ ܣܛܢܐ ܘܐܡܪ ܠܡܪܝܐ ܚܕܪܬ ܒܐܪܥܐ ܘܗܠܟܬ ܒܗ 8  ܘܐܡܪ ܡܪܝܐ ܠܣܛܢܐ ܗܐ ܣܡܬ ܠܒܟ ܥܠ ܥܒܕܝ ܐܝܘܒ ܕܠܝܬ ܐܟܘܬܗ ܒܐܪܥܐ ܓܒܪ ܬܡܝܡ ܘܬܪܝܨ ܘܕܚܠ ܠܐܠܗܐ ܘܣܛܐ ܡܢ ܒܝܫܬܐ 9  ܘܥܢܐ ܣܛܢܐ ܘܐܡܪ ܠܡܪܝܐ ܣܪܝܩܐܝܬ ܓܝܪ ܕܚܠ ܐܝܘܒ ܠܐܠܗܐ 10  ܐܢܬ ܐܓܢܬ ܐܝܕܟ ܥܠܘܗܝ ܘܥܠ ܒܝܬܗ ܘܥܠ ܒܢܘܗܝ ܘܥܠ ܟܠ ܡܕܡ ܕܐܝܬ ܠܗ ܒܟܠ ܕܘܟܐ ܘܥܒܕ ܐܝܕܘܗܝ ܒܪܟܬ ܘܩܢܝܢܗ ܣܓܝ ܒܐܪܥܐ 11  ܒܪܡ ܕܝܢ ܐܘܫܛ ܐܝܕܟ ܘܩܪܘܒ ܠܟܠ ܡܕܡ ܕܐܝܬ ܠܗ ܐܠܐ ܒܐܦܝܟ ܢܨܚܝܟ 12  ܘܐܡܪ ܡܪܝܐ ܠܣܛܢܐ ܗܐ ܟܠ ܡܕܡ ܕܐܝܬ ܠܗ ܡܫܠܡ ܒܐܝܕܝܟ ܒܠܚܘܕ ܥܠܘܗܝ ܠܐ ܬܘܫܛ ܐܝܕܟ ܘܢܦܩ ܣܛܢܐ ܡܢ ܩܕܡ ܐܦܘܗܝ ܕܡܪܝܐ 13  ܘܗܘܐ ܝܘܡܐ ܘܒܢܘܗܝ ܘܒܢܬܗ ܕܐܝܘܒ ܐܟܠܝܢ ܗܘܘ ܘܫܬܝܢ ܒܝܬ ܐܚܘܗܘܢ ܩܫܝܫܐ 14  ܘܡܠܐܟܐ ܐܬܐ ܠܘܬ ܐܝܘܒ ܘܐܡܪ ܠܗ ܬܘܪܐ ܕܒܪܝܢ ܗܘܘ ܦܕܢܐ ܘܐܬܢܐ ܪܥܝܢ ܗܘܝ ܥܠ  ܓܒܗܘܢ 15  ܘܢܦܠ ܓܝܣܐ ܘܕܒܪ ܐܢܘܢ ܘܥܠܝܡܐ ܐܬܩܛܠܘ ܒܚܪܒܐ ܘܐܬܦܠܛܬ ܐܢܐ ܒܠܚܘܕܝ ܕܐܚܘܝܟ 16  ܘܥܕ ܗܘ ܡܡܠܠ ܐܬܐ ܐܚܪܢܐ ܘܐܡܪ ܠܗ ܢܘܪܗ ܕܐܠܗܐ ܢܦܠܬ ܡܢ ܫܡܝܐ ܘܣܦܬ ܒܥܢܐ ܘܒܪܥܘܬܐ ܘܐܘܩܕܬ ܐܢܘܢ ܘܐܬܦܠܛܬ ܐܢܐ ܒܠܚܘܕܝ ܕܐܚܘܝܟ 17  ܘܥܕ ܗܘ ܡܡܠܠ ܐܬܐ ܐܚܪܢܐ ܘܐܡܪ ܠܗ ܟܠܕܝܐ ܐܬܦܠܓܘ ܠܬܠܬ ܡܢܘܢ ܘܢܦܠܘ ܥܠ ܓܡܠܐ ܘܕܒܪܘ ܐܢܘܢ ܘܠܥܠܝܡܐ ܩܛܠܘ ܒܚܪܒܐ ܘܐܬܦܠܛܬ ܐܢܐ ܒܠܚܘܕܝ ܕܐܚܘܝܟ 18  ܘܥܕ ܗܘ ܡܡܠܠ ܐܬܐ ܐܚܪܢܐ ܘܐܡܪ ܠܗ ܒܢܝܟ ܘܒܢܬܟ ܐܟܠܝܢ ܗܘܘ ܘܫܬܝܢ ܒܝܬ ܐܚܘܗܘܢ ܩܫܝܫܐ 19  ܘܗܐ ܪܘܚܐ ܬܩܝܦܬܐ ܐܬܬ ܡܢ ܥܒܪܐ ܕܡܕܒܪܐ ܘܐܬܛܪܝܬ ܒܐܪܒܥ ܙܘܝܬܗ ܕܒܝܬܐ ܘܢܦܠ ܥܠ ܛܠܝܐ ܘܡܝܬܘ ܘܐܬܦܠܛܬ ܐܢܐ ܒܠܚܘܕܝ ܕܐܚܘܝܟ 20  ܘܩܡ ܐܝܘܒ ܘܨܪܐ ܦܪܝܣܗ ܘܓܙ ܪܝܫܗ ܘܢܦܠ ܥܠ ܐܪܥܐ ܣܓܕ 21  ܘܐܡܪ ܥܪܛܠ ܢܦܩܬ ܡܢ ܟܪܣܗ ܕܐܡܝ ܘܥܪܛܠ ܐܗܦܘܟ ܡܪܝܐ ܝܗܒ ܘܡܪܝܐ ܢܣܒ ܢܗܘܐ ܫܡܗ ܕܡܪܝܐ ܡܒܪܟ 22  ܘܒܗܠܝܢ ܟܠܗܝܢ ܠܐ ܚܛܐ ܐܝܘܒ ܐܦܠܐ ܓܕܦ ܥܠ ܐܠܗܐ 

1  ܘܗܘܐ ܝܘܡܐ ܘܐܬܘ ܒܢܝ ܐܠܘܗܝܡ ܠܡܩܡ ܩܕܡ ܡܪܝܐ ܘܐܬܐ ܐܦ ܣܛܢܐ ܒܝܢܬܗܘܢ ܠܡܩܡ ܩܕܡ ܡܪܝܐ 2  ܘܐܡܪ ܡܪܝܐ ܠܣܛܢܐ ܡܢ  ܐܝܡܟܐ ܐܬܐ ܐܢܬ ܥܢܐ ܣܛܢܐ ܘܐܡܪ ܠܡܪܝܐ ܚܕܪܬ ܒܐܪܥܐ ܘܗܠܟܬ ܒܗ 3  ܘܐܡܪ ܡܪܝܐ ܠܣܛܢܐ ܗܐ ܣܡܬ ܠܒܟ ܥܠ ܥܒܕܝ ܐܝܘܒ ܕܠܝܬ ܐܟܘܬܗ ܒܐܪܥܐ ܓܒܪ ܬܡܝܡ ܘܬܪܝܨ ܘܕܚܠ ܠܐܠܗܐ ܘܣܛܐ ܡܢ ܒܝܫܬܐ ܘܥܕܡܐ ܠܗܫܐ ܡܚܡܣܢ ܒܬܡܝܡܘܬܗ ܘܡܓܪܐ ܐܢܬ ܠܝ ܒܗ ܕܐܘܒܕܝܘܗܝ ܣܪܝܩܐܝܬ 4  ܘܥܢܐ ܣܛܢܐ ܘܐܡܪ ܠܡܪܝܐ ܡܫܟܐ ܚܠܦ ܡܫܟܐ ܘܟܠܡܕܡ ܕܐܝܬ ܠܓܒܪܐ ܝܗܒ ܚܠܦ ܢܦܫܗ ܘܡܬܦܠܛ 5  ܘܐܠܐ ܐܘܫܛ ܐܝܕܟ ܘܩܪܘܒ ܠܒܣܪܗ ܐܘ ܠܓܪܡܗ ܐܠܐ ܒܐܦܝܟ ܢܨܚܝܟ 6  ܘܐܡܪ ܡܪܝܐ ܠܣܛܢܐ ܗܐ ܡܫܠܡ ܒܐܝܕܝܟ ܒܠܚܘܕ ܢܦܫܗ ܛܪ 7  ܘܢܦܩ ܣܛܢܐ ܡܢ ܩܕܡ ܐܦܘܗܝ ܕܡܪܝܐ ܘܡܚܝܗܝ ܠܐܝܘܒ ܒܫܘܚܢܐ ܒܝܫܐ ܡܢ ܦܣܬܐ ܕܪܓܠܗ ܘܥܕܡܐ ܠܡܘܚܗ 8  ܘܢܣܒ ܠܗ ܚܨܦܐ ܠܡܬܓܪܕܘ ܒܗ ܘܝܬܒ ܗܘܐ ܥܠ ܩܛܡܐ 9  ܘܐܡܪܐ ܠܗ ܐܢܬܬܗ ܐܦ ܥܕܡܐ ܠܗܫܐ ܡܚܡܣܢ ܐܢܬ ܒܬܡܝܡܘܬܟ ܨܚܐ ܠܐܠܗܐ ܘܡܘܬ 10  ܐܡܪ ܠܗ ܐܝܟ ܕܡܡܠܠܐ ܚܕܐ ܡܢ ܫܛܝܬܐ ܡܠܠܬܝ ܛܒܬܗ ܕܐܠܗܐ ܩܒܠܢ ܘܒܝܫܬܗ ܠܐ ܢܩܒܠ ܘܒܗܠܝܢ ܟܠܗܝܢ ܠܐ ܚܛܐ ܐܝܘܒ ܐܦ ܠܐ ܓܕܦ ܥܠ ܐܠܗܐ ܒܣܦܘܬܗ 11  ܘܫܡܥܘ ܬܠܬܐ ܪܚܡܘܗܝ ܕܐܝܘܒ ܒܟܠܗ ܒܝܫܬܐ ܗܕܐ ܕܐܬܬ ܥܠܘܗܝ ܘܐܬܘܥܕܘ ܘܐܬܘ ܠܘܬܗ ܓܒܪ ܡܢ ܐܬܪܗ ܐܠܝܦܙ ܬܝܡܢܝܐ ܘܒܠܕܕ ܫܘܚܝܐ ܘܨܘܦܪ ܢܥܡܬܝܐ ܘܐܬܘܥܕܘ ܐܟܚܕܐ ܠܡܐܬܐ ܘܠܡܡܠܐ ܒܠܒܗ ܘܠܡܒܝܐܘܬܗ 12  ܘܐܪܝܡܘ ܥܝܢܝܗܘܢ ܡܢ ܪܘܚܩܐ ܘܠܐ ܐܫܬܘܕܥܘܗܝ ܘܐܪܝܡܘ ܩܠܗܘܢ ܘܒܟܘ ܘܨܪܘ ܓܒܪ ܦܪܝܣܗ ܘܕܪܘ ܥܦܪܐ ܥܠ ܪܝܫܝܗܘܢ ܠܘܬ ܫܡܝܐ 13  ܘܝܬܒܘ ܥܡܗ ܥܠ ܐܪܥܐ ܫܒܥܐ ܐܝܡܡܝܢ ܘܫܒܥܐ ܠܝܠܘܢ ܘܠܝܬ ܕܐܡܪ ܡܠܐ ܡܛܠ ܕܚܙܘ ܕܥܫܢܬ ܠܗ ܡܚܘܬܗ ܛܒ܀ 

1  ܘܡܢ ܒܬܪܟܢ ܦܬܚ ܐܝܘܒ ܦܘܡܗ ܘܠܛ ܝܘܡܐ ܕܐܬܝܠܕ ܒܗ 2  ܥܢܐ ܐܝܘܒ ܘܐܡܪ 3  ܢܐܒܕ ܝܘܡܐ ܕܐܬܝܠܕܬ ܒܗ ܘܠܠܝܐ ܕܐܬܐܡܪ ܒܗ ܕܐܬܒܛܢ ܓܒܪܐ 4  ܝܘܡܐ ܗܘ ܢܗܘܐ ܚܫܘܟ ܘܠܐ ܢܬܒܥܝܘܗܝ ܐܠܗܐ ܡܢ ܠܥܠ ܘܠܐ ܢܕܢܚ ܥܠܘܗܝ ܢܘܗܪܐ 5  ܢܟܣܝܘܗܝ ܚܫܘܟܐ ܘܛܠܠܝ ܡܘܬܐ ܬܪܟܢ ܥܠܘܗܝ ܥܢܢܐ ܢܒܥܬܘܢܗ ܡܪܝܪܝ ܝܘܡܐ 6  ܠܠܝܐ ܗܘ ܢܟܣܝܘܗܝ ܥܡܛܢܐ ܝܘܡܐ ܗܘ ܠܐ ܢܬܚܫܒ ܒܡܢܝܢܐ ܕܝܘܡܬܐ ܕܫܢܬܐ ܘܒܡܢܝܢܐ ܕܝܪܚܐ ܠܐ ܢܥܘܠ 7  ܠܠܝܐ ܗܘ ܢܗܘܐ ܡܓܙܝ ܘܠܐ ܬܥܘܠ ܒܗ ܬܫܒܘܚܬܐ 8  ܢܠܘܛܘܢܗ ܠܝܛܝ ܝܘܡܐ ܐܝܠܝܢ ܕܥܬܝܕܝܢ ܠܡܥܝܪܘܬܗ ܠܠܘܝܬܢ 9  ܢܚܫܟܘܢ ܟܘܟܒܝ ܫܦܪܗ ܢܣܟܘܢ ܠܢܘܗܪܐ ܘܠܐ ܢܗܘܐ ܠܗ ܘܠܐ ܢܚܙܐ ܒܙܠܝܩܝ ܫܦܪܗ 10  ܥܠ ܕܠܐ ܐܚܕ ܬܪܥܝ ܡܪܒܥܗ ܕܐܡܝ ܘܣܬܪ ܥܡܠܐ ܡܢ ܥܝܢܝ 11  ܠܡܢܐ ܠܐ ܡܝܬܬ ܡܢ ܡܪܒܥܐ ܘܡܢ ܒܛܢܐ ܠܡܢܐ ܢܦܩܬ ܣܦܬ ܕܝܢ 12  ܠܡܢܐ ܪܒܝܢܝ ܒܘܪܟܐ ܘܡܢ ܬܕܝܐ ܠܡܢܐ ܝܢܩܬ 13  ܟܒܪ ܕܝܢ ܗܫܐ ܫܟܝܒ ܗܘܝܬ ܘܫܠܐ ܘܕܡܝܟ ܗܘܝܬ ܘܢܝܚ 14  ܥܡ ܡܠܟܐ ܘܫܠܝܛܢܐ ܕܐܪܥܐ ܕܒܢܝܢ ܠܗܘܢ ܚܪܒܬܐ 15  ܐܘ ܥܡ ܫܠܝܛܢܐ ܕܕܗܒܐ ܐܝܬ ܠܗܘܢ ܘܡܠܝܢ ܒܬܝܗܘܢ ܟܣܦܐ 16  ܐܘ ܐܝܟ ܝܚܛܐ ܛܡܝܪܐ ܐܝܟܘ ܠܐ ܗܘܝܬ ܘܐܝܟ ܥܘܠܐ ܕܠܐ ܚܙܘ ܢܘܗܪܐ 17  ܕܬܡܢ ܥܘܠܐ ܫܠܝܘ ܡܢ ܕܠܡܪܓܙܘ ܘܬܡܢ ܡܬܬܢܝܚܝܢ ܐܝܠܝܢ ܕܠܐܝܢ ܒܚܝܝܗܘܢ 18  ܘܐܟܚܕܐ ܐܣܝܪܐ ܫܠܝܢ ܘܠܐ ܫܡܥܝܢ ܩܠܐ ܕܡܫܥܒܕܢܐ 19  ܙܥܘܪܐ ܘܪܒܐ ܬܡܢ ܗܘ ܘܥܒܕܐ ܕܡܬܚܪܪ ܡܢ ܡܪܗ 20  ܠܡܢܐ ܡܬܝܗܒ ܢܘܗܪܐ ܠܥܡܠܐ ܘܚܝܐ ܠܡܪܝܪܝ ܢܦܫܐ 21  ܕܡܣܟܝܢ ܠܡܘܬܐ ܘܠܝܬ ܘܒܥܝܢ ܠܗ ܐܝܟ ܕܠܣܝܡܬܐ 22  ܕܚܕܝܢ ܘܡܬܟܢܫܝܢ ܘܕܝܨܝܢ ܟܕ ܡܫܟܚܝܢ ܩܒܪܐ 23  ܠܓܒܪܐ ܕܐܘܪܚܗ ܡܣܬܪܐ ܘܡܓܢ ܐܠܗܐ ܥܠܘܗܝ 24  ܡܛܠ ܕܡܢ ܩܕܡ ܠܚܡܝ ܬܢܚܬܝ ܥܠܬ ܘܐܫܬܦܥ ܐܝܟ ܡܝܐ ܢܗܡܬܝ 25  ܡܛܠ ܕܕܚܠܬܐ ܕܕܚܠܬ ܐܬܬ ܥܠܝ ܘܡܢ ܡܕܡ ܕܙܐܥ ܗܘܝܬ ܡܛܝܢܝ 26  ܠܐ ܫܠܝܬ ܘܠܐ ܫܟܬܬ ܘܠܐ ܢܚܬ ܘܐܬܐ ܪܘܓܙܐ܀ 

1  ܘܥܢܐ ܐܠܝܦܙ ܬܝܡܢܝܐ ܘܐܡܪ 2  ܐܢ ܐܩܦ ܠܡܡܠܘ ܥܡܟ ܬܠܐܐ ܘܠܡܟܠܐ ܡܠܝܢ ܡܢܟ ܡܢܘ ܡܫܟܚ 3  ܗܐ ܪܕܝܬ ܣܓܝܐܐ ܘܐܝܕܝܐ ܕܡܪܦܝܢ ܬܚܝܠ 4  ܟܪܝܗܐ ܠܐ ܢܩܝܡܘܢ ܡܠܝܟ ܘܒܘܪܟܐ ܪܥܠܬܐ ܬܚܝܠ 5  ܡܛܠ ܕܗܫܐ ܐܬܬ ܥܠܝܟ ܘܠܐܝܬ ܘܡܛܬ ܠܘܬܟ ܘܐܬܒܠܗܝܬ 6  ܗܐ ܕܚܠܬܟ ܗܝ ܗܝ ܥܕܠܝܟ ܘܣܒܪܟ ܘܬܡܝܡܘܬ ܐܘܪܚܟ 7  ܐܬܕܟܪ ܢܐ ܡܢܘ ܙܟܝܐ ܕܐܒܕ ܘܐܝܟܘ ܬܪܝܨܐ ܕܒܗܬ 8  ܐܝܟ ܡܐ ܕܚܙܝܬ ܕܪܕܝܢ ܒܚܛܐ ܘܙܪܥܝܢ ܥܡܠܐ ܢܚܨܕܘܢܗ 9  ܘܡܢ ܢܫܡܬܗ ܕܐܠܗܐ ܢܐܒܕܘܢ ܘܡܢ ܪܘܚܐ ܕܪܘܓܙܗ ܢܣܘܦܘܢ 10  ܢܗܡܬܐ ܕܐܪܝܐ ܘܩܠܐ ܕܓܘܪܝܐ ܕܐܪܝܐ ܘܫܢܐ ܕܐܪܝܘܬܐ ܐܬܬܒܪ 11  ܐܪܝܐ ܐܒܕ ܡܢ  ܒܠܝ ܕܠܝܬ ܠܗ ܬܒܪܐ ܘܒܢܝ ܐܪܝܘܬܐ ܐܬܒܕܪܘ 12  ܘܥܠܝ ܦܬܓܡܐ ܐܬܓܝܒ ܘܩܒܠܬ ܐܕܢܝ ܐܝܟ ܙܥܘܪ ܡܢܗ 13  ܒܫܠܝܐ ܒܚܙܘܐ ܕܠܠܝܐ ܒܡܦܠ ܫܢܐ ܥܡܝܩܐ ܥܠ ܐܢܫܐ 14  ܕܚܠܬܐ ܩܪܬܢܝ ܘܙܘܥܬܐ ܘܣܘܓܐܐ ܕܓܪܡܝ ܐܬܬܙܝܥܘ 15  ܘܪܘܚܐ ܥܠ ܐܦܝ ܐܥܒܪ ܘܐܙܕܩܦܬ ܣܥܪܬܐ ܕܒܣܪܝ 16  ܘܩܡܬ ܘܠܐ ܐܫܬܘܕܥܬ ܘܠܝܬ ܚܙܬܐ ܠܘܩܒܠ ܥܝܢܝ ܘܢܥܡܬܐ ܘܩܠܐ ܫܡܥܬ ܕܐܡܪ 17  ܐܢܫܐ ܡܢ ܐܠܗܐ ܢܙܕܕܩ ܐܘ ܡܢ ܥܒܘܕܗ ܡܬܕܟܐ ܓܒܪܐ 18  ܗܐ ܒܥܒܕܘܗܝ ܠܐ ܡܗܝܡܢ ܘܒܡܠܐܟܘܗܝ ܢܣܝܡ ܬܡܗܐ 19  ܐܦ ܐܝܠܝܢ ܕܫܪܝܢ ܒܒܬܐ ܕܛܝܢܐ ܕܒܥܦܪܐ ܡܫܟܠܠܝܢ ܢܬܡܟܟܘܢ ܩܕܡ ܥܪܦܠܐ 20  ܡܢ ܨܦܪܐ ܠܪܡܫܐ ܢܬܡܟܟܘܢ ܕܠܐ ܢܬܬܣܝܡܘܢ ܥܡܘܪܝܢ ܠܥܠܡ ܘܢܐܒܕܘܢ 21  ܗܐ ܫܩܠ ܝܘܪܬܢܗܘܢ ܡܢܗܘܢ ܘܫܪܟܗܘܢ ܒܗܘܢ ܢܡܘܬܘܢ ܘܠܐ ܒܚܟܡܬܐ 

1  ܩܪܝ ܢܐ ܐܢ ܐܝܬ ܕܥܢܐ ܠܟ ܘܠܘܬ ܡܢ ܡܢ ܩܕܝܫܐ ܬܬܦܢܐ 2  ܡܛܠ ܕܠܣܟܠܐ ܩܛܠ ܪܘܓܙܐ ܘܠܣܟܠܐ ܩܛܠܐ ܩܢܐܬܐ 3  ܐܢܐ ܚܙܝܬ ܪܫܝܥܐ ܕܡܨܠܚ ܘܐܒܕܐ ܕܝܪܗ ܡܢ ܫܠܝ 4  ܢܬܪܚܩܘܢ ܒܢܘܗܝ ܡܢ ܦܘܪܩܢܐ ܘܢܬܡܟܟܘܢ ܒܬܪܥܐ ܘܠܝܬ ܕܦܪܩ ܠܗܘܢ 5  ܕܚܨܕ ܟܦܢܐ ܢܐܟܘܠ ܘܠܨܗܝܐ ܢܬܢܣܟܘܢ ܘܢܓܪܣ ܨܗܝܐ ܩܢܝܢܗܘܢ 6  ܡܛܠ ܕܠܐ ܢܦܩ ܡܢ ܥܦܪܐ ܫܘܩܪܐ ܐܦܠܐ ܡܢ ܐܕܡܬܐ ܨܡܚ ܥܘܠܐ 7  ܡܛܠ ܕܒܪܢܫܐ ܠܥܡܠܐ ܗܘ ܐܬܝܠܕ ܘܒܢܝ ܥܘܦܐ ܢܪܝܡܘܢ ܓܦܐ 8  ܒܪܡ ܐܢܐ ܐܥܩܒ ܥܠ ܐܠܗܐ ܘܠܘܬ ܐܠܗܐ ܐܣܝܡ ܡܠܬܝ 9  ܕܥܒܕ ܪܘܪܒܬܐ ܕܠܐ ܣܟ ܘܬܕܡܪܬܐ ܕܠܐ ܡܢܝܢ 10  ܕܝܗܒ ܡܛܪܐ ܥܠ ܐܦܝ ܐܪܥܐ ܘܡܫܕܪ ܡܝܐ ܥܠ ܐܦܝ ܫܘܩܐ 11  ܠܡܣܡ ܫܦܠܐ ܒܪܘܡܐ ܘܡܟܝܟܐ ܢܬܥܫܢܘܢ ܒܦܘܪܩܢܐ 12  ܡܒܛܠ ܡܚܫܒܬܐ ܕܚܟܝܡܐ ܕܠܐ ܢܥܒܕܢ ܐܝܕܝܗܘܢ ܠܚܟܡܐ 13  ܐܚܕ ܚܟܝܡܐ ܒܚܟܡܬܗܘܢ ܘܬܪܥܝܬܐ ܕܨܢܘܥܬܢܐ ܡܒܛܠ 14  ܒܐܝܡܡܐ ܢܓܫܓܫܘܢ ܐܝܟ ܕܒܚܫܘܟܐ ܘܐܝܟ ܕܒܠܠܝܐ ܢܡܘܫܘܢ ܒܛܗܪܐ 15  ܦܪܩ ܡܢ ܚܪܒܐ ܡܢ ܦܘܡܗܘܢ ܘܡܢ ܐܝܕܐ ܕܥܫܝܢܐ ܠܡܣܟܢܐ 16  ܘܢܗܘܐ ܠܡܣܟܢܐ ܣܒܪܐ ܘܥܘܠܐ ܢܣܟܘܪ ܦܘܡܗ 17  ܛܘܒܘܗܝ ܠܓܒܪܐ ܕܢܟܣܝܘܗܝ ܐܠܗܐ ܘܡܪܕܘܬܗ ܕܚܣܝܢܐ ܠܐ ܢܣܠܐ 18  ܡܛܠ ܕܗܘ ܬܒܪ ܘܥܨܒ ܘܡܚܐ ܘܐܝܕܘܗܝ ܡܐܣܝܢ 19  ܒܫܬ ܥܩܢ ܢܦܪܩܟ ܘܒܕܫܒܥ ܠܐ ܢܩܪܘܒ ܠܟ ܒܝܫܐ 20  ܒܟܦܢܐ ܢܦܪܩܟ ܡܢ ܡܘܬܐ ܘܒܩܪܒܐ ܡܢ ܐܝܕܝ ܚܪܒܐ 21  ܡܢ ܫܒܛܐ ܕܠܫܢܐ ܬܣܬܬܪ ܘܠܐ ܬܕܚܠ ܡܢ ܬܒܪܐ ܟܕ ܢܐܬܐ 22  ܥܠ ܒܙܬܐ ܘܥܠ ܟܦܢܐ ܬܓܚܟ ܘܡܢ ܚܝܘܬܐ ܕܒܪܐ ܠܐ ܬܕܚܠ 23  ܡܛܠ ܕܥܡ ܟܐܦܐ ܕܕܒܪܐ ܩܝܡܟ ܘܚܝܘܬܐ ܕܒܪܐ ܐܫܬܠܡܬ ܠܟ 24  ܘܬܕܥ ܕܫܠܡ ܗܘ ܡܫܟܢܟ ܘܬܗܦܘܟ ܠܕܝܪܟ ܘܠܐ ܬܚܛܐ 25  ܘܬܕܥ ܕܣܓܝ ܙܪܥܟ ܘܝܠܕܟ ܐܝܟ ܥܣܒܐ ܕܐܪܥܐ 26  ܘܬܥܘܠ ܢܝܚܐܝܬ ܠܩܒܪܐ ܐܝܟ ܡܣܩ ܓܕܝܫܐ ܒܙܒܢܗ 27  ܗܕܐ ܒܨܝܢ ܘܗܟܢܐ ܗܘ ܫܡܥܢܗ ܘܐܢܬ ܕܥ ܠܟ܀܀ 

1  ܘܥܢܐ ܐܝܘܒ ܘܐܡܪ 2  ܠܘܝ ܕܝܢ ܡܬܬܩܠ ܪܘܓܙܝ ܘܡܕܡ ܕܗܘܢܝ ܒܡܣܐܬܐ ܐܟܚܕܐ 3  ܡܛܘܠ ܕܗܫܐ ܡܢ ܚܠܐ ܕܝܡܡܐ ܥܫܢ ܡܛܠ ܗܢܐ ܦܬܓܡܝ ܟܠܝܢ 4  ܡܛܠ ܕܓܐܪܘܗܝ ܕܚܣܝܢܐ ܒܒܣܪܝ ܘܚܡܬܗܘܢ ܫܬܝܐ ܠܪܘܚܝ ܘܒܥܬܬܗ ܕܐܠܗܐ ܣܪܕܬܢܝ 5  ܕܠܡܐ ܡܣܘܩ ܥܪܕܐ ܥܠ ܬܕܐܐ ܐܘ ܓܥܐ ܬܘܪܐ ܥܠ ܚܡܝܡܐ 6  ܐܘ ܡܬܐܟܠ ܦܟܝܗܐ ܕܠܐ ܡܠܚܐ ܐܘ ܐܝܬ ܛܥܡܐ ܒܪܝܪܗ ܕܚܠܡܬܐ 7  ܡܐܢܬ ܢܦܫܝ ܒܡܟܬܫܗ ܐܘ ܡܝܠܠ ܐܝܟ ܪܘܝܐ ܩܪܒܝ 8  ܡܢܘ ܢܬܠ ܠܝ ܕܬܐܬܐ ܫܐܠܬܝ ܘܣܒܪܝ ܢܬܠ ܐܠܗܐ 9  ܘܢܬܛܦܝܣ ܐܠܗܐ ܘܢܕܟܝܢܝ ܘܢܦܪܘܣ ܐܝܕܗ ܘܢܫܡܠܝܢܝ 10  ܘܢܗܘܐ ܬܘܒ ܒܘܝܐܝ ܘܐܫܬܡܠܐ ܬܘܒ ܒܚܝܠܐ ܕܠܐ ܚܘܣܢ ܡܛܠ ܕܠܐ ܕܓܠܬ ܒܡܐܡܪܗ ܕܩܕܝܫܐ 11  ܘܟܡܐ ܗܘ ܚܝܠܝ ܕܐܣܝܒܪ ܘܡܢܐ ܗܝ ܚܪܬܝ ܕܐܓܪ ܪܘܚܝ 12  ܐܠܘ ܐܝܟ ܚܝܠܐ ܗܘ ܕܟܐܦܐ ܚܝܠܝ ܐܘ ܒܣܪܝ ܕܢܚܫܐ ܗܘ 13  ܗܐ ܠܝܬ ܥܘܕܪܢܗ ܒܝ ܘܦܘܪܩܢܗ ܐܬܪܚܩ ܡܢܝ 14  ܕܟܠܐ ܫܠܡܐ ܡܢ ܚܒܪܗ ܕܚܠܬܗ ܕܥܠܝܐ ܫܒܩ 15  ܐܚܝ ܕܓܠܘ ܐܝܟ ܦܨܝܕܐ ܘܐܝܟ ܪܓܠܬܐ ܕܥܒܪܢ 16  ܕܕܚܠܝܢ ܗܘܘ ܡܢ ܓܠܝܕܐ ܥܠܝܗܘܢ ܣܓܝ ܬܠܓܐ 17  ܘܒܫܥܬܐ ܕܕܢܚ ܒܗܘܢ ܦܫܪܝܢ ܘܒܚܘܡܗܘܢ ܦܫܪܝܢ ܡܢ ܐܬܪܗܘܢ 18  ܢܬܥܪܩܠܘܢ ܫܒܝܠܐ ܕܐܘܪܚܬܗܘܢ ܘܢܣܩܘܢ ܒܬܘܫܐ ܘܢܐܒܕܘܢ 19  ܕܚܪܘ ܠܐܘܪܚܬܐ ܕܬܝܡܢܐ ܘܠܫܒܝܠܐ ܕܫܒܐ ܣܟܝܘ ܠܗܘܢ 20  ܒܗܬܘ ܒܡܕܡ ܕܐܬܬܟܠܘ ܡܛܘ ܠܘܬܗ ܘܐܚܦܪܘ 21  ܘܐܦ ܐܢܬܘܢ ܗܘܝܬܘܢ ܥܠܝ ܡܛܠ ܕܥܕܠܐ ܚܙܝܬܘܢ ܙܘܥܐ ܕܚܠܬܘܢ 22  ܐܠܘ ܓܝܪ ܐܡܪܬ ܠܟܘܢ ܗܒܘ ܠܝ ܐܘ ܡܢ ܢܟܣܝܟܘܢ ܫܚܘܕܘ ܚܠܦܝ 23  ܘܦܠܛܘܢܝ ܡܢ ܐܝܕܝ ܡܥܝܩܢܝ ܐܘ ܡܢ ܐܝܕܐ ܕܚܣܝܢܐ ܦܨܐܘܢܝ 24  ܐܠܦܘܢܝ ܘܐܢܐ ܐܫܬܘܩ ܘܡܢܐ ܛܥܝܬ ܒܝܢܘܢܝ 25  ܠܡܢܐ ܕܚܩܝܢ ܐܢܬܘܢ ܡܐܡܪ ܩܘܫܬܐ ܘܡܢ ܕܡܟܘܢ ܘܡܟܣ ܡܢܟܘܢ 26  ܗܐ ܠܡܟܘܢܘ ܡܠܝܢ ܬܬܚܫܒܘܢ ܘܥܠ ܪܘܚܝ ܡܠܬܝ ܬܬܒܝܢܘܢ 27  ܗܐ ܥܠ ܝܬܡܐ ܡܬܪܘܪܒܝܢ ܐܢܬܘܢ ܘܡܟܪܝܢ ܐܢܬܘܢ ܠܪܚܡܟܘܢ 28  ܘܗܫܐ ܐܬܛܦܝܣܘ ܘܚܘܪܘ ܘܩܕܡܝܟܘܢ ܐܡܠܠ ܘܠܐ ܐܟܕܒ 29  ܬܘܒܘ ܢܐ ܗܫܐ ܘܠܐ ܬܗܘܘܢ ܐܝܟ ܥܘܠܐ ܬܘܒܘ ܗܟܝܠ ܘܙܟܘ 30  ܕܠܡܐ ܐܝܬ ܒܠܫܢܝ ܥܘܠܐ ܐܘ ܦܘܡܝ ܠܐ ܡܡܠܠ ܩܘܫܬܐ 

1  ܗܐ ܙܒܢܐ ܗܘ ܠܐܢܫܐ ܥܠ ܐܪܥܐ ܘܐܝܟ ܝܘܡܝ ܐܓܝܪܐ ܐܢܘܢ ܝܘܡܘܗܝ 2  ܘܐܝܟ ܥܒܕܐ ܕܡܣܟܐ ܠܛܠܠܐ ܘܐܝܟ ܐܓܝܪܐ ܕܡܣܟܐ ܠܡܫܠܡܘ ܦܥܠܗ 3  ܗܟܢܐ ܝܪܬܬ ܠܝ ܝܪܚܐ ܣܪܝܩܐ ܘܠܝܠܘܬܐ ܕܥܡܠܐ ܠܐ ܐܬܡܢܝܘ ܠܝ 4  ܐܢ ܫܟܒܬ ܘܐܡܪܬ ܐܡܬܝ ܐܩܘܡ ܘܡܫܚ ܐܢܐ ܠܪܡܫܐ ܘܫܟܒ ܐܢܐ ܘܢܐܕ ܐܢܐ ܠܫܦܪܐ 5  ܠܒܫ ܒܣܪܝ ܪܡܬܐ ܘܓܘܫܡܝ ܥܦܪܐ ܡܫܟܝ ܩܦܘܕ ܘܐܬܡܣܝ 6  ܝܘܡܝ ܩܠܘ ܡܢ ܓܕܕ ܩܘܝܢ ܘܣܦܘ ܒܕܠܝܬ ܣܒܪܐ 7  ܐܬܕܟܪ ܕܪܘܚܐ ܚܝܐ ܗܝ ܘܬܗܦܘܟ ܥܝܢܝ ܠܡܚܙܐ ܛܒܬܐ 8  ܠܐ ܬܚܕܐ ܠܝ ܥܝܢܐ ܕܚܙܝܐ ܠܝ ܘܥܝܢܝܟ ܒܝ ܘܠܝܬܝ 9  ܐܝܟ ܕܣܝܦܐ ܥܢܢܐ ܘܐܙܠܐ ܗܟܢܐ ܡܢ ܕܢܚܬ ܠܫܝܘܠ ܠܐ ܣܠܩ 10  ܘܠܐ ܗܦܟ ܬܘܒ ܠܒܝܬܗ ܘܠܐ ܡܫܬܘܕܥ ܬܘܒ ܠܐܬܪܗ 11  ܐܦ ܐܢܐ ܠܐ ܐܚܣܘܟ ܦܘܡܝ ܐܡܠܠ ܒܥܩܬ ܪܘܚܝ ܘܐܬܢܐ ܒܡܪܪܐ ܕܢܦܫܝ 12  ܝܡܐ ܐܢܐ ܐܘ ܬܢܝܢܐ ܕܡܩܝܡ ܐܢܬ ܥܠܝ ܢܛܘܪܐ 13  ܡܛܠ ܕܐܡܪܬ ܕܬܒܝܐܢܝ ܘܐܬܠܒܒ ܡܢ ܛܘܪܦܐ ܕܡܫܟܒܝ 14  ܘܗܐ ܐܙܝܥܬܢܝ ܒܚܠܡܝܢ ܘܒܚܙܘܢܝܢ ܐܒܥܬܬܢܝ 15  ܘܒܚܪܬ ܢܦܫܝ ܡܢ ܐܒܕܢܐ ܘܓܪܡܝ ܡܢ ܡܘܬܐ 16  ܩܛܥܬ ܠܝ ܘܠܐ ܗܘܐ ܠܥܠܡ ܚܝ ܐܢܐ ܦܪܘܩ ܡܢܝ ܡܛܠ ܕܗܒܠܐ ܐܢܘܢ ܝܘܡܝ 17  ܡܢܘ ܐܢܫܐ ܕܬܘܒܕܝܘܗܝ ܘܬܣܝܡ ܥܠܘܗܝ ܠܒܟ 18  ܘܬܦܩܘܕ ܒܨܦܪܐ ܘܒܙܒܢܐ ܬܒܚܪܝܘܗܝ 19  ܘܥܕܡܐ ܗܘ ܠܐܡܬܝ ܠܐ ܫܒܩ ܐܢܬ ܠܝ ܠܐ ܬܪܦܝܢܝ ܥܕܡܐ ܕܐܒܠܥ ܪܘܩܝ 20  ܐܢ ܚܛܝܬ ܡܢܐ ܐܥܒܕ ܠܟ ܥܒܘܕܗ ܕܐܢܫܐ ܠܡܢܐ ܣܡܬܢܝ ܕܐܦܓܥ ܒܟ ܘܗܘܝܬ ܥܠܝ ܛܥܢܐ 21  ܘܥܕ ܟܡܐ ܠܐ ܬܫܒܘܩ ܠܚܘܒܝ ܘܬܥܒܪ ܚܛܗܝ ܕܗܫܐ ܥܠ ܥܦܪܐ ܐܫܟܒ ܘܬܒܥܝܢܝ ܘܠܝܬ ܐܢܐ܀ 

1  ܘܥܢܐ ܒܠܕܕ ܫܘܚܝܐ ܘܐܡܪ 2  ܥܕܡܐ ܠܐܡܬܝ ܬܡܠܠ ܗܠܝܢ ܘܪܘܚܐ ܪܡܬܐ ܡܠܐ ܦܘܡܟ 3  ܕܠܡܐ ܐܠܗܐ ܡܥܘܠ ܕܝܢܐ ܐܘ ܚܣܝܢܐ ܡܥܘܠ ܙܕܩܐ 4  ܐܢ ܒܢܝܟ ܚܛܘ ܠܗ ܫܕܪ ܐܢܘܢ ܒܚܛܗܝܗܘܢ 5  ܘܐܢ ܐܢܬ ܒܥܝ ܡܢ ܐܠܗܐ ܘܠܚܣܝܢܐ ܬܬܟܫܦ 6  ܐܢ ܙܟܝ ܐܢܬ ܘܬܪܝܨ ܗܫܐ ܢܬܬܥܝܪ ܥܠܝܟ ܘܢܫܠܡ ܕܝܪܐ ܕܙܕܩܟ 7  ܘܬܗܘܐ ܩܕܡܝܬܟ ܙܥܘܪܝܐ ܘܐܚܪܝܬܟ ܢܣܓܐ ܛܒ 8  ܫܐܠ ܢܐ ܥܠ ܕܪܐ ܩܕܡܝܐ ܘܐܬܒܝܢ ܒܒܘܕܩܐ ܕܐܒܗܝܗܘܢ 9  ܕܐܬܡܠܝ ܓܝܪ ܚܢܢ ܠܐ ܝܕܥܝܢܢ ܘܐܝܟ ܛܠܠܐ ܐܢܘܢ ܝܘܡܝܢ ܥܠ ܐܪܥܐ 10  ܘܗܐ ܗܢܘܢ ܢܠܦܘܢܟ ܘܢܐܡܪܘܢ ܠܟ ܘܡܢ ܠܒܗܘܢ ܢܦܩܘܢ ܡܠܐ 11  ܕܠܡܐ ܣܓܐ ܐܓܡܐ ܒܐܬܪܐ ܨܗܝܐ ܐܘ ܝܥܐ ܐܪܒܢܐ ܐܝܟܐ ܕܠܝܬ ܡܝܐ 12  ܕܥܕ ܗܘ ܒܐܒܗ ܠܐ ܡܬܩܛܦ ܘܩܕܡ ܟܘܠ ܥܡܝܪ ܝܒܫ 13  ܗܟܢܐ ܐܢܝܢ ܐܘܪܚܬܗ ܕܟܠ ܡܢ ܕܛܥܐ ܠܐܠܗܐ ܘܣܒܪܗ ܕܚܢܦܐ ܢܐܒܕ 14  ܘܢܬܦܣܩ ܬܘܟܠܢܗ ܘܒܝܬܐ ܕܓܘܓܝ ܒܝܬܗ 15  ܢܬܬܟܠ ܥܠ ܒܝܬܗ ܘܠܐ ܢܩܘܡ ܘܢܚܡܣܢ ܘܠܐ ܢܬܩܝܡ 16  ܐܝܟ ܪܛܒܐ ܗܘ ܩܕܡ ܫܡܫܐ 17  ܘܥܠ ܓܠܠܝܢ ܫܪܫܘܗܝ ܢܣܡܟܘܢ ܘܒܝܬܐ ܕܟܐܦܐ ܢܚܙܐ 18  ܐܢ ܢܥܩܪܝܘܗܝ ܡܢ ܐܬܪܗ ܘܢܕܓܠ ܒܗ ܘܢܐܡܪ ܠܗ ܕܠܐ ܚܙܝܬܟ 19  ܗܐ ܗܘܝܘ ܒܨܐ ܟܠܗܝܢ ܐܘܪܚܬܐ ܘܡܢ ܥܦܪܐ ܐܚܪܢܐ ܢܨܡܚ 20  ܠܐ ܡܣܠܐ ܐܠܗܐ ܠܬܡܝܡܐ ܘܠܐ ܐܚܕ ܒܐܝܕܐ ܕܡܒܐܫܢܐ 21  ܥܕܡܐ ܕܢܬܡܠܐ ܦܘܡܟ ܓܘܚܟܐ ܘܣܦܘܬܟ ܬܫܒܘܚܬܐ 22  ܣܢܐܝܟ ܢܠܒܫܘܢ ܒܗܬܬܐ ܘܡܫܟܢܐ ܕܪܫܝܥܐ ܠܝܬܘܗܝ܀ 

1  ܘܥܢܐ ܐܝܘܒ ܘܐܡܪ 2  ܫܪܝܪܐܝܬ ܝܕܥ ܐܢܐ ܕܗܟܢܐ ܗܘ ܘܠܐ ܙܟܐ ܠܐܠܗܐ ܐܢܫܐ 3  ܐܢ ܢܨܒܐ ܓܝܪ ܠܡܕܢ ܥܡܗ ܚܕܐ ܡܢ ܐܠܦ ܠܐ ܥܢܐ ܠܗ 4  ܚܟܝܡ ܠܒܐ ܗܘ ܘܥܫܝܢ ܚܝܠܐ ܡܢܘ ܐܬܩܫܝ ܠܘܬܗ ܘܗܘܐ ܫܠܡ 5  ܗܘ ܕܡܫܢܐ ܛܘܪܝܢ ܠܐ ܝܕܥ ܘܗܦܟ ܠܗܘܢ ܒܪܘܓܙܗ 6  ܗܘ ܕܐܙܝܥ ܐܪܥܐ ܡܢ ܫܪܫܝܗ ܘܥܡܘܪܝܗ ܪܥܠܝܢ 7  ܗܘ ܕܐܡܪ ܠܫܡܫܐ ܘܠܐ ܕܢܚ ܘܒܐܦܝ ܟܘܟܒܐ ܚܬܡ 8  ܗܘ ܕܡܬܚ ܫܡܝܐ ܒܠܚܘܕܘܗܝ ܘܕܪܟ ܥܠ ܬܘܩܦܗ ܕܝܡܐ 9  ܗܘ ܕܥܒܕ ܟܝܡܐ ܘܥܝܘܬܐ ܘܓܢܒܪܐ ܘܐܚܕܪ ܠܬܝܡܢܐ 10  ܗܘ ܕܥܒܕ ܪܘܪܒܬܐ ܕܠܐ ܣܟ ܘܬܩܝܦܬܐ ܕܠܐ ܡܢܝܢ 11  ܗܐ ܐܢ ܥܒܪ ܥܠܝ ܠܐ ܚܙܐ ܐܢܐ ܠܗ ܘܐܢ ܡܬܟܪܟ ܚܕܪܝ ܠܐ ܡܬܒܝܢ ܐܢܐ ܠܗ 12  ܗܐ ܐܢ ܬܒܪ ܡܢܘ ܢܦܩܘܕ ܒܐܝܕܗ ܘܡܢܘ ܢܐܡܪ ܠܗ ܡܢܐ ܥܒܕ ܐܢܬ 13  ܐܠܗܐ ܠܐ ܡܗܦܟ ܪܘܓܙܗ ܘܬܚܘܬܘܗܝ ܢܬܡܟܟܘܢ ܡܥܕܪܝ ܣܓܝܐܐ14  ܐܦ ܐܢܐ ܕܝܢ ܐܥܢܝܘܗܝ ܘܐܣܕܘܪ ܡܠܝ ܩܕܡܘܗܝ 15  ܐܠܐ ܐܙܕܕܩܬ ܠܐ ܐܬܥܢܐ ܘܠܕܝܢܝ ܐܬܟܫܦ 16  ܐܢ ܩܪܐ ܐܢܐ ܥܢܐ ܠܝ ܠܐ ܡܗܝܡܢ ܐܢܐ ܥܕܡܐ ܕܫܡܥ ܩܠܝ 17  ܕܒܟܠ ܡܢܬܐ ܕܪܫܝ ܒܬܘܩܦܐ ܡܚܢܝ ܘܐܣܓܝ ܨܘܠܦܬܝ ܡܓܢ 18  ܘܠܐ ܫܒܩܢܝ ܕܬܬܢܝܚ ܪܘܚܝ ܡܛܠ ܕܐܣܒܥܢܝ ܡܪܪܐ ܘܐܪܘܝܢܝ ܓܕܕܐ 19  ܐܢ ܒܚܝܠܐ ܬܩܝܦ ܗܘ ܘܐܢ ܠܕܝܢܐ ܡܢܘ ܢܐܪܥܝܘܗܝ 20  ܐܢ ܐܙܟܐ ܦܘܡܝ ܢܚܝܒܢܝ ܬܡܝܡ ܐܢܐ ܘܡܥܩܡ ܠܝ 21  ܬܡܝܡ ܐܢܐ ܘܠܐ ܝܕܥ ܐܢܐ ܢܦܫܝ ܐܣܠܝܬ ܚܝܝ 22  ܚܕܐ ܗܝ ܡܛܠ ܗܢܐ ܐܡܪܬ ܕܠܙܕܝܩܐ ܘܠܪܫܝܥܐ ܗܘܝܘ ܡܣܝܦ 23  ܐܢ ܫܒܛܗ ܡܢ ܫܠܝ ܩܛܠ ܘܥܠ ܫܛܝܘܬ ܙܟܝܝܢ ܡܡܝܩ 24  ܐܪܥܐ ܝܗܒܗ ܒܐܝܕܗ ܕܪܫܝܥܐ ܘܐܦܝܗܘܢ ܕܕܝܢܐ ܡܚܦܝܢ ܐܠܐ ܪܘܓܙܗ ܡܢܘ ܡܣܝܒܪ 25  ܝܘܡܝ ܩܠܘ ܡܢ ܕܪܗܛܐ ܥܪܩܘ ܘܠܐ ܚܙܘ ܛܒܬܐ 26  ܥܒܪܘ ܥܡ ܐܠܦܐ ܣܓܝܐܬܐ ܕܒܥܠܕܒܒܐ ܐܝܟ ܢܫܪܐ ܕܛܐܣ ܥܠ ܡܟܘܠܬܗ 27  ܥܡ ܡܪܪܝ ܛܥܝܬ ܫܘܥܝܬܝ ܐܢ ܐܫܒܘܩ ܪܢܝܝ ܐܘ ܡܠܝ ܡܬܬܥܝܩ ܐܢܐ 28  ܘܐܢ ܐܬܬܢܝܚ ܕܚܠ ܐܢܐ ܡܢ ܟܠ ܬܫܢܝܩ ܡܛܠ ܕܝܕܥ ܐܢܐ ܕܠܐ ܡܙܟܐ ܐܢܬ ܠܝ 29  ܗܐ ܐܢ ܐܬܚܝܒ ܠܡܢܐ ܐܝܟ ܗܒܠܐ ܡܣܝܦ ܐܢܬ ܠܝ 30  ܘܐܢ ܐܬܬܫܝܓ ܒܡܝܐ ܕܬܠܓܐ ܘܡܬܕܟܐ ܐܢܐ ܒܕܟܝܘܬܐ ܕܐܝܕܝ 31  ܗܝܕܝܢ ܒܓܘܡܨܐ ܬܛܒܥܢܝ ܘܢܬܪܚܩ ܡܢܝ ܠܒܘܫܝ 32  ܡܛܘܠ ܕܠܐ ܗܘܐ ܓܒܪܐ ܕܐܟܘܬܝ ܕܐܬܠ ܠܗ ܦܬܓܡܐ ܘܢܥܘܠ ܐܟܚܕܐ ܠܕܝܢܐ 33  ܐܫܬܘܦ ܕܝܢ ܐܝܬ ܡܟܣܢܐ ܒܝܢܬܢ ܕܢܣܝܡ ܐܝܕܗ ܥܠ ܦܘܡܐ ܕܬܪܝܢ 34  ܘܢܥܒܪ ܡܢܝ ܫܒܛܗ ܘܕܚܠܬܗ ܠܐ ܬܙܝܥܢܝ 35  ܐܡܠܠ ܘܠܐ ܐܕܚܠ ܡܢܗ ܡܛܠ ܕܠܐ ܗܘܝܬ ܠܩܘܒܠܗ 

1  ܥܩܬ ܢܦܫܝ ܒܚܝܝ ܪܢܝܬ ܒܪܢܝܝ ܘܐܡܠܠ ܒܡܪܪܐ ܕܢܦܫܝ 2  ܘܐܡܪ ܠܐܠܗܐ ܠܐ ܬܚܝܒܢܝ ܐܘܕܥܝܢܝ ܥܠ ܡܢܐ ܗܘ ܕܐܢ ܐܢܬ ܠܝ 3  ܠܐ ܟܕܘ ܠܟ ܕܛܠܡ ܐܢܬ ܘܡܣܠܐ ܐܢܬ ܠܐܘܬܐ ܕܐܝܕܝܟ ܘܥܠ ܬܪܥܝܬܐ ܕܪܫܝܥܐ ܐܕܝܩܬ 4  ܕܠܡܐ ܥܝܢܝܟ ܐܝܟ ܥܝܢܝ ܒܣܪܐ ܐܢܝܢ ܐܘ ܐܝܟ ܡܚܙܝܐ ܗܘ ܕܐܢܫܐ ܚܙܐ ܐܢܬ 5  ܐܘ ܝܘܡܬܟ ܐܝܟ ܝܘܡܝ ܐܢܫܐ ܐܢܘܢ ܐܘ ܫܢܝܟ ܐܝܟ ܝܘܡܬܐ ܐܢܘܢ ܕܓܒܪܐ 6  ܕܡܥܩܒ ܐܢܬ ܥܠ ܚܘܒܝ ܘܥܠ ܚܛܗܝ 7  ܘܝܕܥ ܐܢܬ ܕܐܢܐ ܙܟܝ ܐܢܐ ܘܠܝܬ ܕܡܢ ܐܝܕܝܟ ܡܫܬܘܙܒ 8  ܐܝܕܝܟ ܠܐܝ ܒܝ ܘܥܒܕܢܝ ܘܡܢ ܒܬܪܟܢ ܨܒܐ ܐܢܬ ܠܡܚܝܒܘܬܢܝ ܘܠܡܛܒܥܘܬܢܝ 9  ܐܬܕܟܪ ܕܐܝܟ ܛܝܢܐ ܗܘ ܥܒܕܬܢܝ ܘܠܥܦܪܐ ܡܗܦܟ ܐܢܬ ܠܝ 10  ܘܐܝܟ ܚܠܒܐ ܗܘ ܪܒܝܬܢܝ ܘܐܝܟ ܓܒܬܐ ܡܣܝܬܢܝ 11  ܡܫܟܐ ܘܒܣܪܐ ܐܠܒܫܬܢܝ ܘܒܓܝܕܐ ܘܒܓܪܡܐ ܫܪܪܬܢܝ 12  ܘܚܝܐ ܘܫܠܡܐ ܥܒܕܬ ܥܡܝ ܘܦܘܩܕܢܝܟ ܢܛܪܬ ܪܘܚܝ 13  ܘܗܠܝܢ ܟܣܝܬ ܒܠܒܟ ܝܕܥ ܗܘܝܬ ܕܗܕܐ ܗܘܬ ܒܪܥܝܢܟ 14  ܕܐܢ ܚܛܝܬ ܢܛܪ ܐܢܬ ܠܝ ܘܡܢ ܚܛܗܝ ܠܐ ܡܙܟܐ ܐܢܬ ܠܝ 15  ܐܢ ܚܛܝܬ ܘܝ ܠܝ ܘܐܢ ܐܙܕܕܩܬ ܠܐ ܐܪܝܡ ܪܝܫܝ ܡܣܒܥ ܐܢܐ ܨܥܪܐ ܘܚܙܝܬ ܡܘܟܟܝ 16  ܘܐܢ ܐܬܬܪܝܡ ܐܝܟ ܐܪܝܐ ܬܨܘܕܢܝ ܘܗܦܟ ܐܢܬ ܡܬܓܢܒܪ ܥܠܝ 17  ܘܡܚܪܐ ܐܢܬ ܙܝܢܟ ܠܘܩܒܠܝ ܘܡܣܓܐ ܐܢܬ ܪܘܓܙܟ ܠܘܬܝ ܘܚܝܠܘܢ ܡܚܠܦ ܐܢܬ ܥܠܝ 18  ܘܠܡܢܐ ܡܢ ܡܪܒܥܐ ܐܦܩܬܢܝ ܣܦܬ ܕܝܢ ܘܥܝܢ ܠܐ ܚܙܬܢܝ 19  ܘܗܘܝܬ ܕܝܢ ܐܝܟ ܕܠܐ ܗܘܝܬ ܘܡܢ ܟܪܣܐ ܠܩܒܪܐ ܕܝܢ ܠܩܒܪܐ#3# ܐܘܒܠܘܢܝ 20  ܙܥܘܪܝܢ ܐܢܘܢ ܝܘܡܬܐ ܕܚܝܝ ܦܪܘܩ ܡܢܝ ܘܐܫܠܐ ܘܐܬܬܢܝܚ ܩܠܝܠ 21  ܥܕܠܐ ܐܙܠ ܐܢܐ ܘܬܘܒ ܠܐ ܐܗܦܘܟ܀ ܠܐܪܥܐ ܚܫܘܟܬܐ ܘܕܛܠܠܝ ܡܘܬܐ 22  ܕܫܗܝܐ ܐܝܟ ܚܒܪܐ ܘܛܠܠܝ ܡܘܬܐ ܘܠܝܬ ܒܗ ܣܕܪܝܢ ܕܕܪܝܢ ܘܡܫܠܗܝܐ ܐܝܟ ܚܒܪܐ܀ 

1  ܘܥܢܐ ܨܘܦܪ ܢܥܡܬܝܐ ܘܐܡܪ 2  ܒܣܘܓܐܐ ܕܡܠܐ ܠܐ ܥܢܐ ܐܦ ܠܐ ܓܒܪܐ ܡܠܠܐ ܒܦܬܓܡܘܗܝ ܡܙܕܕܩ 3  ܗܐ ܥܠ ܡܠܝܟ ܡܝܬܐ ܗܘ ܢܫܬܩܘܢ ܐܢܬ ܡܡܠܠ ܘܠܝܬ ܕܟܠܐ ܠܟ ܘܐܢ ܡܡܝܩ ܐܢܬ ܠܝܬ ܕܡܟܣ ܠܟ 4  ܘܐܡܪ ܐܢܬ ܕܟܐܢܐܝܬ ܐܬܕܒܪܬ ܘܕܟܐ ܗܘܝܬ ܒܥܝܢܝ ܢܦܫܟ 5  ܒܪܡ ܡܢ ܕܝܢ ܥܒܕ ܕܝܗܒ ܗܘܐ ܐܠܗܐ ܦܬܓܡܐ ܘܡܪܝܡ ܗܘܐ ܣܦܘܬܗ ܥܡܟ 6  ܘܡܚܘܐ ܗܘܐ ܠܟ ܟܣܝܬܗ ܕܚܟܡܬܐ ܡܛܠ ܕܐܝܬ ܠܗ ܩܦܠܐ ܠܚܟܡܬܐ ܘܝܕܥ ܗܘܝܬ ܕܫܒܩ ܗܘܐ ܠܟ ܐܠܗܐ ܚܛܗܝܟ 7  ܒܘܕܩܗ ܕܐܠܗܐ ܡܫܟܚ ܐܢܬ ܠܡܕܥ ܐܘ ܥܠ ܣܘܦܗ ܕܚܣܝܢܐ ܡܫܟܚ ܐܢܬ ܠܡܩܡ 8  ܪܘܡܐ ܕܫܡܝܐ ܝܕܥ ܐܢܬ ܐܘ ܥܘܡܩܐ ܕܫܝܘܠ ܡܢ  ܐܝܡܟܐ ܝܕܥ ܐܢܬ 9  ܐܪܝܟܐ ܗܝ ܡܢ ܐܪܥܐ ܡܫܘܚܬܗ ܘܦܬܝܐ ܗܝ ܡܢ ܝܡܐ 10  ܐܢ ܢܥܒܪ ܢܐܚܘܕ ܘܢܟܢܫ ܡܢܘ ܡܗܦܟ ܠܗ 11  ܡܛܘܠ ܕܗܘܝܘ ܓܝܪ ܝܕܥ ܐܡܬܝ ܗܘܐ ܙܒܢܐ ܘܚܙܐ ܥܘܠܐ ܘܗܘ ܡܬܒܝܢ 12  ܘܓܒܪܐ ܕܕܟܐ ܡܬܠܒܒ ܘܕܓܢܒܪ ܥܕܪ ܠܐܢܫ 13  ܐܠܘ ܐܢܬ ܐܬܩܢܬ ܠܒܟ ܘܦܫܛܬ ܐܝܕܝܟ ܠܘܬܗ 14  ܐܢ ܐܝܬ ܗܘܐ ܥܘܠܐ ܒܐܝܕܝܟ ܡܪܚܩ ܗܘܐ ܠܗ ܘܠܐ ܐܫܪܝܬ ܒܡܫܟܢܟ ܥܘܠܐ 15  ܘܗܝܕܝܢ ܬܪܝܡ ܐܝܕܝܟ ܘܡܢ ܥܩܐ ܠܐ ܬܕܚܠ 16  ܘܗܝܕܝܢ ܥܡܠܟ ܬܬܢܫܐ ܘܐܝܟ ܡܝܐ ܥܒܘܪܐ ܬܬܕܒܪ 17  ܘܡܢ ܛܗܪܐ ܢܩܘܡ ܚܦܪܐ ܘܥܪܦܠܐ ܐܝܟ ܨܦܪܐ ܬܗܘܐ 18  ܘܬܬܟܠ ܕܐܝܬ ܣܒܪܐ ܘܬܕܡܟ ܘܬܬܢܝܚ 19  ܘܠܝܬ ܕܡܥܝܪ ܠܟ ܢܒܥܘܢ ܐܦܝܟ ܣܓܝܐܐ 20  ܘܥܝܢܝܗܘܢ ܕܪܫܝܥܐ ܢܚܫܟܢ ܘܬܘܩܦܗܘܢ ܢܐܒܕ ܡܢܗܘܢ ܘܣܒܪܐ ܕܢܦܫܬܗܘܢ܀ 

1  ܘܥܢܐ ܐܝܘܒ ܘܐܡܪ 2  ܒܩܘܫܬܐ ܐܢܬܘܢ ܐܢܘܢ ܥܡܐ ܘܥܡܟܘܢ ܬܡܘܬ ܚܟܡܬܐ 3  ܐܦ ܠܝ ܠܒܐ ܐܝܬ ܠܝ ܐܟܘܬܟܘܢ ܘܠܐ ܗܘܝܬ ܒܨܝܪ ܡܢܟܘܢ ܠܡܢ ܗܘܝ ܐܝܟ ܗܠܝܢ 4  ܘܗܘܐ ܓܘܚܟܐ ܠܚܒܪܘܗܝ ܘܩܪܐ ܠܐܠܗܐ ܘܥܢܝܗܝ ܕܨܒܐ ܒܙܕܝܩܐ ܕܠܐ ܡܘܡ 5  ܠܡܦܪܩܘ ܫܛܝܘܬܐ ܘܥܘܠܐ ܘܠܡܬܩܢܘ ܪܓܠܐ ܡܙܥܬܐ 6  ܢܫܢܘܢ ܡܫܟܢܝܗܘܢ ܕܒܙܘܙܐ ܘܬܘܟܠܢܗܘܢ ܕܐܝܠܝܢ ܕܡܪܓܙܝܢ ܠܐܠܗܐ ܡܛܠ ܕܠܝܬ ܐܠܗܐ ܒܠܒܗܘܢ 7  ܘܐܠܐ ܫܐܠ ܠܚܝܘܬܐ ܘܬܠܦܟ ܘܠܦܪܚܬܐ ܕܫܡܝܐ ܘܬܚܘܝܟ 8  ܘܐܫܬܥܐ ܠܐܪܥܐ ܘܬܠܦܟ ܘܢܫܬܥܘܢ ܠܟ ܢܘܢܐ ܕܒܝܡܐ 9  ܡܢܘ ܕܠܐ ܝܕܥ ܒܗܠܝܢ ܟܠܗܝܢ ܕܐܝܕܗ ܕܡܪܝܐ ܥܒܕܬ ܗܠܝܢ 10  ܡܛܠ ܕܒܐܝܕܗ ܐܢܝܢ ܢܦܫܬܐ ܕܟܠ ܕܚܝ ܘܪܘܚܐ ܕܟܠ ܒܣܪ ܘܐܢܫ 11  ܐܕܢܐ ܫܡܥܐ ܡܠܐ ܘܚܟܐ ܛܥܡ ܡܐܟܘܠܬܐ 12  ܘܒܩܫܝܫܐ ܚܟܡܬܐ ܘܒܢܘܓܪܐ ܕܝܘܡܬܐ ܒܘܝܢܐ 13  ܥܡܗ ܗܝ ܚܟܡܬܐ ܘܓܢܒܪܘܬܐ ܕܝܠܗ ܗܝ ܬܪܥܝܬܐ ܘܒܘܝܢܐ 14  ܗܐ ܐܢ ܣܚܦ ܡܢܘ ܒܢܐ ܘܐܢ ܐܚܕ ܒܐܦܝ ܐܢܫ ܡܢܘ ܦܬܚ 15  ܐܢ ܓܥܪ ܒܡܝܐ ܝܒܫܝܢ ܘܐܢ ܡܫܕܪ ܠܗܘܢ ܗܦܟܝܢ ܐܪܥܐ 16  ܕܝܠܗ ܗܘ ܬܘܩܦܐ ܘܚܟܡܬܐ ܕܝܠܗ ܗܘ ܥܘܫܢܐ ܘܦܘܪܩܢܐ 17  ܡܕܒܪ ܠܡܠܟܐ ܒܬܡܗܐ ܘܠܕܝܢܐ ܡܫܛܐ 18  ܡܚܬ ܡܠܟܝܢ ܠܬܪܥܐ ܘܐܣܪ ܚܙܩܐ ܒܚܨܝܗܘܢ 19  ܡܕܒܪ ܠܟܗܢܐ ܒܬܡܗܐ ܘܠܥܫܝܢܐ ܡܫܦܠ 20  ܡܥܒܪ ܡܡܠܠܐ ܡܢ ܡܗܝܡܢܐ ܘܛܥܡܐ ܕܣܒܐ ܫܩܠ 21  ܐܫܕ ܫܛܝܘܬܐ ܥܠ ܫܠܝܛܢܐ ܘܚܠܝܨܘܬܗܘܢ ܕܬܩܝܦܐ ܡܪܦܐ 22  ܡܓܠܐ ܥܡܝܩܬܐ ܡܢ ܚܫܘܟܐ ܘܡܦܩ ܠܢܘܗܪܐ ܡܢ ܛܠܠܝ ܡܘܬܐ 23  ܡܛܥܐ ܠܥܡܡܐ ܘܡܒܕܪ ܠܗܘܢ ܫܛܚ ܠܥܡܡܐ ܘܡܘܒܕ ܠܗܘܢ ܫܛܚ ܠܐܡܘܬܐ ܘܫܒܩ ܠܗܝܢ 24  ܡܫܛܐ ܠܒܐ ܕܪܫܘܗܝ ܕܥܡܐ ܕܐܪܥܐ ܘܡܛܥܐ ܠܗܘܢ ܒܬܘܫܐ ܕܠܐ ܐܘܪܚܐ 25  ܢܡܘܫܘܢ ܒܚܫܘܟܐ ܘܠܐ ܒܢܘܗܪܐ ܢܓܫܓܫܘܢ ܚܫܘܟܐ ܘܠܐ ܢܗܝܪܐ ܘܡܛܥܐ ܠܗܘܢ ܐܝܟ ܪܘܝܐ 

1  ܗܐ ܗܠܝܢ ܟܠܗܝܢ ܚܙܬ ܥܝܢܝ ܘܫܡܥܬ ܐܕܢܝ ܘܐܬܒܝܢܬ 2  ܐܝܟ ܝܕܥܬܟܘܢ ܝܕܥ ܐܢܐ ܐܦ ܐܢܐ ܘܠܐ ܗܘܝܬ ܒܨܝܪ ܡܢܟܘܢ 3  ܒܪܡ ܕܝܢ ܐܢܐ ܠܘܬ ܚܣܝܢܐ ܡܡܠܠ ܐܢܐ ܘܡܟܣܢܘܬܝ ܠܘܬ ܐܠܗܐ ܐܚܘܐ 4  ܒܪܡ ܕܝܢ ܐܢܬܘܢ ܡܡܠܠܝ ܫܘܩܪܐ ܐܢܬܘܢ ܘܡܐܣܝܝ ܒܠܐ ܡܕܡ ܐܢܬܘܢ 5  ܡܢ ܕܝܢ ܥܒܕ ܕܡܫܬܩ ܫܬܝܩܝܢ ܗܘܝܬܘܢ ܘܗܘܬ ܠܟܘܢ ܕܝܢ ܗܕܐ ܠܚܟܡܐ 6  ܫܡܥܘ ܗܟܝܠ ܡܟܣܢܘܬܝ ܘܨܘܬܘ ܕܝܢܐ ܕܣܦܘܬܝ 7  ܥܠ ܐܠܗܐ ܡܡܠܠܝܢ ܐܢܬܘܢ ܥܘܠܐ ܘܥܠܘܗܝ ܡܡܠܠܝܢ ܐܢܬܘܢ ܢܟܠܐ 8  ܒܐܦܘܗܝ ܢܣܒܝܢ ܐܢܬܘܢ ܐܘ ܥܡ ܐܠܗܐ ܕܝܢܝܢ ܐܢܬܘܢ 9  ܛܒ ܠܟܘܢ ܕܒܨܐ ܠܟܘܢ ܐܘ ܐܝܟ ܕܡܬܕܝܢ ܒܟܠ ܐܢܫ ܡܬܕܝܢܝܢ ܐܢܬܘܢ ܒܗ 10  ܡܟܣܘ ܢܟܣܟܘܢ ܐܘ ܒܐܦܘܗܝ ܢܣܒܝܢ ܐܢܬܘܢ 11  ܕܚܠܬܗ ܬܒܥܬܟܘܢ ܘܙܘܥܬܗ ܬܦܠ ܥܠܝܟܘܢ 12  ܐܬܕܟܪܘ ܕܡܢ ܥܦܪܐ ܗܘ ܫܘܠܛܢܟܘܢ ܘܥܠ  ܓܢܒ ܛܝܢܐ ܗܘ ܡܕܝܪܟܘܢ 13  ܫܬܘܩܘ ܡܢܝ ܘܐܡܠܠ ܐܦ ܐܢܐ ܘܐܡܪ ܟܠ ܡܕܡ ܕܥܒܪ ܥܠܝ 14  ܥܠ ܡܢܐ ܫܩܝܠ ܐܢܐ ܒܣܪܝ ܒܫܢܝ ܘܢܦܫܝ ܣܝܡܐ ܒܐܝܕܝ 15  ܐܢ ܢܩܛܠܢܝ ܠܗ ܗܘ ܡܣܟܐ ܐܢܐ ܒܠܚܘܕ ܡܛܠ ܕܐܘܪܚܬܝ ܩܕܡܘܗܝ ܐܢܝܢ 16  ܘܐܦ ܗܘ ܢܗܘܐ ܠܝ ܦܪܘܩܐ ܡܛܠ ܕܠܐ ܥܐܠ ܩܕܡܘܗܝ ܚܠܦܐ܀܀ 17  ܫܡܥܘ ܡܫܡܥ ܡܠܝ ܘܬܚܘܝܬܝ ܐܡܪ ܩܕܡܝܟܘܢ 18  ܗܐ ܐܦ ܐܢܐ ܡܝܬܐ ܐܢܐ ܕܝܢܝ ܘܝܕܥ ܐܢܐ ܕܐܢܐ ܗܘ ܙܟܝ 19  ܡܢ ܗܘ ܕܐܢ ܥܡܝ ܕܗܫܐ ܐܫܬܘܩ ܘܐܬܬܢܝܚ 20  ܒܪܡ ܬܪܬܝܢ ܠܐ ܬܥܒܪ ܡܢܝ ܘܗܝܕܝܢ ܡܢ ܩܕܡܝܟ ܠܐ ܐܬܛܥܐ 21  ܐܝܕܟ ܠܐ ܬܦܪܩ ܡܢܝ ܘܕܚܠܬܟ ܠܐ ܬܙܝܥܢܝ 22  ܘܩܪܝܢܝ ܘܐܢܐ ܐܥܢܐ ܐܘ ܐܡܠܠ ܘܐܬܝܒܝܢܝ ܦܬܓܡܐ 23  ܟܡܐ ܠܝ ܚܘܒܐ ܘܚܛܗܐ ܚܘܒܝ ܘܚܛܗܝ ܐܘܕܥܝܢܝ 24  ܠܡܢܐ ܡܗܦܟ ܐܢܬ ܐܦܝܟ ܡܢܝ ܘܚܫܒܬܢܝ ܠܟ ܐܝܟ ܒܥܠܕܒܒܐ 25  ܠܛܪܦܐ ܝܒܝܫܐ ܕܢܬܪ ܕܐܫ ܐܢܬ ܘܠܓܠܐ ܝܒܝܫܐ ܪܕܦ ܐܢܬ 26  ܕܟܬܒܬ ܥܠܝ ܡܪܕܘܬܐ ܘܡܕܟܪ ܐܢܬ ܥܠܝ ܚܘܒܐ ܕܛܠܝܘܬܝ 27  ܘܣܡܬ ܪܓܠܝ ܒܣܕܐ ܘܢܛܪܬ ܒܟܠܗܝܢ ܐܘܪܚܬܝ ܘܥܠ ܬܘܩܦܐ ܕܪܓܠܝ ܬܚܙܐ 28  ܘܗܘ ܐܝܟ ܪܩܒܐ ܕܒܠܐ ܘܐܝܟ ܠܒܘܫܐ ܕܐܟܠ ܠܗ ܣܣܐ 

1  ܗܟܢܐ ܗܘ ܐܢܫܐ ܝܠܝܕ ܐܢܬܬܐ ܘܙܥܘܪ ܝܘܡܝܢ ܗܘ ܘܣܒܠ ܙܘܥܐ 2  ܘܐܝܟ ܥܘܦܝܐ ܢܦܩ ܘܝܒܫ ܘܚܡܐ ܘܝܒܫ#3# ܘܥܪܩ ܐܝܟ ܛܠܠܐ ܘܠܐ ܩܐܡ 3  ܐܦ ܥܠ ܗܢܐ ܦܬܚܬ ܥܝܢܝܟ ܘܠܗ ܬܥܠ ܒܕܝܢܐ ܥܡܟ 4  ܡܢܘ ܢܬܠ ܕܟܝܐ ܡܢ ܛܡܐܐ ܐܦ ܠܐ ܚܕ 5  ܐܢ ܦܣܝܩܝܢ ܐܢܘܢ ܝܘܡܘܗܝ ܘܡܢܝܢܐ ܕܝܪܚܘܗܝ ܓܙܝܪܝܢ ܢܡܘܣܐ ܥܒܕܬ ܕܠܐ ܢܥܒܪ ܡܢܗ 6  ܘܢܦܘܫ ܥܕܡܐ ܕܢܪܗܛ ܐܝܟ ܐܓܝܪܐ ܝܘܡܘܗܝ 7  ܡܛܠ ܕܐܝܬ ܠܩܝܣܐ ܣܒܪܐ ܕܐܢ ܡܬܦܣܩ ܬܘܒ ܡܚܠܦ ܘܥܢܩܘܗܝ ܠܐ ܥܢܕܢ 8  ܘܐܢ ܢܣܐܒ ܒܐܪܥܐ ܥܩܪܗ ܘܒܥܦܪܐ ܬܡܘܬ ܡܘܥܝܬܗ 9  ܡܢ ܪܝܚܐ ܕܡܝܐ ܢܦܪܥ ܘܢܥܒܕ ܛܪܦܐ ܐܝܟ ܢܨܝܒܐ 10  ܘܓܒܪܐ ܡܐܬ ܘܒܠܐ ܘܣܐܦ ܒܪܢܫܐ ܘܠܝܬܘܗܝ 11  ܥܢܕܝܢ ܡܝܐ ܡܢ ܝܡܐ ܘܢܗܪܐ ܚܪܒ ܘܝܒܫ 12  ܘܓܒܪܐ ܕܫܟܒ ܠܐ ܩܐܡ ܥܕ ܒܠܝܢ ܫܡܝܐ ܠܐ ܢܬܬܥܝܪܘܢ ܘܠܐ ܢܕܝܢ ܡܢ ܫܢܬܗܘܢ 13  ܡܢ ܕܝܢ ܥܒܕ ܕܒܫܝܘܠ ܛܫܝܬܢܝ ܘܣܬܪܬܢܝ ܥܕܡܐ ܕܥܒܪ ܪܘܓܙܟ ܘܣܡܬ ܠܝ ܕܝܢ ܩܝܡܐ ܘܐܬܕܟܪܬܢܝ 14  ܐܢ ܡܐܬ ܓܒܪܐ ܕܠܡܐ ܚܝܐ ܘܟܠܗܘܢ ܝܘܡܬܐ ܕܥܠܝܡܘܬܗ ܡܣܟܐ ܥܕܡܐ ܕܐܬܝܐ ܣܝܒܘܬܗ 15  ܐܢ ܬܩܪܝܢܝ ܐܥܢܝܟ ܘܥܠ ܥܒܕ ܐܝܕܝܟ ܐܬܚܫܒ 16  ܡܛܠ ܕܗܫܐ ܗܠܟܬܝ ܕܗܫܐ#3# ܠܐ ܬܡܢܐ ܘܠܐ ܬܛܪ ܥܠܝ ܚܛܗܝ 17  ܚܬܘܡ ܒܨܪܪܐ ܚܘܒܝ ܘܐܦܪܩ ܡܢܝ ܚܛܗܝ 18  ܫܪܝܪܐܝܬ ܛܘܪܐ ܥܫܝܢܐ ܢܦܠ ܐܘ ܫܩܝܦܐ ܡܬܬܙܝܥ ܡܢ ܕܘܟܬܗ 19  ܟܐܦܐ ܫܚܩܐ ܡܝܐ ܐܘ ܟܬܐ ܥܦܪܗ ܕܐܪܥܐ ܣܒܪܗ ܕܐܢܫܐ ܐܘܒܕܬ 20  ܬܥܫܢܝܘܗܝ ܠܥܠܡ ܘܢܗܠܟ ܒܒܗܬܬܐ ܕܐܦܘܗܝ ܬܫܕܝܘܗܝ 21  ܐܢ ܢܣܓܘܢ ܒܢܘܗܝ ܠܐ ܝܕܥ ܘܐܢ ܢܙܥܪܘܢ ܠܐ ܡܫܬܘܕܥ ܠܗܘܢ 22  ܒܪܡ ܒܣܪܗ ܥܠܘܗܝ ܢܟܐܒ ܘܢܦܫܗ ܥܠܘܗܝ ܬܬܐܒܠ܀ 

1  ܘܥܢܐ ܐܠܝܦܙ ܬܝܡܢܝܐ ܘܐܡܪ 2  ܚܟܝܡ ܪܘܚܐ ܢܥܢܐ ܒܐܝܕܥܬܐ ܘܢܡܠܐ ܚܡܬܐ ܟܪܣܗ 3  ܠܡܟܣܘ ܡܠܝܢ ܕܠܐ ܟܫܪܢ ܘܒܡܠܐ ܕܠܝܬ ܒܗܝܢ ܝܘܬܪܢ 4  ܐܦ ܐܢܬ ܡܒܛܠ ܐܢܬ ܕܚܠܬܐ ܘܡܣܓܐ ܐܢܬ ܡܡܠܠ ܩܕܡ ܐܠܗܐ 5  ܡܛܠ ܕܢܐܠܦ ܦܘܡܟ ܚܛܗܐ ܘܨܒܐ ܐܢܬ ܒܠܫܢܐ ܕܢܟܠܐ 6  ܢܚܝܒܟ ܦܘܡܟ ܘܠܐ ܐܢܐ ܘܣܦܘܬܟ ܢܣܗܕܢ ܒܟ ܩܕܡܝ 7  ܕܠܡܐ ܩܕܡ ܐܢܫܐ ܐܬܝܠܕܬ ܐܘ ܡܢ ܩܕܡ ܪܡܬܐ ܐܬܒܛܢܬ 8  ܒܐܪܙܗ ܕܡܪܝܐ ܫܡܥܬ ܘܐܬܓܠܝܬ ܠܟ ܚܟܡܬܐ 9  ܡܢܐ ܝܕܥ ܐܢܬ ܕܚܢܢ ܠܐ ܝܕܥܝܢ ܐܘ ܡܢܐ ܡܬܒܝܢ ܐܢܬ ܕܠܐ ܗܘܐ ܠܘܬܢ 10  ܗܐ ܐܝܬ ܒܢ ܕܣܐܒ ܐܦ ܐܝܬ ܒܢ ܕܩܫܝܫ ܘܕܥܬܝܩ ܐܦ ܡܢ ܐܒܘܟ ܒܝܘܡܬܐ 11  ܐܙܓܪ ܡܢܟ ܠܘܚܡܘܗܝ ܕܐܠܗܐ ܘܡܠܠ ܒܢܝܚ ܠܘܬ ܢܦܫܟ 12  ܠܡܢܐ ܐܬܪܝܡ ܠܒܟ ܘܠܡܢܐ ܡܪܡܙܢ ܥܝܢܝܟ 13  ܕܡܪܝܡ ܐܢܬ ܠܘܬ ܐܠܗܐ ܪܘܚܟ ܘܡܦܩ ܐܢܬ ܡܢ ܦܘܡܟ ܡܠܐ 14  ܡܢܘ ܐܢܫܐ ܕܢܙܟܐ ܐܘ ܡܢܘ ܢܙܕܕܩ ܝܠܝܕ ܐܢܬܬܐ 15  ܗܐ ܒܩܕܝܫܘܗܝ ܠܐ ܡܗܝܡܢ ܘܫܡܝܐ ܠܐ ܕܟܝܢ ܩܕܡܘܗܝ 16  ܐܦܢ ܡܣܬܠܐ ܘܡܬܛܪܦ ܓܒܪܐ ܢܫܬܐ ܥܘܠܐ ܐܝܟ ܡܝܐ 17  ܐܚܘܝܟ ܫܡܥܝܢܝ ܘܡܕܡ ܕܚܙܝܬ ܐܬܢܐ 18  ܕܚܟܝܡܐ ܚܘܝܘ ܘܠܐ ܟܣܝܘ ܡܢ ܐܒܗܝܗܘܢ 19  ܠܗܘܢ ܒܠܚܘܕܝܗܘܢ ܐܬܝܗܒܬ ܐܪܥܐ ܘܠܐ ܥܒܪ ܢܘܟܪܝܐ ܒܝܢܬܗܘܢ 20  ܟܘܠ ܝܘܡܘܗܝ ܕܪܫܝܥܐ ܡܬܪܘܪܒ ܘܡܢܝܢ ܫܢܘܗܝ ܢܬܢܛܪ ܠܚܣܝܢܐ 21  ܩܠ ܙܘܥܬܐ ܒܐܕܢܘܗܝ ܘܒܫܠܡܐ ܒܙܘܙܐ ܢܐܬܐ ܥܠܘܗܝ 22  ܠܐ ܡܗܝܡܢ ܕܗܦܟ ܡܢ ܚܫܘܟܐ ܚܙܐ ܠܚܪܒܐ 23  ܥܪܩ ܗܘ ܠܠܘܚܡܐ ܕܕܝܢܐ ܘܐܝܟܐ ܕܗܘ ܝܕܥ ܕܡܛܝܒ ܗܘ ܒܐܝܕܗ ܝܘܡܐ ܕܚܫܘܟܐ 24  ܢܒܥܬܝܘܗܝ ܐܘܠܨܢܐ ܘܥܩܬܐ ܬܕܪܟܝܘܗܝ ܐܝܟ ܡܠܟܐ ܕܡܛܝܒ ܠܩܪܒܐ 25  ܡܛܠ ܕܐܪܝܡ ܥܠ ܐܠܗܐ ܐܝܕܗ ܘܥܠ ܚܣܝܢܐ ܐܬܓܒܪ 26  ܘܪܗܛ ܥܠܘܗܝ ܒܨܘܪܐ ܪܡܐ ܘܒܩܦܝܐ ܕܩܕܠܗ ܒܣܘܓܐܬ ܣܕܪܐ ܕܣܟܪܐ 27  ܘܟܣܝ ܐܦܘܗܝ ܒܬܪܒܗ ܘܥܒܕ ܟܝܡܐ ܠܥܠ ܡܢ ܥܝܘܬܐ 28  ܘܐܘܬܒ ܩܘܪܝܐ ܚܪܒܬܐ ܕܠܐ ܝܬܒܢ ܘܐܬܛܝܒ ܠܩܪܒܐ 29  ܠܐ ܢܟܬܪ ܘܠܐ ܢܩܘܡ ܚܝܠܗ ܘܠܐ ܢܪܡܐ ܡܠܐ ܥܠ ܐܪܥܐ 30  ܘܠܐ ܢܥܢܕܘܢ ܡܢ ܚܫܘܟܐ ܘܥܢܩܘܗܝ ܬܝܒܫ ܫܠܗܒܝܬܐ ܢܫܛܐ ܒܪܘܚܐ ܕܦܘܡܗ 31  ܘܠܐ ܢܗܝܡܢ ܠܕܓܠܘܬܐ ܡܛܥܝܢܝܬܐ ܡܛܘܠ ܕܐܝܩܐ ܗܘܬ ܡܘܥܝܬܗ 32  ܘܕܠܐ ܒܝܘܡܘܗܝ ܝܒܫ ܘܐܝܕܘܗܝ ܠܐ ܢܫܟܚܢ 33  ܢܥܩܘܪ ܐܝܟ ܓܦܬܐ ܒܣܪܘܗܝ ܘܢܫܕܐ ܐܝܟ ܙܝܬܐ ܡܘܥܝܬܗ 34  ܡܛܠ ܕܟܢܘܫܬܐ ܕܚܢܦܐ ܬܗܘܐ ܠܚܘܪܒܐ ܘܠܨܕܝܐ ܘܢܘܪܐ ܬܐܟܘܠ ܠܡܫܟܢܐ ܕܥܘܠܐ 35  ܒܛܢܘ ܥܘܠܐ ܘܝܠܕܘ ܥܬܐ ܘܟܪܣܬܗܘܢ ܡܠܝܢ ܢܟܠܐ܀ 

1  ܘܥܢܐ ܐܝܘܒ ܘܐܡܪ 2  ܫܡܥܬ ܕܣܓܝܐܢ ܐܝܟ ܗܠܝܢ ܘܡܒܝܐܢܝ ܒܥܘܠܐ ܐܢܬܘܢ ܟܠܟܘܢ 3  ܠܐ ܬܟܪܘܢ ܠܪܘܚܝ ܒܡܠܐ ܘܐܦܢ ܬܐܡܪܘܢ ܠܝ ܠܐ ܥܢܐ ܐܢܐ 4  ܐܦ ܐܢܐ ܐܟܘܬܟܘܢ ܐܡܠܠ ܐܫܬܘܦ ܕܝܢ ܥܒܝܕܢ ܗܘܝ ܢܦܫܬܟܘܢ ܚܠܦ ܢܦܫܝ ܘܒܩܝܬܟܘܢ ܕܝܢ ܒܡܠܐ ܘܐܢܝܕܬ ܥܠܝܟܘܢ ܒܪܝܫܝ 5  ܒܨܝܬܟܘܢ ܕܝܢ ܒܡܠܝܟܘܢ ܘܡܡܠܠܐ ܕܣܦܘܬܝ ܠܐ ܕܝܢ ܚܣܟܬ ܡܢܟܘܢ 6  ܐܢ ܐܡܠܠ ܓܝܪ ܠܐ ܦܪܩ ܟܐܒܝ ܘܐܢ ܫܠܐ ܐܢܐ ܡܢܘ ܡܪܘܚ ܠܝ 7  ܡܛܠ ܕܗܫܐ ܐܠܐܝܢܝ ܘܢܛܪ ܟܠܗ ܣܗܕܘܬܝ 8  ܘܐܩܝܡܢܝ ܘܗܘܝܬ ܣܗܕܐ ܘܩܡܬ ܒܝ ܟܕܒܘܬܝ ܘܩܕܡܘܗܝ ܡܠܠܬ 9  ܪܘܓܙܗ ܬܒܪܢܝ ܘܦܫܚܢܝ ܘܚܪܩ ܥܠܝ ܫܢܘܗܝ ܒܥܠܕܒܒܝ ܚܒܪܘ ܥܝܢܝܗܘܢ ܥܠܝ 10  ܘܥܠܝ ܦܬܚܘ ܦܘܡܗܘܢ ܒܚܣܕܐ ܘܡܚܘ ܦܟܝ ܐܟܚܕܐ ܘܚܡܬܐ ܡܬܡܠܝܢ ܗܘܘ ܥܠܝ 11  ܐܫܠܡܢܝ ܠܡܠܐܟܐ ܥܘܠܐ ܘܠܐܝܕܐ ܕܪܫܝܥܐ ܐܫܠܡܢܝ 12  ܫܠܐ ܗܘܝܬ ܘܛܪܦܢܝ ܐܚܕ ܒܩܕܠܝ ܘܒܕܪܢܝ ܐܩܝܡܢܝ ܠܗ ܐܝܟ ܢܝܫܐ 13  ܘܣܓܝܘ ܥܠܝ ܓܐܪܘܗܝ ܘܫܕܐ ܒܟܘܠܝܬܝ ܘܠܐ ܚܣ ܐܫܕ ܥܠ ܐܪܥܐ ܡܪܪܬܝ 14  ܬܪܥܢܝ ܬܘܪܥܬܐ ܒܓܘ ܬܘܪܥܬܐ ܘܪܗܛ ܥܠܝ ܐܝܟ ܕܥܠ ܓܢܒܪܐ 15  ܣܩܐ ܐܬܟܒܢܬ ܥܠ ܡܫܟܝ ܘܦܠܦܠܬ ܒܥܦܪܐ ܪܝܫܝ 16  ܐܦܝ ܐܬܕܠܚ ܡܢ ܒܟܬܐ ܘܚܙܝܬܝ ܡܢ ܛܠܠܗ ܕܡܘܬܐ 17  ܥܠ ܕܠܝܬ ܥܘܠܐ ܒܐܝܕܝ ܘܨܠܘܬܝ ܕܟܝܐ 18  ܐܪܥܐ ܠܐ ܬܟܣܐ ܕܡܝ ܘܠܐ ܢܗܘܐ ܐܬܪܐ ܠܙܥܩܬܝ 19  ܘܗܫܐ ܗܐ ܒܫܡܝܐ ܣܗܕܝ ܘܝܕܥܝ ܒܡܪܘܡܐ 20  ܐܚܝ ܘܪܚܡܝ ܠܘܬ ܐܠܗܐ ܫܦܥܬ ܥܝܢܝ 21  ܠܘܝ ܕܝܢ ܢܟܣ ܒܪ  ܐܢܫܐ ܠܐܠܗܐ ܐܝܟ ܓܒܪܐ ܠܚܒܪܗ 22  ܕܡܢܝܢܐ ܕܫܢܘܗܝ ܐܬܝܢ ܘܐܘܪܚܐ ܕܠܐ ܗܦܟܐ ܐܙܠ 

1  ܪܘܚܝ ܐܬܛܪܦܬ ܘܝܘܡܝ ܐܬܕܥܟܘ ܛܝܒܘ ܠܝ ܩܒܪܐ 2  ܡܛܘܠ ܕܠܝܬ ܫܘܩܪܐ ܠܘܬܝ ܘܒܡܪܪܗܘܢ ܒܬܬ ܪܘܚܝ 3  ܣܝܡ ܢܐ ܡܫܟܢܝ ܠܘܬܟ ܡܢܘ ܗܢܐ ܡܫܠܡ ܐܝܕܝ 4  ܡܛܠ ܕܠܒܗܘܢ ܟܣܝܬ ܡܢ ܣܘܟܠܐ ܡܛܠ ܗܢܐ ܢܬܬܪܝܡܘܢ ܒܦܠܓܘܬܐ 5  ܘܢܬܪܘܪܒ ܪܚܡܐ ܥܠ ܪܚܡܗ ܘܥܝܢܐ ܕܒܢܝܗܘܢ ܢܚܫܟܢ 6  ܘܐܩܝܡ ܫܘܠܛܢܐ ܕܥܡܡܐ ܘܬܚܦܝܬܐ ܥܠ ܐܦܝܗܘܢ ܐܗܘܐ 7  ܟܐܒܬ ܡܢ ܪܘܓܙܐ ܥܝܢܝ ܘܬܪܥܝܬܝ ܟܠܗܝܢ ܐܝܟ ܛܠܢܝܬܐ 8  ܢܬܡܗܘܢ ܬܪܝܨܐ ܥܠ ܗܕܐ ܘܙܟܝܐ ܥܠ ܚܝܒܐ ܢܬܢܦܨ 9  ܢܐܚܘܕ ܙܕܝܩܐ ܐܘܪܚܗ ܘܢܚܡܣܢ ܘܕܕܟܝܢ ܐܝܕܘܗܝ ܢܘܣܦ ܥܠ ܚܝܠܐ 10  ܒܪܡ ܗܐ ܟܠܟܘܢ ܬܒܬܘܢ ܘܗܦܟܬܘܢ ܘܐܬܝܬܘܢ ܠܘܬܝ ܘܠܐ ܐܫܟܚܬ ܒܟܘܢ ܕܚܟܝܡ 11  ܡܥܒܪܝ ܝܘܡܬܐ ܡܒܛܠܝ ܡܚܫܒܬܐ ܡܘܒܕܝ ܠܠܒܘܬܐ ܕܥܡܡܐ 12  ܠܠܝܐ ܠܐܝܡܡܐ ܣܝܡܝܢ ܐܢܬܘܢ ܘܢܗܝܪܐ ܡܩܪܒܝܢ ܐܢܬܘܢ ܡܢ ܩܕܡ ܚܫܘܟܐ 13  ܐܢ ܐܣܟܐ ܠܫܝܘܠ ܒܝܬܝ ܗܘ ܘܒܚܫܘܟܐ ܬܫܘܝܬܝ ܫܘܝܬ 14  ܠܚܒܠܐ ܩܪܝܬ ܐܒܝ ܐܢܬ ܘܐܡܝ ܘܚܬܝ ܠܪܡܬܐ 15  ܐܝܟܘ ܡܟܝܠ ܣܒܪܝ ܘܬܘܟܠܢܝ ܘܠܣܒܪܝ ܡܢܘ ܢܫܟܚܝܘܗܝ 16  ܒܬܘܩܦܐ ܠܫܝܘܠ ܬܚܬܘܢ ܘܐܟܚܕܐ ܠܥܦܪܐ ܢܚܬܘܢ܀ 

1  ܘܥܢܐ ܒܠܕܕ ܫܘܚܝܐ ܘܐܡܪ 2  ܥܕܡܐ ܠܐܡܬܝ ܣܝܡܝܢ ܐܢܬܘܢ ܣܩܘܒܠܐ ܠܡܠܐ ܐܬܒܝܢܘ ܘܐܚܪܝܬ ܢܡܠܠ 3  ܠܡܢܐ ܐܬܚܫܒܢ ܐܝܟ ܒܥܝܪܐ ܘܐܬܛܡܐܢ ܒܥܝܢܝܟ 4  ܩܛܠ ܢܦܫܗ ܒܪܘܓܙܗ ܗܐ ܡܛܠܬܟ ܬܫܬܒܩ ܐܪܥܐ ܘܢܫܢܐ ܛܘܪܐ ܡܢ ܕܘܟܬܗ 5  ܘܐܦ ܫܪܓܐ ܕܪܫܝܥܐ ܢܕܥܟ ܘܐܦ ܬܓܗ ܫܠܗܒܝܬܐ ܕܢܘܪܗ 6  ܢܘܗܪܐ ܢܚܫܟ ܒܡܫܟܢܝܗܘܢ ܘܫܪܓܗ ܢܕܥܟ ܥܠܘܗܝ 7  ܢܨܕܝܢ ܗܠܟܬܗ ܒܟܐܒܘܗܝ ܘܬܛܒܥܝܘܗܝ ܬܪܥܝܬܗ 8  ܡܛܠ ܕܐܘܫܛ ܪܓܠܗ ܒܡܨܝܕܬܐ ܘܥܠ ܣܪܝܓܬܐ ܗܠܟ 9  ܘܐܚܕ ܦܚܐ ܒܥܩܒܗ ܢܬܥܫܢܘܢ ܥܠܘܗܝ ܨܗܘܢܐ 10  ܛܡܝܪ ܗܘ ܒܐܪܥܐ ܚܒܠܗ ܘܡܨܝܕܬܗ ܥܠ ܫܒܝܠܐ ܬܬܟܪܟ 11  ܚܕܪܘܗܝ ܣܕܪܝ ܒܘܠܗܝܐ ܘܒܕܪܘ ܐܢܝܢ ܠܪܓܠܘܗܝ 12  ܘܢܗܘܐ ܟܦܢܐ ܟܐܒܗ ܘܬܒܪܐ ܡܬܩܢ ܠܬܘܠܕܬܗ 13  ܢܬܐܟܠܢ ܒܬܘܩܦܐ ܩܘܪܝܗ ܘܒܬܩܘܦ ܡܝܬܐ ܒܘܟܪܗ 14  ܢܬܦܣܩ ܡܢ ܡܫܟܢܗ ܬܘܟܠܢܗ ܘܢܣܪܗܒܘܢܗ ܒܘܠܗܝܝ ܡܠܟܐ 15  ܘܢܫܪܘܢ ܒܡܫܟܢܗ ܡܢ ܕܠܝܬ ܐܢܫ ܬܬܒܕܪ ܥܠ ܐܬܪܗ ܟܒܪܝܬܐ 16  ܡܢ ܠܬܚܬ ܥܩܪܘܗܝ ܢܐܒܫܘܢ ܘܡܢ ܠܥܠ ܢܬܪ ܩܛܦܗ 17  ܢܐܒܕ ܕܘܟܪܢܗ ܡܢ ܐܪܥܐ ܘܠܝܬ ܠܗ ܫܡ ܥܠ ܐܦܝ ܒܪܝܬܐ 18  ܢܣܚܦܘܢܗ ܡܢ ܢܘܗܪܐ ܠܚܫܘܟܐ ܘܡܢ ܬܒܝܠ ܢܕܚܩܘܢܗ 19  ܠܐ ܫܡ ܠܗ ܘܠܐ ܕܘܟܪܢ ܒܥܡܐ ܘܠܐ ܢܗܘܐ ܠܗ ܣܪܝܕܐ ܒܡܥܡܪܗ 20  ܥܠ ܝܘܡܘܗܝ ܢܬܡܗܘܢ ܐܚܪܝܐ ܘܩܕܡܝܐ ܙܩܦܬ ܣܥܪܬܗܘܢ 21  ܒܪܡ ܗܠܝܢ ܐܢܘܢ ܡܫܟܢܘܗܝ ܕܥܘܠܐ ܘܗܢܘ ܐܬܪܐ ܕܡܢ ܕܠܐ ܝܕܥ ܠܐܠܗܐ܀ 

1  ܘܥܢܐ ܐܝܘܒ ܘܐܡܪ 2  ܥܕܡܐ ܠܐܡܬܝ ܡܕܘܝܢ ܐܢܬܘܢ ܠܢܦܫܝ ܘܡܟܐܒܝܢ ܐܢܬܘܢ ܠܝ ܒܡܠܐ 3  ܕܗܐ ܥܣܪ ܙܒܢܝܢ ܡܟܘܢܝܢ ܐܢܬܘܢ ܠܝ ܘܠܐ ܒܗܬܝܢ ܐܢܬܘܢ ܕܡܟܪܝܢ ܐܢܬܘܢ ܠܝ 4  ܘܐܢ ܫܪܝܪܐܝܬ ܛܥܝܬ ܠܘܬܝ ܬܗܘܐ ܛܥܝܘܬܝ 5  ܘܐܢ ܡܢ ܩܘܫܬܐ ܐܬܪܘܪܒܬܘܢ ܥܠܝ ܘܐܟܣܬܘܢܢܝ ܘܚܣܕܬܘܢܢܝ 6  ܕܥܘ ܗܟܝܠ ܕܐܠܗܐ ܗܘ ܚܝܒܢܝ ܘܡܨܝܕܬܗ ܗܘ ܦܪܣ ܥܠܝ 7  ܘܐܢ ܡܝܠܠ ܐܢܐ ܐܢܫ ܠܐ ܥܢܐ ܠܝ ܘܐܢ ܐܒܓܢ ܠܝܬ ܕܬܒܥ ܠܝ 8  ܐܘܪܚܬܝ ܣܓ ܕܠܐ ܐܥܒܪ ܘܣܡ ܚܫܘܟܐ ܥܠ ܫܒܝܠܝ 9  ܐܝܩܪܝ ܐܫܠܚ ܡܢܝ ܘܐܥܒܪ ܟܠܝܠܐ ܕܪܝܫܝ 10  ܥܩܪܢܝ ܡܢ ܟܘܠ ܣܛܪܝ ܘܐܙܠܬ ܘܫܩܠ ܐܝܟ ܩܝܣܐ ܣܒܪܝ 11  ܘܬܩܦ ܥܠܝ ܪܘܓܙܗ ܘܚܫܒܢܝ ܠܗ ܐܝܟ ܒܥܠܕܒܒܐ 12  ܘܐܟܚܕܐ ܐܬܘ ܥܠܝ ܫܠܝܚܘܗܝ ܘܕܪܫܘ ܥܠܝ ܐܘܪܚܬܗܘܢ ܘܫܪܘ ܚܕܪܝ ܡܫܟܢܝ 13  ܐܚܝ ܐܪܚܩܘ ܡܢܝ ܘܝܕܥܝ ܥܒܪܘ 14  ܦܣܩܘ ܩܪܝܒܝ ܡܢ ܠܘܬܝ ܘܝܕܥܝ ܐܬܢܫܝܘܢܝ 15  ܬܘܬܒܝ ܒܝܬܝ ܘܐܡܗܬܝ ܐܝܟ ܢܘܟܪܝܐ ܚܫܒܘܢܝ ܘܢܘܟܪܝ ܗܘܝܬ ܒܥܝܢܝܗܘܢ 16  ܠܥܒܕܝ ܩܪܝܬ ܘܠܐ ܥܢܢܝ ܘܐܬܟܫܦܬ ܠܗ ܒܡܠܝ ܦܘܡܝ ܘܐܬܚܢܢܬ ܠܗ 17  ܗܘܝܬ ܢܘܟܪܝܐ ܠܐܢܬܬܝ ܘܐܬܚܢܢܬ ܠܒܪ ܡܥܝ 18  ܘܐܦ ܥܘܠܐ ܐܣܠܝܘܢܝ ܩܡܬ ܘܡܠܠܘ ܒܝ 19  ܐܣܠܝܘܢܝ ܟܘܠ ܡܠܟܝ ܡܠܟܝ ܘܐܦ ܪܚܡܝ ܐܬܗܦܟܘ ܥܠܝ܀ 20  ܡܫܟܝ ܘܒܣܪܝ ܕܒܩ ܒܓܪܡܝ ܘܐܬܦܠܛܬ ܒܡܫܟܐ ܕܫܢܝ 21  ܚܘܢܘܢܝ ܐܢܬܘܢ ܪܚܡܝ ܡܛܠ ܕܐܝܕܗ ܗܘ ܕܐܠܗܐ ܩܪܒܬ ܠܝ 22  ܠܡܢܐ ܬܪܕܦܘܢܢܝ ܐܦ ܐܢܬܘܢ ܐܝܟ ܐܠܗܐ ܘܡܢ ܒܣܪܝ ܠܐ ܬܣܒܥܘܢ 23  ܡܢ ܕܝܢ ܥܒܕ ܕܡܬܟܬܒܢ ܗܘܝ ܡܠܝ ܘܡܬܪܫܡܢ ܗܘܝ ܒܣܦܪܐ 24  ܘܒܩܢܝܐ ܕܦܪܙܠܐ ܘܒܨܝܪܐ ܕܐܒܪܐ ܠܥܠܡ ܘܥܠ ܟܐܦܐ ܢܬܪܫܡܢ 25  ܘܐܢܐ ܝܕܥ ܐܢܐ ܕܦܪܘܩܝ ܚܝ ܗܘ ܘܒܣܘܦܐ ܥܠ ܐܪܥܐ ܢܬܓܠܐ 26  ܘܥܠ ܡܫܟܝ ܗܘ ܐܬܟܪܟ ܗܠܝܢ ܘܥܠ ܒܣܪܝ 27  ܐܢ ܬܚܙܐ ܠܐܠܗܐ ܥܝܢܝ ܚܙܝ ܢܘܗܪܐ ܟܘܠܝܬܝ ܡܣܦ ܗܘ ܓܝܪ ܣܦܬ ܡܢ ܩܝܡܝ 28  ܕܐܡܪܝܢ ܐܢܬܘܢ ܡܢܐ ܪܕܦܝܢܢ ܠܗ ܛܒܐ ܓܝܪ ܡܠܬܐ ܐܫܟܚ ܒܬܪܝ 29  ܦܪܘܩܘ ܠܟܘܢ ܡܢ ܩܕܡ ܚܪܒܐ ܡܛܠ ܕܚܡܬܐ ܕܚܛܗܐ ܚܪܒܐ ܗܝ ܡܛܘܠ ܕܬܕܥܘܢ ܕܐܝܬ ܕܝܢܐ܀ 

1  ܘܥܢܐ ܨܘܦܪ ܢܥܡܬܝܐ ܘܐܡܪ 2  ܡܛܠ ܗܠܟܬܝ ܐܬܝܒܘܢܝ ܘܡܛܘܠܬܝ ܟܬܪܘ ܠܝ 3  ܡܪܕܘܬܐ ܕܡܟܣܢܘܬܝ ܐܫܡܥ ܘܪܘܚܐ ܕܣܘܟܠܝ ܢܥܢܝܢܝ 4  ܗܕܐ ܝܕܥܬ ܡܢ ܥܠܡܐ ܡܢ ܕܐܬܒܪܝ ܐܕܡ ܥܠ ܐܪܥܐ ܡܢܘ ܥܒܕ ܠܐܢܫܐ ܥܠ ܐܪܥܐ 5  ܡܛܠ ܕܬܫܒܘܚܬܗܘܢ ܕܪܫܝܥܐ ܡܢ  ܓܘܗܘܢ ܘܚܕܘܬܗ ܕܚܢܦܐ ܥܕܡܐ ܗܝ ܠܙܒܢ ܙܥܘܪ 6  ܐܢ ܢܣܩ ܠܫܡܝܐ ܪܘܡܗ ܘܪܝܫܗ ܠܥܢܢܐ ܢܡܛܐ 7  ܐܝܟ ܥܠܥܠܐ ܠܥܠܡ ܢܐܒܕ ܚܙܝܘܗܝ ܢܐܡܪܘܢ ܐܝܟܘ 8  ܘܐܝܟ ܚܠܡܐ ܢܦܪܚ ܘܠܐ ܢܫܬܟܚ ܘܢܦܪܕ ܐܝܟ ܚܙܘܐ ܕܠܠܝܐ 9  ܥܝܢܐ ܕܚܙܬܗ ܬܘܒ ܠܐ ܬܘܣܦ ܠܡܚܙܝܗ ܘܠܐ ܬܘܒ ܢܚܘܪܘܢ ܐܬܪܗ 10  ܒܢܘܗܝ ܢܬܬܒܪܘܢ ܒܡܣܟܢܘܬܐ ܘܐܝܕܘܗܝ ܢܘܫܛܢ ܒܝܠܕܗ 11  ܓܪܡܘܗܝ ܡܠܝܢ ܡܘܚܐ ܘܥܡܗ ܥܠ ܐܪܥܐ ܢܫܟܒܘܢ 12  ܐܢ ܬܒܣܡ ܒܦܘܡܗ ܒܝܫܬܗ ܘܢܟܠܐ ܬܚܝܬ ܠܫܢܗ ܢܛܫܝܘܗܝ 13  ܢܚܘܣ ܥܠܘܗܝ ܘܠܐ ܢܫܒܩܝܘܗܝ ܘܢܟܠܝܘܗܝ ܒܓܘ ܚܫܟܗ 14  ܠܚܡܗ ܒܡܥܘܗܝ ܢܬܗܦܟ ܘܡܪܬܐ ܕܬܢܝܢܐ ܒܓܘܗ 15  ܘܡܐܟܘܠܬܐ ܕܒܠܥ ܢܬܝܒܝܗ ܡܢ ܟܪܣܗ ܘܢܘܒܕܝܘܗܝ ܐܠܗܐ 16  ܡܪܬܐ ܕܦܬܢܐ ܢܐܢܩ ܘܠܫܢܐ ܕܐܣܦܣ ܢܩܛܠܝܘܗܝ 17  ܠܐ ܢܚܙܐ ܒܦܘܠܓܐ ܕܢܗܪܘܬܐ ܘܕܪܓܠܬܐ ܕܕܒܫܐ ܘܕܚܐܘܬܐ 18  ܢܗܦܘܟ ܠܠܐܘܬܐ ܘܠܐ ܢܒܠܥ ܒܚܝܠ ܚܠܦܗ ܠܐ ܢܬܗܢܐ 19  ܕܐܬܪܥܝ ܠܡܫܒܩ ܠܡܣܟܢܐ ܘܒܝܬܐ ܕܚܛܘܦܝܐ ܠܐ ܢܬܒܢܐ 20  ܡܛܠ ܕܠܐ ܝܕܥ ܕܝܢܗ ܒܟܪܣܗ ܘܒܪܓܝܓܬܗ ܠܐ ܢܬܦܠܛ 21  ܠܝܬ ܕܦܠܛ ܡܢ ܬܘܠܕܬܗ ܡܛܠ ܗܢܐ ܠܐ ܬܟܬܪ ܛܒܬܗ 22  ܒܟܝܠܬܐ ܕܐܟܝܠ ܢܬܦܪܥ ܘܟܠܗ ܐܝܕܐ ܕܥܘܠܐ ܬܐܬܐ ܥܠܘܗܝ 23  ܘܢܗܘܐ ܠܐܒܕܢܐ ܒܛܢܗ ܘܢܓܪܐ ܒܗ ܚܡܬܐ ܕܪܘܓܙܗ ܘܢܡܛܪ ܥܠܘܗܝ ܒܩܪܒܬܢܘܬܗ 24  ܕܥܪܩ ܡܢ ܫܪܝܢܐ ܕܦܪܙܠܐ ܬܥܒܪ ܥܠܘܗܝ ܩܫܬܐ ܕܢܚܫܐ 25  ܬܫܡܘܛ ܘܬܦܩ ܓܘܝܗ ܘܡܫܟܐ ܕܡܪܪܬܗ ܢܬܒܙܥ ܥܠܘܗܝ ܐܡܝܢ ܬܘܩܦܐ 26  ܘܟܠ ܚܫܘܟܐ ܛܡܝܪ ܠܬܘܠܕܬܗ ܬܐܟܠܝܘܗܝ ܢܘܪܐ ܕܠܐ ܢܦܝܚܐ ܘܢܐܒܫ ܣܪܝܕܐ ܒܡܫܟܢܗ 27  ܢܓܠܘܢ ܫܡܝܐ ܚܛܗܘܗܝ ܘܐܪܥܐ ܬܬܢܩܡ ܡܢܗ 28  ܢܬܓܠܝܢ ܫܬܐܣܐ ܕܒܝܬܗ ܘܢܬܢܓܕ ܒܝܘܡܐ ܕܪܘܓܙܐ 29  ܗܕܐ ܗܝ ܡܢܬܗ ܕܒܪܢܫܐ ܪܫܝܥܐ ܡܢ ܩܕܡ ܐܠܗܐ ܘܝܪܬܘܬܐ ܕܡܠܘܗܝ ܡܢ ܡܪܘܡܐ܀܀ 

1  ܘܥܢܐ ܐܝܘܒ ܘܐܡܪ 2  ܫܡܥܘ ܡܫܡܥ ܡܠܝ ܘܢܗܘܐ ܒܟܘܢ ܒܘܝܢܐ 3  ܣܝܒܪܘܢܝ ܘܐܡܠܠ ܘܒܬܪ ܦܬܓܡܝ ܡܝܩܘ 4  ܐܡܪ ܠܒܪܢܫܐ ܡܠܝ ܠܡܢܐ ܡܬܥܝܩܐ ܪܘܚܝ 5  ܐܬܦܢܘ ܠܘܬܝ ܘܬܡܗܘ ܘܣܝܡܘ ܐܝܕܝܟܘܢ ܥܠ ܦܘܡܟܘܢ 6  ܕܐܢ ܐܬܕܟܪܬ ܐܬܬܙܝܥܬ ܘܐܚܕܘ ܠܒܣܪܝ ܨܘܪܢܐ 7  ܡܛܠ ܡܢܐ ܪܫܝܥܐ ܚܝܝܢ ܘܡܥܬܩܝܢ ܓܢܒܪܝ ܚܝܠܐ 8  ܙܪܥܗܘܢ ܡܬܩܢ ܩܕܡܝܗܘܢ ܘܒܢܝܗܘܢ ܠܥܢܝܗܘܢ 9  ܒܬܝܗܘܢ ܫܠܝܢ ܡܢ ܕܚܠܬܐ ܘܠܝܬ ܫܒܛܗ ܕܐܠܗܐ ܥܠܝܗܘܢ 10  ܬܘܪܗ ܥܒܪ ܘܠܐ ܓܥܐ ܘܦܠܛܐ ܬܘܪܬܗ ܘܠܐ ܡܚܒܠܐ 11  ܡܫܪܪܝܢ ܐܝܟ ܥܢܐ ܒܢܝܗܘܢ ܘܝܠܘܕܝܗܘܢ ܡܫܘܪܝܢ 12  ܫܩܠܘ ܦܠܓܐ ܘܟܢܪܐ ܘܚܕܝܢ ܠܩܠܐ ܕܙܡܪܐ 13  ܡܓܡܪܝܢ ܒܛܒܬܐ ܝܘܡܝܗܘܢ ܘܒܥܓܠ ܠܫܝܘܠ ܢܚܬܝܢ 14  ܘܐܡܪܝܢ ܠܐܠܗܐ ܥܒܪ ܡܢܢ ܘܠܡܕܥ ܐܘܪܚܬܟ ܠܐ ܨܒܝܢܢ 15  ܘܐܡܪܝܢ ܡܢ ܗܘ ܐܠܗܐ ܕܢܦܠܚܝܘܗܝ ܐܘ ܡܢܐ ܝܬܪܝܢܢ ܕܢܒܥܐ ܡܢܗ 16  ܗܐ ܠܐ ܗܘܐ ܒܐܝܕܝܗܘܢ ܛܘܒܗܘܢ ܘܡܚܫܒܬܗܘܢ ܕܪܫܝܥܐ ܐܬܪܚܩܬ ܡܢܝ 17  ܟܡܐ ܢܕܥܟ ܫܪܓܗܘܢ ܕܪܫܝܥܐ ܘܢܐܬܐ ܥܠܝܗܘܢ ܬܒܪܐ ܚܒܠܐ ܢܦܠܓ ܪܘܓܙܗ 18  ܘܢܗܘܘܢ ܐܝܟ ܬܒܢܐ ܩܕܡ ܪܘܚܐ ܘܐܝܟ ܥܘܪܐ ܕܫܩܠܐ ܠܗ ܟܘܟܝܬܐ 19  ܐܠܗܐ ܢܛܪ ܥܘܠܗ ܠܒܢܘܗܝ ܘܢܦܪܥܝܘܗܝ ܘܢܕܥ 20  ܘܢܚܙܝܢ ܥܝܢܘܗܝ ܐܒܕܢܗ ܘܡܢ ܚܡܬܗ ܕܐܠܗܐ ܢܫܬܐ 21  ܡܢܘ ܨܒܝܢܗ ܒܒܝܬܗ ܡܢ ܒܬܪܗ ܘܡܢܝܢܐ ܕܝܪܚܘܗܝ ܢܬܢܛܪܘܢ ܠܒܢܘܗܝ 22  ܠܐܠܗܐ ܡܠܦܝܢ ܐܢܬܘܢ ܝܕܥܬܐ ܕܗܘ ܠܪܡܐ ܢܕܘܢ 23  ܕܐܢ ܗܢܐ ܢܡܘܬ ܒܥܘܫܢܐ ܕܫܠܡܘܬܗ ܕܬܟܝܠ ܗܘܐ ܘܫܠܐ 24  ܘܓܒܘܗܝ ܡܠܝܢ ܬܪܒܐ ܘܓܪܡܘܗܝ ܡܠܝܢ ܡܘܚܐ 25  ܗܢܐ ܢܡܘܬ ܒܢܦܫ ܡܪܝܪܐ ܘܠܐ ܐܟܠ ܒܛܒܬܐ 26  ܐܟܚܕܐ ܥܠ ܐܪܥܐ ܫܟܒܝܢ ܘܪܡܬܐ ܬܟܣܐ ܐܢܘܢ 27  ܗܐ ܝܕܥ ܐܢܐ ܡܚܫܒܬܟܘܢ ܘܡܠܟܐ ܕܥܠܝ ܡܬܚܫܒܝܢ ܐܢܬܘܢ 28  ܡܛܘܠ ܕܐܡܪܬܘܢ ܕܐܝܟܘ ܒܝܬܗ ܕܙܕܝܩܐ ܘܐܝܢܘ ܡܫܪܝܐ ܕܡܫܟܢܐ ܕܪܫܝܥܐ 29  ܠܐ ܓܝܪ ܫܐܠܬܘܢ ܠܥܒܪܝ ܐܘܪܚܐ ܘܐܬܘܬܗܘܢ ܠܐ ܐܫܬܘܕܥܬܘܢ 30  ܡܛܠ ܕܠܝܘܡܐ ܕܬܒܪܐ ܡܬܢܛܪ ܒܝܫܐ ܘܠܝܘܡܐ ܕܪܘܓܙܐ ܡܬܕܟܪ 31  ܡܢܘ ܡܚܘܐ ܠܗ ܐܘܪܚܐ ܘܗܘ ܡܕܡ ܕܥܒܕ ܡܢܘ ܦܪܥ ܠܗ 32  ܗܘ ܕܝܢ ܐܙܠ ܠܩܒܪܐ ܘܠܓܕܫܐ ܡܬܢܛܪ 33  ܒܠܥܝܢ ܠܗ ܓܦܝܦܝ ܢܚܠܐ ܘܒܬܪܗ ܟܠܢܫ ܡܬܢܓܕ ܘܩܕܡܘܗܝ ܠܝܬ ܡܢܝܢ 34  ܘܐܝܟܐ ܬܠܒܒܘܢܢܝ ܗܒܠܐ ܘܬܝܒܬܐ ܕܦܬܓܡܘܗܝ ܝܬܪܘ ܩܕܡܝ܀ 

1  ܘܥܢܐ ܐܠܝܦܙ ܬܝܡܢܝܐ ܘܐܡܪ 2  ܕܠܡܐ ܥܡ ܐܠܗܐ ܐܡܪ ܐܢܬ ܓܒܪܐ ܕܐܢܬ ܐܫܬܘܝܬ ܥܡܗ ܒܚܟܡܬܐ 3  ܘܡܢܐ ܝܘܬܪܢ ܕܡܬܡܡ ܐܢܬ ܐܘܪܚܬܟ ܡܢ ܕܚܠܬܟ 4  ܢܟܣܟ ܘܢܥܘܠ ܒܕܝܢܐ ܥܡܟ 5  ܗܐ ܒܝܫܬܟ ܪܒܐ ܗܝ ܘܠܝܬ ܣܘܦ ܠܚܛܗܝܟ 6  ܡܛܠ ܕܢܣܒܬ ܡܫܟܢܐ ܕܐܚܝܟ ܣܪܝܩܐܝܬ ܘܠܒܘܫܐ ܕܥܪܛܠܝܐ ܐܫܠܚܬ 7  ܠܐ ܡܝܐ ܐܫܩܝܬ ܠܡܛܪܦܐ ܘܡܢ ܟܦܢܐ ܟܠܝܬ ܠܚܡܐ 8  ܐܝܬ ܓܒܪܐ ܕܙܪܥ ܠܗ ܐܪܥܐ ܘܡܪܐ ܩܛܝܪܐ ܢܣܒ ܠܗ ܡܢܗ 9  ܐܪܡܠܬܐ ܫܕܪܬ ܣܪܝܩܐܝܬ ܘܕܪܥܗ ܕܝܬܡܐ ܡܟܟܬ 10  ܡܛܠ ܗܢܐ ܚܕܪܘܟ ܦܚܐ ܘܐܙܝܥܬܟ ܕܚܠܬܐ ܡܢ ܫܠܝ 11  ܐܝܡܟܐ ܗܘ ܚܫܘܟܐ ܠܐ ܚܙܝܬ ܘܫܦܥܐ ܕܡܝܐ ܢܟܣܝܟ 12  ܗܐ ܐܠܗܐ ܐܪܝܡ ܫܡܝܐ ܘܚܙܐ ܪܝܫ ܟܘܟܒܐ ܕܐܬܬܪܝܡ 13  ܘܐܡܪ ܐܢܬ ܡܢܐ ܝܕܥ ܐܠܗܐ ܕܠܡܐ ܠܓܘ ܡܢ ܥܪܦܠܐ ܢܕܘܢ 14  ܥܢܢܐ ܓܝܪ ܣܬܪܗ ܘܠܐ ܚܙܘ ܘܥܠ ܚܘܓܬܐ ܕܫܡܝܐ ܡܗܠܟ܀ 15  ܐܘܪܚܐ ܕܥܠܡܐ ܢܛܪܬ ܕܟܒܫܘܗ ܥܡܐ ܕܫܘܩܪܐ ܕܠܐ ܒܥܕܢܗܘܢ 16  ܘܒܥܒܪ ܢܗܪܐ ܐܬܟܠܝܘ ܘܠܐ ܥܗܕܘ ܠܡܢ ܕܐܟܝܢ ܫܬܐܣܝܗܘܢ 17  ܘܐܡܪܝܢ ܠܐܠܗܐ ܦܪܘܩ ܡܢܢ <ܘܠܡܕܥ ܐܘܪܚܬܟ ܠܐ ܨܒܝܢܢ#2#> ܘܡܢܐ ܥܒܕ ܠܢ ܐܠܗܐ 18  ܘܗܘ ܡܠܐ ܒܬܝܗܘܢ ܛܘܒܐ ܘܬܪܥܝܬܐ ܕܥܘܠܐ ܐܬܪܚܩܬ ܡܢܗܘܢ 19  ܢܚܙܘܢ ܙܕܝܩܐ ܘܢܚܕܘܢ ܘܙܟܝܐ ܢܡܝܩ ܒܗܘܢ 20  ܐܠܐ ܢܬܡܟܟܘܢ ܡܢ ܩܫܝܘܬܗܘܢ ܘܫܪܟܗܘܢ ܬܐܟܘܠ ܢܘܪܐ 21  ܐܫܬܘܝܝ ܕܝܢ ܥܡܗ ܘܫܠܡ ܐܢܘܢ ܡܢ ܥܠܠܬܟ ܛܒܬܐ 22  ܩܒܠ ܡܢ ܦܘܡܗ ܢܡܘܣܐ ܘܢܣܝܡ ܡܠܘܗܝ ܒܠܒܟ 23  ܐܢ ܬܬܘܒ ܠܘܬ ܐܠܗܐ ܬܬܒܢܐ ܘܐܢ ܬܪܚܩ ܥܘܠܐ ܡܢ ܡܫܟܢܟ 24  ܘܬܟܢܫ ܟܣܦܐ ܐܝܟ ܥܦܪܐ ܘܐܝܟ ܚܠܐ ܕܢܚܠܐ ܕܗܒܐ ܕܐܘܦܝܪ 25  ܘܢܗܘܐ ܐܠܗܐ ܒܥܕܪܟ ܘܟܣܦ ܚܘܫܒܢܝܢ ܢܗܘܐ ܠܟ 26  ܘܬܪܝܡ ܠܘܬ ܐܠܗܐ ܐܦܝܟ 27  ܘܬܨܠܐ ܩܕܡܘܗܝ ܘܢܫܡܥܟ ܘܢܕܪܝܟ ܬܫܠܡ 28  ܘܬܐܡܪ ܡܠܬܐ ܘܢܩܝܡ ܠܟ ܘܥܠ ܐܘܪܚܬܟ ܢܓܗ ܢܘܗܪܐ 29  ܡܛܠ ܕܡܢ ܕܡܬܡܟܟ ܐܡܪ ܕܢܬܬܪܝܡ ܘܕܡܟܝܟܢ ܥܝܢܘܗܝ ܢܬܦܪܩ 30  ܢܬܦܠܛ ܙܟܝܐ ܐܝܟܐ ܕܐܝܬܘܗܝ ܘܢܬܦܠܛ ܒܕܟܝܘܬܐ ܕܐܝܕܘܗܝ܀܀܀ 

1  ܘܥܢܐ ܐܝܘܒ ܘܐܡܪ 2  ܐܦ ܝܘܡܢܐ ܡܪܬ ܫܘܥܝܬܝ ܘܐܝܕܗ ܝܩܪܬ ܥܠ ܬܢܚܬܝ 3  ܡܢ ܕܝܢ ܥܒܕ ܕܡܫܟܚ ܗܘܝܬ ܠܡܡܛܝܘ ܥܕܡܐ ܠܡܘܬܒܗ 4  ܘܐܣܕܘܪ ܩܕܡܘܗܝ ܕܝܢܐ ܘܦܘܡܝ ܐܡܠܐ ܡܟܣܢܘܬܐ 5  ܘܝܕܥܬ ܕܝܢ ܡܢܐ ܥܢܐ ܗܘܐ ܠܝ ܘܡܬܒܝܢ ܗܘܝܬ ܡܢܐ ܐܡܪ ܗܘܐ ܠܝ 6  ܒܣܘܓܐܐ ܕܚܝܠܐ ܕܐܢ ܥܡܝ ܘܐܠܐ ܗܘܐ ܕܚܠܬܐ ܣܐܡ ܥܠܝ 7  ܬܡܢ ܬܪܝܨܐܝܬ ܕܐܢ ܗܘܝܬ ܥܡܗ ܘܙܟܐ ܗܘܝܬ ܕܡܬܦܠܛ ܗܘܝܬ ܒܕܝܢܐ 8  ܐܢ ܩܕܡܝ ܐܙܠ ܠܐ ܝܕܥ ܐܢܐ ܘܡܢ ܒܣܬܪܗ ܠܐ ܡܬܒܝܢ ܐܢܐ ܠܗ 9  ܠܣܡܠܝ ܒܥܝܬ ܘܠܐ ܐܬܚܙܝ ܠܝ ܘܥܛܦܬ ܠܝܡܝܢܝ ܘܠܐ ܚܙܝܬܗ 10  ܗܘܝܘ ܝܕܥ ܐܘܪܚܝ ܘܩܝܡܝ ܘܒܚܪܢܝ ܐܝܟ ܕܗܒܐ ܘܢܦܩܬ 11  ܘܒܫܒܝܠܘܗܝ ܐܫܬܪܪܬ ܪܓܠܝ ܐܘܪܚܬܗ ܢܛܪܬ 12  ܘܠܐ ܫܛܬ ܦܘܩܕܢܝ ܣܦܘܬܗ ܘܠܐ ܫܢܝܬ ܡܢ ܨܒܝܢܗ ܢܛܪܬ ܡܠܝ ܦܘܡܗ 13  ܘܗܘ ܒܚܕܐ ܡܢ ܗܠܝܢ ܡܢܐ ܢܬܝܒܢܝ ܕܢܦܫܗ ܐܨܛܒܝܬ ܘܥܒܕ 14  ܒܪܡ ܐܫܠܡ ܩܝܡܗ ܘܐܝܟ ܗܠܝܢ ܣܓܝܐܢ ܐܝܬ ܥܡܗ 15  ܡܛܠ ܗܢܐ ܡܢ ܩܕܡܘܗܝ ܕܚܠܬ ܘܐܬܒܝܢܬ ܘܙܥܬ ܡܢܗ 16  ܡܛܠ ܕܐܠܗܐ ܐܙܝܥ ܠܒܝ ܘܪܝܫܝ ܐܬܬܙܝܥ 17  ܡܛܠ ܕܠܐ ܐܫܬܬܩܬ ܡܢ ܩܕܡ ܚܫܘܟܐ ܘܡܢ ܩܕܡ ܬܚܦܝܬܐ ܕܥܡܛܢܐ 

1  ܡܛܠ ܡܢܐ ܡܢ ܩܕܡ ܐܠܗܐ ܠܐ ܐܬܛܫܝܘ ܥܘܠܝܢ ܘܐܬܝܕܥܘ ܘܠܐ ܚܙܘ ܝܘܡܝܗܘܢ 2  ܘܬܚܘܡܐ ܫܢܝܘ ܘܓܙܪܐ ܕܒܪܘ 3  ܘܚܡܪܐ ܕܝܬܡܐ ܕܒܪܘ ܘܡܫܟܢܘ ܬܘܪܗ ܕܐܪܡܠܬܐ 4  ܐܬܛܫܝܘ ܒܝܫܐ ܡܢ ܐܘܪܚܐ ܘܐܟܚܕܐ ܐܬܛܫܝܘ ܡܟܝܟܝܗ ܕܐܪܥܐ 5  ܐܝܟ ܥܪܕܐ ܒܡܕܒܪܐ ܕܡܩܕܡܝܢ ܠܡܐܟܘܠܬܐ ܠܚܡܐ ܠܥܠܝܡܘܬܗܘܢ 6  ܘܒܚܩܠܐ ܚܡܝܡܐ ܕܠܐ ܕܝܠܗܘܢ ܢܚܨܕܘܢ ܘܟܪܡܐ ܕܪܫܝܥܐ ܢܠܩܫܘܢ 7  ܒܐܬ ܥܪܛܠܝܐ ܡܢ  ܒܠܝ ܠܒܘܫܐ ܘܠܝܬ ܬܟܣܝܬܐ ܒܥܪܝܐ 8  ܡܢ ܙܪܝܦܬܐ ܕܛܘܪܐ ܢܬܪܛܒܘܢ ܘܡܢ ܒܠܝ ܣܬܪܐ ܠܟܐܦܐ ܢܥܦܩܘܢ 9  ܢܚܛܦܘܢ ܡܢ ܒܙܬܐ ܕܝܬܡܐ ܘܥܠ ܡܣܟܢܐ ܚܘܒܠܐ ܐܪܡܝܘ 10  ܥܪܛܠ ܗܠܟܘ ܡܢ  ܒܠܝ ܠܒܘܫܐ ܘܟܦܢܐ ܫܩܠܘ ܠܚܡܐ 11  ܘܒܝܬ ܫܪܘܬܐ ܡܓܗܢܝܢ ܘܟܦܢܝܢ ܟܕ ܫܩܝܠܝܢ ܣܐܬܐ ܘܟܝܠܐ ܘܒܙܒܢ ܢܟܦܢܘܢ ܒܫܪܘܬܗܘܢ ܘܡܥܨܪܢ ܢܥܨܪܘܢ ܘܢܨܗܘܢ 12  ܡܢ  ܓܘ ܩܪܝܬܐ ܡܝܬܐ ܢܬܐܢܩܘܢ ܘܢܦܫܐ ܕܩܛܝܠܐ ܬܓܥܐ ܘܐܠܗܐ ܠܐ ܢܩܒܠ ܨܠܘܬܗܘܢ 13  ܗܢܘܢ ܗܘܘ ܒܡܕܝܪܝ ܢܘܗܪܐ ܘܠܐ ܚܟܡܘ ܐܘܪܚܬܗ ܘܠܐ ܗܠܟܘ ܒܫܒܝܠܘܗܝ 14  ܒܢܘܗܪܐ ܩܐܡ ܩܛܘܠܐ ܘܩܛܠ ܠܡܣܟܢܐ ܘܠܒܝܫܐ ܘܒܠܠܝܐ ܗܘܐ ܐܝܟ ܓܢܒܐ 15  ܘܥܝܢܐ ܕܓܝܪܐ ܢܛܪܢ ܠܚܫܘܟܐ ܘܐܡܪܝܢ ܠܐ ܬܚܙܝܢ ܥܝܢܐ ܘܡܣܬܪ ܐܦܘܗܝ ܒܚܫܘܟܐ 16  ܦܠܫ ܒܚܫܘܟܐ ܒܬܝܢ ܘܒܐܝܡܡܐ ܡܚܬܡ ܠܗܘܢ ܕܠܐ ܢܚܙܘܢ ܢܘܗܪܐ 17  ܡܛܠ ܗܢܐ ܒܥܘ ܠܗܘܢ ܛܠܠܗ ܕܡܘܬܐ ܘܐܫܟܚܘ ܘܒܠܗܝܘ ܐܢܘܢ ܛܠܠܘܗܝ ܕܡܘܬܐ 18  ܩܠܝܠ ܘܥܠ ܐܦܝ ܡܝܐ ܬܬܠܝܛ ܡܢܬܗܘܢ ܒܐܪܥܐ ܒܐܘܪܚ ܟܪܡܝܢ 19  ܨܗܘܢܐ ܘܚܘܡܐ ܢܚܛܦܘܢ ܐܢܘܢ ܡܝܐ ܕܬܠܓܐ ܒܫܝܘܠ ܚܛܘ 20  ܘܐܬܛܥܝܘ ܡܢ ܡܪܒܥܐ ܡܬܩܬ ܐܢܘܢ ܪܡܬܐ ܘܡܝܬܐ ܬܘܒ ܠܐ ܢܬܕܟܪܘܢ ܘܢܬܬܒܪ ܐܝܟ ܩܝܣܐ ܥܘܠܐ 21  ܘܥܩܪܬܐ ܒܝܫܬܐ ܠܐ ܬܐܠܕ ܠܐܪܡܠܬܐ ܠܐ ܐܛܐܒܘ 22  ܘܩܢܝܢܐ ܕܥܫܝܢܐ ܒܚܝܠܗ ܢܩܘܡ ܘܠܐ ܢܗܝܡܢ ܒܚܙܘܐ 23  ܘܢܫܪܐ ܒܫܠܝܐ ܘܢܬܬܟܠ ܘܥܝܢܘܗܝ ܥܠ ܐܘܪܚܬܗܘܢ ܢܬܬܪܝܡܢ 24  ܩܠܝܠ ܘܠܝܬ ܐܢܘܢ ܘܢܬܡܟܟܘܢ ܘܢܐܒܕܘܢ ܟܠܗܘܢ ܡܪܓܙܢܐ ܘܐܝܟ ܪܝܫܐ ܕܫܒܠܐ ܢܐܒܫܘܢ ܘܢܬܦܪܟܘܢ 25  ܘܐܠܐ ܗܘܐ ܪܘܓܙܗ ܢܟܕܒܢܝ ܘܬܬܚܫܒ ܩܕܡ ܐܠܗܐ ܡܠܬܝ܀ 

1  ܘܥܢܐ ܒܠܕܕ ܫܘܚܝܐ ܘܐܡܪ 2  ܫܘܠܛܢܐ ܘܕܚܠܬܐ ܥܡܗ ܥܒܕ ܫܠܡܐ ܒܡܪܘܡܘܗܝ 3  ܘܠܝܬ ܡܢܝܢܐ ܠܚܝܠܗ ܘܥܠ ܡܢܘ ܠܐ ܕܢܚ ܢܘܗܪܗ 4  ܘܐܝܟܢܐ ܡܫܟܚ ܒܪ  ܐܢܫܐ ܠܡܙܟܐ ܡܢ ܐܠܗܐ ܐܘ ܐܝܟܢܐ ܙܟܐ ܝܠܝܕ ܐܢܬܬܐ 5  ܗܐ ܣܗܪܐ ܠܐ ܡܫܟܚ ܠܡܙܟܐ ܘܟܘܟܒܐ ܠܐ ܙܟܝܝܢ ܩܕܡܘܗܝ 6  ܫܪܝܪܐܝܬ ܕܝܢ ܐܢܫܐ ܪܡܬܐ ܗܘ ܘܒܪ  ܐܢܫܐ ܬܘܠܥܐ 

1  ܘܥܢܐ ܐܝܘܒ ܘܐܡܪ 2  ܠܡܢܐ ܡܥܕܪ ܐܢܬ ܕܠܐ ܚܝܠ ܘܦܪܩ ܐܢܬ ܕܪܥܐ ܕܠܐ ܒܥܘܫܢܐ 3  ܡܢܐ ܐܬܪܥܝܬ ܕܠܐ ܚܟܡܬܐ ܘܝܘܠܦܢܐ ܣܓܝܐܐ ܐܘܕܥܬ 4  ܠܡܢ ܚܘܝܬ ܡܠܐ ܘܢܫܡܬܐ ܕܡܢ ܢܦܩܬ ܡܢܟ 5  ܗܐ ܓܢܒܪܐ ܢܬܩܛܠܘܢ ܘܡܢ ܡܝܐ ܢܫܠܘܢ 6  ܥܪܛܠܝܐ ܗܝ ܫܝܘܠ ܩܕܡܘܗܝ ܘܠܝܬ ܬܟܣܝ ܠܐܒܕܢܐ 7  ܡܬܚ ܓܪܒܝܐ ܡܢ ܚܘܪܒܐ ܘܬܠܐ ܐܪܥܐ ܥܠ ܠܐ ܡܕܡ 8  ܨܪ ܡܝܐ ܒܥܢܢܘܗܝ ܘܠܐ ܐܬܒܙܥܬ ܥܢܢܐ ܬܚܘܬܝܗܘܢ 9  ܐܚܕ ܒܐܦܝ ܬܟܣܝܬܐ ܘܦܪܣ ܠܥܠ ܡܢܗ ܥܢܢܐ 10  ܪܫܡ ܚܘܓܬܐ ܥܠ ܐܦܝ ܡܝܐ ܥܕܡܐ ܕܫܠܡ ܢܘܗܪܐ ܥܡ ܚܫܘܟܐ 11  ܥܡܘܕܝ ܫܡܝܐ ܪܥܠܝܢ ܘܢܬܡܗܘܢ ܡܢ ܟܐܬܗ 12  ܒܚܝܠܗ ܓܥܪ ܒܝܡܐ ܘܒܚܟܡܬܗ ܡܚܐ ܣܓܝܐܐ 13  ܒܪܘܚܗ ܫܡܝܐ ܡܕܒܪ ܘܩܛܠܬ ܐܝܕܗ ܠܚܘܝܐ ܕܥܪܩ 14  ܗܐ ܗܠܝܢ ܟܠܗܝܢ ܡܢ ܩܨܬ ܐܘܪܚܬܗ ܘܐܝܢܐ ܦܬܓܡ ܒܝܫ ܐܫܬܡܥ ܥܠܘܗܝ ܘܣܘܓܐܐ ܕܓܢܒܪܘܬܗ ܡܢܘ ܢܬܒܝܢ܀ 

27
1  ܘܐܘܣܦ ܐܝܘܒ ܠܡܡܬܠ ܡܬܠܗ ܘܐܡܪ 2  ܚܝ ܗܘ ܐܠܗܐ ܕܥܪܩܠ ܕܝܢܝ ܘܚܣܝܢܐ ܕܐܡܪ ܠܢܦܫܝ 3  ܕܟܘܠܗ ܒܝ ܘܪܘܚܗ ܕܐܠܗܐ ܒܢܚܝܪܝ 4  ܐܢ ܢܡܠܠܢ ܣܦܘܬܝ ܥܘܠܐ ܘܠܫܢܝ ܐܢ ܢܡܠܠ ܢܟܠܐ 5  ܚܣ ܠܝ ܥܕܡܐ ܕܐܡܘܬ ܠܐ ܬܥܒܪ ܬܡܝܡܘܬܐܝ ܡܢܝ 6  ܘܒܙܕܝܩܘܬܝ ܐܚܡܣܢ ܘܠܐ ܐܪܦܐ ܘܠܐ ܨܪܦ ܠܝ ܠܒܝ ܡܢ ܝܘܡܝ 7  ܘܢܗܘܐ ܐܝܟ ܪܫܝܥܐ ܒܥܠܕܒܒܝ ܘܣܢܐܝ ܐܝܟ ܥܘܠܐ 8  ܡܢܘ ܣܒܪܗ ܕܚܢܦܐ ܕܩܢܐ ܢܟܣܐ ܒܥܕܢܐ ܕܫܩܠ ܠܗ ܐܠܗܐ ܠܢܦܫܗ 9  ܡܛܠ ܕܠܐ ܫܡܥ ܐܠܗܐ ܒܩܠ ܨܠܘܬܗ ܟܕ ܬܐܬܐ ܥܠܘܗܝ ܒܝܫܬܐ 10  ܐܢ ܕܝܢ ܥܠ ܚܣܝܢܐ ܢܬܬܟܠ ܘܢܩܪܐ ܠܐܠܗܐ ܒܟܠܥܕܢ ܢܥܢܝܘܗܝ ܐܠܗܐ ܘܢܫܡܥܝܘܗܝ 11  ܠܟܘܢ ܕܝܢ ܡܫܠܡ ܐܢܐ ܠܟܘܢ ܒܝܕ ܐܠܗܐ ܕܥܒܕܝܟܘܢ ܡܢܗ ܠܐ ܡܬܟܣܝܢ 12  ܗܐ ܐܢܬܘܢ ܟܠܟܘܢ ܚܙܝܬܘܢ ܘܠܡܢܐ ܡܬܪܘܪܒܝܢ ܐܢܬܘܢ ܣܪܝܩܐܝܬ 13  ܗܐ ܗܕܐ ܗܝ ܡܢܬܗ ܕܒܪ  ܐܢܫܐ ܪܫܝܥܐ ܡܢ ܠܘܬ ܐܠܗܐ ܘܝܪܬܘܬܐ ܕܡܒܐܫܢܐ ܕܡܢ ܚܣܝܢܐ ܢܩܒܠܘܢ 14  ܐܢ ܢܣܓܘܢ ܒܢܝܗܘܢ ܠܚܪܒܐ ܘܝܠܘܕܝܗܘܢ ܠܐ ܢܣܒܥܘܢ ܠܚܡܐ 15  ܘܫܪܟܗܘܢ ܒܡܘܬܐ ܢܬܩܒܪܘܢ ܘܐܪܡܠܬܗܘܢ ܠܐ ܢܬܒܟܝܢ 16  ܐܢ ܢܟܢܫܘܢ ܟܣܦܐ ܐܝܟ ܥܦܪܐ ܘܐܝܟ ܛܝܢܐ ܢܬܩܢܘܢ ܠܒܘܫܐ 17  ܗܢܘܢ ܢܬܩܢܘܢ ܘܙܕܝܩܐ ܢܠܒܫ ܘܟܣܦܗܘܢ ܢܦܠܓ 18  ܒܢܐ ܓܝܪ ܐܝܟ ܓܘܓܝ ܒܝܬܗ ܘܐܝܟ ܡܛܠܬܐ ܥܒܕ ܡܛܠܠܗ 19  ܡܛܠ ܕܥܬܝܪܐ ܢܫܟܒ ܘܠܐ ܢܘܣܦ ܠܡܩܡ ܥܝܢܘܗܝ ܦܬܚ ܘܠܝܬܘܗܝ 20  ܢܕܪܟܝܘܗܝ ܕܠܘܚܝܐ ܐܝܟ ܡܝܐ ܘܐܝܟ ܟܘܟܝܬܐ ܕܦܪܚܐ ܬܫܩܠܝܘܗܝ ܪܘܚܐ ܒܠܠܝܐ 21  ܘܢܐܙܠ ܘܢܕܚܩܘܢܗ ܡܢ ܐܬܪܗ 22  ܘܬܫܕܝܘܗܝ ܕܠܐ ܚܘܣܢ ܘܡܢ ܐܝܕܗ ܡܥܪܩ ܢܥܪܘܩ 23  ܢܛܪܦ ܥܠܝܗܘܢ ܐܝܕܗ ܘܢܫܪܩ ܥܠܝܗܘܢ ܡܢ ܐܬܪܗ܀ 

1  ܡܛܠ ܕܐܝܬ ܠܟܣܦܐ ܢܦܩܐ ܘܐܬܪܐ ܕܠܕܗܒܐ ܡܫܚܠܝܢ 2  ܘܦܪܙܠܐ ܡܢ ܥܦܪܐ ܡܬܢܣܟ ܘܡܢ ܟܐܦܐ ܡܬܢܣܟ ܢܚܫܐ 3  ܩܨܐ ܣܡ ܠܚܫܘܟܐ ܘܠܟܠ ܣܘܦܐ ܗܘ ܝܕܥ ܟܐܦܐ ܕܚܒܪܐ ܘܛܠܠܗ ܕܡܘܬܐ 4  ܬܘܪܥܬܐ ܝܪܬܘ ܡܢ ܥܡܐ ܓܝܘܪܐ ܐܬܛܥܝܘ ܡܢ ܪܓܠܬܐ ܘܐܬܕܠܠܘ ܡܢ ܐܢܫܐ 5  ܓܠܘ ܐܪܥܐ ܕܡܢܗ ܢܦܩ ܡܙܘܢܐ ܘܬܚܘܬܝܗ ܡܬܗܦܟ ܐܝܟ ܢܘܪܐ 6  ܘܕܘܟܬܐ ܕܣܦܝܠܐ ܟܐܦܝܗ ܘܫܚܠܐ ܕܕܗܒܐ ܒܫܒܝܠܝܗ 7  ܠܐ ܝܕܥܬܗ ܛܝܪܐ ܘܠܐ ܚܙܬܗ ܥܝܢ ܕܝܬܐ 8  ܘܠܐ ܕܪܫܗ ܚܝܘܬܐ ܘܠܐ ܥܒܪ ܥܠܝܗ ܐܪܝܐ 9  ܒܟܐܦ ܛܪܢܝܢ ܐܘܫܛ ܐܝܕܗ ܘܗܦܟ ܡܢ ܥܩܪܝܗܘܢ ܛܘܪܝܢ 10  ܒܚܘܣܢܗ ܢܗܪܘܢ ܦܠܓ ܘܟܠ ܐܝܩܪ ܚܙܬ ܥܝܢܗ 11  ܘܥܘܫܢܐ ܕܢܗܪܘܬܐ ܚܒܫ ܘܡܢ ܬܚܦܝܬܐ ܢܦܩ ܢܘܗܪܐ 12  ܘܚܟܡܬܗ ܐܝܡܟܐ ܬܫܬܟܚ ܘܐܝܢܐ ܗܘ ܐܬܪܐ ܕܣܘܟܠܗ 13  ܠܐ ܝܕܥ ܐܢܫ ܓܙܗ ܘܠܐ ܡܫܬܟܚܐ ܐܠܐ ܐܢ ܒܐܬܪܐ ܕܚܝܐ 14  ܬܗܘܡܐ ܐܡܪ ܠܐ ܗܘܬ ܒܝ ܘܝܡܐ ܐܡܪ ܠܝܬ ܠܘܬܝ 15  ܠܐ ܡܬܝܗܒ ܕܗܒܐ ܚܠܦܝܗ ܘܠܐ ܡܬܡܢܐ ܟܣܦܐ ܒܕܡܝܗ 16  ܠܐ ܡܬܚܠܦܐ ܒܕܗܒܐ ܕܐܘܦܝܪ ܘܒܒܪܘܠܐ ܘܒܣܦܝܠܐ 17  ܠܐ ܦܚܡ ܠܗ ܕܗܒܐ ܘܙܓܘܓܝܬܐ ܘܡܪܓܢܝܬܐ ܛܒܬܐ ܘܛܒܥܐ ܘܚܘܡܪܐ ܠܐ ܦܚܡܝܢ ܠܗ 18  ܛܒܐ ܗܝ ܚܟܡܬܐ ܡܢ ܟܐܦܐ ܛܒܬܐ ܠܐ ܦܚܡ ܠܗ ܦܬܘܬܟܐ ܕܗܝܐ ܘܒܙܡܪܓܕܐ ܘܒܩܪܟܕܢܐ ܠܐ ܡܬܚܠܦܐ ܛܒܐ ܗܝ ܓܝܪ ܚܟܡܬܐ ܡܢ ܟܘܠ ܡܕܡ ܘܡܕܡ ܠܐ ܦܚܡ ܠܗ 19  ܡܪܓܢܝܬܐ ܕܟܘܫ ܘܟܐܦܐ ܕܦܕܬܐ ܠܐ ܦܚܡܢ ܠܗ 20  ܚܟܡܬܐ ܐܝܡܟܐ ܐܬܝܐ ܘܐܝܢܐ ܗܘ ܐܬܪܐ ܕܣܘܟܠܗ 21  ܟܣܝܐ ܗܝ ܡܢ ܥܝܢܝ ܟܠ ܕܚܝ ܘܡܢ ܦܪܚܬܐ ܕܫܡܝܐ ܡܣܬܪܐ ܗܝ 22  ܐܒܕܢܐ ܘܡܘܬܐ ܐܡܪܘ ܕܒܐܕܢܝܢ ܫܡܥܢ ܫܡܥܗ 23  ܡܛܠ ܕܐܠܗܐ ܗܘ ܒܝܢܢ ܐܘܪܚܬܗ ܘܗܘܝܘ ܝܕܥ ܕܘܟܬܗ 24  ܡܛܠ ܕܗܘ ܚܙܐ ܠܣܘܦ ܟܠ ܕܒܐܪܥܐ ܘܬܚܝܬ ܟܠ ܫܡܝܐ ܚܙܐ 25  ܕܥܒܕ ܡܬܩܠܐ ܠܪܘܚܐ ܘܡܬܩܠܐ ܐܬܩܢ ܒܟܝܠܬܐ 26  ܥܒܕ ܢܡܘܣܐ ܠܡܛܪܐ ܘܐܘܪܚܐ ܠܚܙܘܢܐ ܕܩܠܐ 27  ܗܝܕܝܢ ܚܙܗ ܘܐܫܬܥܝܗ ܬܩܠܗ ܘܐܦ ܒܕܩܗ 28  ܘܐܡܪ ܠܒܪܢܫܐ ܕܚܠܬܗ ܕܐܠܗܐ ܗܝ ܚܟܡܬܐ ܘܠܡܣܛܐ ܡܢ ܒܝܫܬܐ ܒܘܝܢܐ܀ 

1  ܘܐܘܣܦ ܐܝܘܒ ܠܡܡܬܠ ܡܬܠܗ ܘܐܡܪ 2  ܡܢ ܕܝܢ ܥܒܕܢܝ ܐܝܟ ܝܪܚܐ ܩܕܡܝܐ ܘܐܝܟ ܝܘܡܬܗ ܕܐܠܗܐ ܢܛܪܢܝ 3  ܕܚܠܬܗ ܥܒܕ ܠܥܠ ܡܢ ܪܝܫܝ ܒܡܦܪܣ ܫܪܓܗ ܥܠܘܝ ܘܒܢܘܗܪܗ ܗܠܟܬ ܒܚܫܘܟܐ 4  ܐܝܟ ܕܗܘܝܬ ܒܝܘܡܝ ܚܣܕܝ ܟܕ ܡܓܢ ܗܘܐ ܐܠܗܐ ܥܠܘܝ ܡܫܟܢܝ 5  ܘܟܕ ܚܣܝܢܐ ܚܕܝܪ ܗܘܐ ܠܥܠܝܡܘܬܝ 7  ܟܕ ܢܦܩܬ ܠܬܪܥܐ ܘܩܪܝܬ ܘܒܫܘܩܐ ܐܝܟ ܒܝܫܐ ܝܬܒܬ 8  ܚܙܐܘܢܝ ܥܠܝܡܐ ܘܐܬܛܫܝܘ ܘܩܡܘ ܣܒܐ ܘܐܬܕܡܪܘ ܒܝ 9  ܘܪܘܪܒܢܐ ܐܬܟܠܝܘ ܒܡܠܐ ܘܐܝܕܝܗܘܢ ܣܡܘ ܥܠ ܦܘܡܗܘܢ 10  ܩܠܐ ܕܫܠܝܛܢܐ ܕܡܬܛܫܝܢ ܘܠܫܢܗܘܢ ܕܒܩ ܠܫܡܝ ܚܟܗܘܢ 11  ܡܛܠ ܕܐܕܢܐ ܕܫܡܥܬ ܫܒܚܬܢܝ ܘܐܝܢܐ ܕܚܙܬ ܣܗܕܬܢܝ 12  ܡܛܠ ܕܦܠܛܬ ܠܡܣܟܢܐ ܡܢ ܐܘܠܨܢܐ ܘܠܝܬܡܐ ܕܠܝܬ ܠܗ ܡܥܕܪܢܐ 13  ܒܘܪܟܬܗ ܕܐܒܝܕܐ ܥܠܝ ܬܥܘܠ ܘܠܒܐ ܕܐܪܡܠܬܐ ܚܕܝܬ 14  ܩܘܫܬܐ ܠܒܫܬ ܘܠܒܫܢܝ ܐܝܟ ܦܪܝܣܐ ܘܟܠܝܠܐ ܕܕܝܢܐ 15  ܥܝܢܐ ܗܘܝܬ ܠܥܘܝܪܐ ܘܪܓܠܐ ܠܡܚܓܪܐ 16  ܐܒܐ ܗܘܝܬ ܠܒܝܫܐ ܘܕܝܢܐ ܕܠܐ ܝܕܥ ܗܘܝܬ ܒܕܩܬ 17  ܬܒܪܬ ܢܝܒܘܗܝ ܕܥܘܠܐ ܘܚܛܘܦܝܐ ܐܦܩܬ ܡܢ ܒܝܬ ܫܢܘܗܝ 18  ܘܐܡܪܬ ܠܥܡܐ ܡܣܟܢܐ ܐܦܪܘܩ ܘܐܝܟ ܩܢܝܐ ܐܫܠܡ ܘܐܝܟ ܚܠܐ ܕܝܡܡܐ ܐܣܓܐ ܝܘܡܝ 19  ܫܪܫܝ ܢܨܝܒܝܢ ܥܠ ܡܝܐ ܘܛܠܠܐ ܢܒܘܬ ܘܒܚܨܕܐ ܐܬܩܪܐ 20  ܐܬܬܚܕ ܥܡܝ ܘܩܫܬܝ ܒܐܝܕܝ ܐܬܚܠܦܬ 21  ܘܐܠܘ ܫܡܥܘܢܝ ܘܣܒܪܘ ܘܫܡܥܘ ܠܡܘܠܟܢܝ 22  ܘܡܢ ܦܬܓܡܝ ܠܐ ܛܥܘ ܘܠܗܘܢ ܒܣܡܬ ܡܠܬܝ 23  ܣܟܝܘ ܠܝ ܐܝܟ ܕܠܡܛܪܐ ܘܦܘܡܗܘܢ ܦܥܪܘ ܐܝܟ ܕܠܪܒܝܥܐ 24  ܐܓܚܟ ܥܠܝܗܘܢ ܘܠܐ ܢܗܝܡܢܘܢ ܘܒܢܘܗܪܐ ܕܐܦܝ ܠܐ ܢܗܠܟܘܢ 25  ܐܒܨܐ ܐܘܪܚܬܗܘܢ ܘܐܗܦܘܟ ܘܐܫܪܐ ܐܝܟ ܡܠܟܐ ܒܚܝܠܗ ܘܐܝܟ ܓܒܪܐ ܕܠܐܒܝܠܐ ܡܒܝܐ 

1  ܘܗܫܐ ܗܐ ܓܚܟܘ ܥܠܝ ܐܝܠܝܢ ܕܒܨܝܪܝܢ ܡܢܝ ܒܝܘܡܬܐ ܐܝܠܝܢ ܕܐܢܐ ܐܣܠܝܬ ܠܐܒܗܝܗܘܢ ܘܠܐ ܚܫܒܬ ܐܢܘܢ ܥܡ ܟܠܒܐ ܕܥܢܝ 2  ܘܚܝܠܐ ܕܐܝܕܝܗܘܢ ܠܡܢܐ ܐܙܠ ܗܘܐ ܠܝ ܕܥܠܝܗܘܢ ܐܒܝܕ ܟܠܗ ܥܘܫܢܐ 

5  ܘܒܩܛܝܪܐ ܢܒܥ ܥܠܝܗܘܢ ܐܝܟ ܓܢܒܐ ܒܥܘܫܢܐ ܕܪܓܠܬܐ 6  ܠܡܫܪܐ ܒܚܘܠܢܐ ܕܥܦܪܐ ܘܟܐܦܐ 7  ܘܬܚܝܬ ܫܩܝܦܐ ܘܬܚܝܬ ܚܓܐ 8  ܢܣܬܚܦܘܢ ܒܢܝܐ ܫܛܝܐ ܥܡ ܒܢܝܐ ܥܘܠܐ ܬܡܢ ܢܬܡܟܟܘܢ ܡܢ ܐܪܥܐ 9  ܘܗܫܐ ܪܢܝܗܘܢ ܗܘܝܬ ܘܗܘܝܬ ܠܗܘܢ ܠܬܡܗܐ 10  ܐܣܠܝܘܢܝ ܘܐܬܪܚܩܘ ܡܢܝ ܘܡܢ ܐܦܝ ܠܐ ܚܣܟܘ ܪܘܩܐ 11  ܡܛܠ ܕܒܬܪܝ ܫܪܝܘ ܘܡܟܟܘܢܝ ܘܦܓܘܕܬܗ ܒܦܘܡܝ ܐܪܡܝܘ 12  ܥܠ ܝܡܝܢܝ ܩܡܘ ܘܥܪܩܠܘ ܪܓܠܝ ܘܥܪܩܠܘܢܝ ܒܫܒܝܠܐ ܕܐܘܪܚܬܗܘܢ 13  ܘܫܒܝܠܝ ܥܪܩܠܘ ܣܪܝܩܐܝܬ ܘܥܠ ܡܐ ܕܗܘܢܝ ܚܕܝܘ ܘܠܗܘܢ ܠܐ ܢܗܘܐ ܥܘܕܪܢ 14  ܐܝܟ ܬܘܪܥܬܐ ܪܒܬܐ ܢܐܬܘܢ ܘܬܚܝܬ ܥܠܥܠܐ ܢܬܬܒܪܘܢ 15  ܕܐܗܦܟܘ ܥܠܝ ܕܠܘܚܝܐ ܘܪܕܦܘ ܐܝܟ ܪܘܚܐ ܫܒܝܠܝ ܘܐܝܟ ܥܢܢܐ ܕܥܒܪܐ ܦܘܪܩܢܝ 16  ܘܗܫܐ ܐܬܛܪܦܬ ܢܦܫܝ ܘܚܕܪܘܢܝ ܝܘܡܝ ܡܘܟܟܝ 17  ܒܠܠܝܐ ܓܪܡܝ ܝܩܪܘ ܥܠܝ ܘܓܘܫܡܝ ܠܐ ܫܪܐ ܒܣܘܓܐܐ ܕܚܝܠܐ 18  ܐܬܠܒܫܬ ܠܒܘܫܝ ܘܐܬܚܙܩܬ ܒܟܘܬܝܢܝ 19  ܐܕܡܝܘܢܝ ܠܛܝܢܐ ܘܐܬܡܬܠܬ ܐܝܟ ܥܦܪܐ ܘܩܛܡܐ 20  ܐܓܥܐ ܠܘܬܟ ܘܠܐ ܬܥܢܝܢܝ ܩܡܬ ܘܐܬܒܝܢܬ ܒܝ 21  ܘܥܒܕܬܢܝ ܠܟ ܒܥܠܕܒܒܐ ܘܒܥܘܫܢܐ ܕܐܝܕܝܟ ܣܛܡܬܢܝ 22  ܘܫܩܠܬܢܝ ܘܐܪܒܥܬܢܝ ܥܠ ܪܘܚܐ ܘܡܟܟܬܢܝ ܘܐܕܘܝܬܢܝ 23  ܡܟܝܠ ܝܕܥ ܐܢܐ ܕܡܢ ܡܘܬܐ ܬܗܦܟܢܝ ܠܒܝܬ  ܘܥܕܐ ܕܟܠܗܘܢ ܚܝܐ 24  ܒܪܡ ܠܐ ܥܠܝ ܢܘܫܛ ܐܝܕܗ ܘܡܐ ܕܓܥܝܬ ܠܘܬܗ ܢܦܪܩܢܝ 25  ܒܟܝܬ ܥܠ ܡܣܟܢܐ ܒܐܝܡܡܐ ܘܢܦܫܝ ܐܬܛܪܦܬ ܥܠ ܒܝܫܐ 26  ܣܟܝܬ ܠܛܒܬܐ ܘܐܬܬ ܒܝܫܬܐ ܣܟܝܬ ܠܢܘܗܪܐ ܘܐܬܐ ܥܡܛܢܐ 27  ܡܥܝ ܐܬܕܠܚܘ ܘܠܐ ܫܠܝܘ ܩܕܡܘܢܝ ܝܘܡܬܐ ܕܡܘܟܟܝ 28  ܟܡܝܪܐܝܬ ܗܠܟܬ ܕܠܐ ܚܡܬܐ ܩܡܬ ܒܟܢܘܫܝܐ ܘܒܟܝܬ 29  ܐܚܐ ܗܘܝܬ ܠܝܪܘܪܐ ܘܪܚܡܐ ܠܒܢܬ ܢܥܡܐ 30  ܡܫܟܝ ܩܦܘܕ ܥܠܝ ܘܓܪܡܝ ܣܛܘ ܐܝܟ ܕܒܫܘܒܐ 31  ܗܘܐ ܟܢܪܝ ܠܐܒܠܐ ܘܙܡܪܝ ܠܩܠܐ ܕܒܟܬܐ 

1  ܩܝܡܐ ܐܩܝܡܬ ܠܥܝܢܝ ܕܠܐ ܐܬܒܝܢ ܒܒܬܘܠܬܐ 2  ܘܡܢܐ ܗܝ ܦܠܓܘܬܗ ܕܐܠܗܐ ܕܡܢ ܠܥܠ ܘܝܪܬܘܬܗ ܕܐܠܗܐ ܕܡܢ ܡܪܘܡܐ 3  ܐܠܐ ܬܒܪܐ ܠܥܘܠܐ ܘܢܘܟܪܝܘܬܐ ܥܠ ܥܒܕܝ ܥܘܠܐ 4  ܗܘܝܘ ܚܙܐ ܐܘܪܚܬܝ ܘܟܠܗܝܢ ܗܠܟܬܝ ܡܢܐ 5  ܐܢ ܗܠܟܬ ܥܡ ܫܩܪܐ ܘܐܢ ܐܣܬܪܗܒ ܪܓܠܝ ܠܡܪܗܛ ܒܢܟܠܐ 6  ܢܬܩܠܢܝ ܒܡܣܐܬܐ ܕܩܘܫܬܐ ܘܢܕܥ ܐܠܗܐ ܫܠܡܘܬܝ 7  ܐܢ ܐܣܛܝܬ ܗܠܟܬܝ ܡܢ ܐܘܪܚܐ ܘܐܢ ܐܙܠ ܠܒܝ ܒܬܪ ܥܝܢܝ ܘܐܢ ܕܒܩ ܒܝ ܡܕܡ 8  ܐܠܐ ܐܢ ܙܪܥܬ ܗܝܕܝܢ ܐܟܠܬ ܘܐܢ ܢܨܒܬ ܗܝܕܝܢ ܪܒܝܬ ܘܚܡܠܬ 9  ܘܐܢ ܐܫܬܕܠ ܠܒܝ ܥܠ ܐܢܢܬܐ ܢܘܟܪܝܬܐ ܘܥܠ ܬܪܥܐ ܕܚܒܪܝ ܐܢ ܟܡܢܬ 10  ܐܠܐ ܛܚܢܬ ܠܐܚܪܢܝܢ ܐܢܬܬܝ ܘܐܦܬ ܒܕܘܟܐ ܐܚܪܢܝܐ 11  ܡܛܠ ܕܗܝ ܚܛܝܬܐ ܗܝ ܘܗܝ ܥܝܢܐ ܗܝ ܕܨܢܥܬܐ 12  ܘܢܘܪܐ ܗܝ ܕܥܕܡܐ ܠܐܒܕܢܐ ܐܟܠܐ ܘܟܠܗܝܢ ܥܠܠܬܝ ܢܬܥܩܪܢ 13  ܐܢ ܐܣܠܝܬ ܕܝܢܐ ܕܥܒܕܝ ܘܕܐܡܬܝ ܡܐ ܕܕܝܢܝܢ ܗܘܘ ܥܡܝ 14  ܐܠܐ ܐܡܪܬ ܡܢܐ ܐܥܒܕ ܡܐ ܕܩܐܡ ܐܠܗܐ ܘܡܐ ܕܦܩܕ ܡܢܐ ܐܬܝܒܝܘܗܝ 15  ܕܗܐ ܒܟܪܣܐ ܕܥܒܕܢܝ ܥܒܕܗ ܘܒܚܕ ܡܪܒܥܐ ܬܩܢܢ 16  ܐܢ ܟܠܝܬ ܠܡܣܟܢܐ ܡܕܡ ܕܨܒܐ ܘܐܢ ܐܚܫܟܬ ܠܥܝܢܐ ܕܐܪܡܠܬܐ 17  ܐܢ ܐܟܠܬ ܠܚܡܝ ܒܠܚܘܕܝ ܘܠܐ ܝܬܡܐ ܡܢܗ ܐܟܠ 18  ܡܛܠ ܕܡܢ ܛܠܝܘܬܝ ܪܒܝܘܢܝ ܟܐܒܐ ܘܡܢ ܟܪܣܗ ܕܐܡܝ ܬܢܚܬܐ 19  ܐܢ ܚܙܝܬ ܕܐܒܝܕ ܡܢ  ܒܠܝ ܠܒܘܫܐ ܘܠܝܬ ܬܟܣܝܬܐ ܠܒܝܫܐ 20  ܐܠܐ ܥܠ ܒܘܪܟܝ ܐܬܪܒܝܘ ܘܡܢ ܓܙܐ ܕܥܢܝ ܐܫܬܚܢܘ 21  ܐܢ ܐܪܝܡܬ ܥܠ ܝܬܡܐ ܐܝܕܝ ܐܠܐ ܡܐ ܕܚܙܝܬܗ ܒܬܪܥܐ ܥܕܪܬܗ 22  ܟܬܦܝ ܡܢ ܟܪܗ ܬܦܠ ܘܕܪܥܝ ܡܢ ܩܢܝܗ ܢܬܬܒܪ 23  ܡܛܠ ܕܕܚܠܬܗ ܕܐܠܗܐ ܐܙܝܥܬܢܝ ܘܬܒܪܗ ܐܬܐ ܥܠܝ ܘܡܢ ܙܘܥܬܐ ܠܐ ܐܫܟܚܬ ܠܡܩܡ 24  ܐܢ ܥܒܕܬ ܕܗܒܐ ܬܘܟܠܢܝ ܘܐܢ ܐܡܪܬ ܥܠ ܟܐܦܐ ܛܒܬܐ ܕܐܢܬܝ ܗܝ ܬܘܟܠܢܝ ܘܐܢ ܐܡܪܬ ܥܠ ܣܢܝܢܐ ܕܐܢܬ ܗܘ ܣܒܪܝ 25  ܘܐܢ ܚܕܝܬ ܟܕ ܣܓܝ ܩܢܝܢܝ ܘܟܕ ܣܓܝ ܐܫܟܚܬ ܐܝܕܝ 26  ܐܢ ܚܙܝܬ ܢܘܗܪܐ ܟܕ ܕܢܝܚ ܘܣܗܪܐ ܟܕ ܚܒܝܒ 27  ܐܢ ܐܙܠ ܘܐܫܬܕܠ ܒܣܬܪܐ ܠܒܝ ܘܢܫܩܬ ܐܝܕܝ ܠܦܘܡܝ 28  ܐܦ ܗܘ ܚܙܐ ܟܠܗܝܢ ܨܢܥܬܝ ܐܢ ܟܕܒܬ ܩܕܡ ܐܠܗܐ 29  ܘܐܢ ܚܕܝܬ ܒܬܒܪܐ ܕܣܢܐܝ ܘܐܢ ܕܨܬ ܡܐ ܕܗܘܬ ܠܗ ܒܝܫܬܐ 30  ܘܠܐ ܐܫܠܡܬ ܦܘܡܝ ܠܚܛܗܐ ܘܢܦܫܝ ܠܚܕܐ ܡܢ ܗܠܝܢ ܠܐ ܫܐܠܬ 31  ܐܠܐ ܐܡܪܘ ܪܚܡܝ ܡܢ ܕܝܢ ܝܗܒ ܠܢ ܡܢ ܒܣܪܗ ܘܠܐ ܣܒܥܢ 32  ܒܫܘܩܐ ܠܐ ܐܒܝܬܬ ܐܟܣܢܝܐ ܘܬܪܥܝ ܠܐܪܚܐ ܦܬܚܬ 33  ܐܢ ܟܣܝܬ ܐܝܟ ܐܢܫܐ ܚܛܗܝ ܘܐܢ ܛܡܪܬ ܒܛܘܫܝܐ ܚܘܒܝ 34  ܘܐܢ ܕܫܬ ܚܝܠܐ ܕܣܓܝܐܐ ܐܠܐ ܣܘܓܐܐ ܗܘ ܕܫܪܒܬܐ ܬܒܪܢܝ ܘܒܪܢܫܐ ܠܐ ܐܗܦܟܬ ܒܬܪܥܐ ܘܒܡܡܠܠܐ ܕܣܦܘܬܐ ܠܐ ܪܢܝܬ ܓܘܪܓܘܗܝ ܕܐܠܗܐ ܡܟܟܘܢܝ 35  ܡܢ ܕܝܢ ܝܗܒ ܡܢ ܕܫܡܥ ܠܝ ܐܢ ܐܝܬܘܗܝ ܐܠܗܐ ܢܥܢܝܢܝ ܘܢܟܬܘܒ ܒܣܦܪܐ ܕܝܢܘܗܝ ܕܓܒܪܐ 36  ܐܠܐ ܥܠ ܟܬܦܝ ܐܫܩܠܝܘܗܝ ܘܥܒܕܬܗ ܠܝ ܟܠܝܠܐ 37  ܡܢܝܢܐ ܕܗܠܟܬܝ ܐܚܘܝܘܗܝ ܘܐܝܟ ܫܠܝܛܐ ܐܒܕܩܝܘܗܝ 38  ܘܥܠܝ ܐܪܥܐ ܬܝܠܠ ܘܟܪܒܝܗ ܐܟܚܕܐ ܢܒܟܘܢ 39  ܐܢ ܐܟܠܬ ܚܝܠܗ ܕܠܐ ܟܣܦ ܘܢܦܫܐ ܕܡܪܝܪܐ ܐܢ ܐܪܘܝܬ 40  ܚܠܦ ܚܛܬܐ ܢܦܘܩ ܙܒܠܐ ܘܚܠܦ ܣܥܪܬܐ ܢܦܘܩ ܟܘܒܐ܀ ܘܫܠܡܘ ܦܬܓܡܘܗܝ ܕܐܝܘܒ܀ 

1  ܘܫܠܝܘ ܗܠܝܢ ܬܠܬܐ ܓܒܪܝܢ ܕܒܥܝܢ ܗܘܘ ܠܡܚܝܒܘܬܗ ܠܐܝܘܒ ܡܛܠ ܕܗܘ ܗܘܐ ܙܕܝܩ ܒܥܝܢܝܗܘܢ܀ 2  ܘܐܬܚܡܬ ܐܠܝܗܘ ܒܪ ܒܪܟܝܐܝܠ ܒܘܙܝܐ ܡܢ ܫܪܒܬܐ ܕܪܡܘ ܐܬܚܡܬ ܪܘܓܙܗ ܥܠ ܐܝܘܒ ܥܠ ܕܙܕܩ ܢܦܫܗ ܛܒ ܡܢ ܐܠܗܐ 3  ܘܐܬܚܡܬ ܥܠ ܬܠܬܐ ܚܒܪܘܗܝ ܥܠ ܕܠܐ ܐܫܟܚܘ ܕܢܬܠܘܢ ܠܗ ܦܬܓܡܐ ܠܐܝܘܒ ܘܢܚܝܒܘܢܗ 4  ܘܐܠܝܗܘ ܡܟܘܢ ܗܘܐ ܠܗ ܠܐܝܘܒ ܒܡܠܐ ܡܛܠ ܕܣܐܒܝܢ ܗܘܘ ܡܢܗ ܒܝܘܡܬܐ 5  ܘܚܙܐ ܐܠܝܗܘ ܕܠܐ ܡܫܟܚܝܢ ܕܢܬܠܘܢ ܠܗ ܦܬܓܡܐ ܗܠܝܢ ܬܠܬܐ ܓܒܪܝܢ ܘܐܬܚܡܬ ܪܘܓܙܗ܀ 6  ܘܥܢܐ ܐܠܝܗܘ ܒܪ ܒܪܟܝܐܝܠ ܒܘܙܝܐ ܘܐܡܪ ܡܛܠ ܕܒܨܝܪ ܐܢܐ ܡܢܟܘܢ ܒܝܘܡܬܐ ܘܐܢܬܘܢ ܩܫܝܫܝܢ ܡܛܠ ܗܢܐ ܕܚܠܬ ܘܙܥܬ ܠܡܚܘܝܘܬܟܘܢ ܝܕܥܬܝ 7  ܐܢܐ ܓܝܪ ܐܡܪܬ ܕܝܘܡܬܐ ܗܘ ܡܡܠܠܝܢ ܘܣܘܓܐܐ ܕܫܢܝܐ ܡܠܦܢ ܚܟܡܬܐ 8  ܫܪܝܪܐܝܬ ܪܘܚܐ ܐܝܬ ܒܒܪܢܫܐ ܘܢܫܡܬܗ ܗܘ ܕܐܠܗܐ ܡܒܝܢܐ ܠܗܘܢ 9  ܠܐ ܗܘܐ ܗܟܝܠ ܣܘܓܐܐ ܕܝܘܡܬܐ ܡܚܟܡܝܢ ܘܐܦ ܗܘܐ ܣܒܐ ܡܬܒܝܢܝܢ ܕܝܢܐ 10  ܡܛܠ ܗܢܐ ܐܡܪ ܐܢܐ ܫܘܡܥܘܢܝ ܘܐܦ ܐܢܐ ܐܚܘܝܟܘܢ ܝܕܥܬܝ 11  ܗܐ ܫܬܩܬ ܠܟܘܢ ܘܠܡܠܝܟܘܢ ܘܨܬܬ ܥܕܡܐ ܕܛܠܩܬܘܢ ܘܒܨܝܬܟܘܢ ܕܝܢ ܒܡܠܐ 12  ܘܒܣܗܕܘܬܟܘܢ ܐܬܒܝܢܬ ܘܗܐ ܠܝܬ ܠܐܝܘܒ ܡܟܣܢܐ ܘܕܝܗܒ ܠܗ ܡܢܟܘܢ ܦܬܓܡܐ 13  ܕܐܡܪܝܢ ܐܢܬܘܢ ܐܫܟܚܢ ܚܟܡܬܐ ܐܠܗܐ ܗܘ ܡܚܝܗܝ ܘܠܐ ܒܪ  ܐܢܫܐ 14  ܠܐ ܐܡܪ ܠܘܩܒܠ ܡܠܐ ܘܒܡܠܟܝܟܘܢ ܠܐ ܡܬܪܡܐ ܐܢܐ ܠܗ 15  ܫܬܩܘ ܘܬܘܒ ܠܐ ܥܢܐܘܗܝ ܐܦܪܩܘ ܡܢܗܘܢ ܡܠܐ ܘܫܬܩܘ 16  ܡܛܠ ܕܠܐ ܡܡܠܠܝܢ ܡܛܘܠ ܕܩܡܘ ܘܬܘܒ ܠܐ ܥܢܐܘܗܝ 17  ܐܥܢܐ ܐܦ ܐܢܐ ܡܠܬܝ ܘܐܚܘܐ ܐܦ ܐܢܐ ܝܕܥܬܝ 18  ܡܛܠ ܕܐܬܡܠܝܬ ܡܠܐ ܘܐܬܢܣܟܬ ܪܘܚܐ ܒܟܪܣܝ 19  ܗܐ ܟܪܣܝ ܟܝܒܐ ܘܠܐ ܡܬܦܬܚܐ ܘܐܝܟ ܐܒܐ ܒܝܪܚܐ ܡܬܦܪܬܐ 20  ܐܡܠܠ ܘܢܪܘܚ ܠܝ ܐܦܬܚ ܣܦܘܬܝ ܘܐܬܠ ܦܬܓܡܐ 21  ܠܐ ܐܣܒ ܒܐܦܝ ܐܢܫ ܘܡܢ ܐܦܝ ܐܢܫ ܠܐ ܐܒܗܬ 22  ܡܛܠ ܕܠܐ ܝܕܥ ܐܢܐ ܒܗܬܬܐ ܘܥܕ ܩܠܝܠ ܫܩܠ ܗܘܐ ܠܝ ܥܘܫܢܝ 

1  ܒܪܡ ܕܝܢ ܫܡܥ ܐܝܘܒ ܡܠܝ ܘܟܠܗܘܢ ܦܬܓܡܝ ܨܘܬ 2  ܗܐ ܦܬܚܬ ܦܘܡܝ ܘܒܦܘܡܝ ܡܡܠܠ ܠܫܢܝ 3  ܬܪܝܨ ܗܘ ܡܡܠܠܗ ܕܦܘܡܝ ܘܓܒܐ ܗܘ ܡܐܡܪܐ ܕܣܦܘܬܝ 4  ܪܘܚܗ ܕܐܠܗܐ ܐܥܝܪܬܢܝ ܘܢܫܡܬܗ ܕܐܠܗܐ ܐܚܝܬܢܝ܀ 5  ܐܢ ܡܫܟܚ ܐܢܬ ܐܬܝܒܝܢܝ ܦܬܓܡܐ ܐܬܛܝܒ ܘܩܘܡ ܩܕܡܝ 6  ܐܢܐ ܐܟܘܬܟ ܐܢܐ ܠܘܬ ܐܠܗܐ ܘܐܦ ܐܢܐ ܡܢ ܛܝܢܐ ܐܬܓܒܠܬ 7  ܘܗܫܐ ܕܚܠܬܝ ܠܐ ܬܙܝܥܟ ܘܐܘܟܦܢܝ ܥܠܝܟ ܠܐ ܢܐܩܪ 8  ܒܪܡ ܐܡܪܬ ܒܐܕܢܝ ܘܩܠ ܡܠܝܟ ܫܡܥܬ 9  ܕܐܡܪܬ ܕܙܟܝ ܐܢܐ ܕܠܐ ܚܘܒܝܢ ܘܙܕܝܩ ܐܢܐ ܘܠܝܬ ܒܝ ܚܛܗܐ ܘܡܦܨܝ ܐܢܐ ܡܢ ܥܘܠܐ 10  ܕܗܐ ܥܠܠܬܐ ܥܠܝ ܡܫܟܚ ܘܚܫܒܢܝ ܠܗ ܐܝܟ ܒܥܠܕܒܒܐ 11  ܘܣܡ ܒܣܪܐ ܪܓܠܝ ܘܢܛܪ ܒܟܠܗܝܢ ܐܘܪܚܬܝ 12  ܒܗܕܐ ܠܐ ܡܫܟܚ ܐܢܬ ܠܡܙܟܐ ܐܬܠ ܠܟ ܦܬܓܡܐ ܕܪܒ ܗܘ ܐܠܗܐ ܡܢ ܐܢܫܐ 13  ܡܛܠ ܡܢܐ ܕܢܬ ܥܡܗ ܘܒܟܠܗܘܢ ܦܬܓܡܘܗܝ ܠܐ ܥܢܐ 14  ܡܛܠ ܕܒܚܕܐ ܗܘ ܡܡܠܠ ܐܠܗܐ ܘܒܬܪܬܝܢ ܠܐ ܡܘܣܦ ܘܒܣܦܘܬܐ ܠܐ ܡܣܬܟܠ 15  ܒܚܠܡܐ ܘܒܚܙܘܐ ܕܠܠܝܐ ܟܕ ܢܦܠܐ ܫܢܬܐ ܥܠ ܐܢܫܐ ܒܢܘܡܬܐ ܥܠ ܡܫܟܒܐ 16  ܗܝܕܝܢ ܓܠܐ ܐܕܢܗ ܕܐܢܫܐ ܘܒܡܪܘܕܘܬܗܘܢ ܢܡܟܟ ܐܢܘܢ 17  ܠܡܥܒܪܘ ܐܢܫܐ ܡܢ ܥܒܕܘܗܝ ܘܓܘܫܡܗ ܕܓܒܪܐ ܡܟܣܐ 18  ܢܚܣܘܟ ܢܦܫܗ ܡܢ ܚܒܠܐ ܘܚܝܘܗܝ ܡܢ ܐܒܕܢܐ 19  ܘܢܟܣܐ ܒܟܐܒܐ ܥܠ ܡܫܟܒܗ ܘܣܘܓܐܐ ܕܓܪܡܘܗܝ ܢܥܫܢ 20  ܢܓܡܪ ܒܣܪܗ ܡܢ ܕܚܠܬܗ ܘܢܦܫܗ ܠܐ ܢܣܒܥ ܠܚܡܐ ܘܢܦܫܗ ܡܐܟܘܠܬܐ ܬܪܓ 21  ܢܐܟܘܠ ܒܣܪܗ ܡܢ ܕܚܠܬܗ ܘܣܘܓܐܐ ܕܓܪܡܘܗܝ ܠܐ ܢܚܙܐ 22  ܘܬܩܪܘܒ ܠܚܒܠܐ ܢܦܫܗ ܘܚܝܘܗܝ ܠܡܘܬܐ 23  ܐܢ ܐܝܬ ܠܗ ܡܠܐܟܐ ܕܫܡܥ ܠܗ ܚܕܐ ܡܢ ܐܠܦ ܢܚܘܐ ܠܐܢܫܐ ܬܪܝܨܘܬܗ 24  ܘܢܪܚܡ ܥܠܘܗܝ ܘܢܐܡܪ ܦܪܘܩܝܗܝ ܕܠܐ ܢܚܘܬ ܠܚܒܠܐ ܘܠܗ ܢܫܟܚ ܦܘܪܩܢܐ 25  ܢܬܚܠܦ ܒܣܪܗ ܐܝܟ ܕܒܛܠܝܘܬܗ ܘܢܗܦܘܟ ܠܝܘܡܝ ܥܠܝܡܘܬܗ 26  ܘܢܨܠܐ ܩܕܡ ܐܠܗܐ ܘܢܫܡܥܝܘܗܝ ܘܢܨܛܒܐ ܒܗ ܘܢܬܚܙܐ ܩܕܡܘܗܝ ܒܫܘܒܚܐ ܘܢܦܪܘܥ ܠܒܪܢܫܐ ܙܕܝܩܘܬܗ 27  ܘܬܪܝܨܘܬܐ ܥܠ ܐܢܫܐ ܢܐܡܪ ܘܢܐܡܪ ܚܛܝܬ ܘܫܪܝܪܐܝܬ ܐܣܟܠܬ ܘܠܐ ܐܗܢܝܬ ܢܦܫܝ 28  ܦܪܘܩ ܢܦܫܝ ܡܢ ܐܒܕܢܐ ܕܚܒܠܐ ܘܢܦܫܝ ܬܚܙܐ ܢܘܗܪܐ 29  ܗܠܝܢ ܟܠܗܝܢ ܥܒܕ ܐܠܗܐ ܬܠܬ ܙܒܢܝܢ ܥܡ ܓܒܪܐ 30  ܡܗܦܟ ܢܦܫܗ ܡܢ ܚܒܠܐ ܠܡܚܙܐ ܢܘܗܪܐ ܕܚܝܐ 31  ܨܘܬ ܐܝܘܒ ܘܫܡܥ ܘܫܬܘܩ ܘܐܢܐ ܐܡܠܠ 32  ܐܢ ܐܝܬ ܠܟ ܡܠܐ ܐܬܝܒܝܢܝ ܡܛܠ ܕܨܒܐ ܗܘ ܕܬܙܟܐ 33  ܘܐܢ ܠܐ ܫܡܥ ܐܢܬ ܠܝ ܫܬܘܩ ܘܐܠܦܟ ܚܟܡܬܐ܀ 

1  ܘܥܢܐ ܐܠܝܗܘ ܘܐܡܪ 2  ܫܡܥܘ ܚܟܝܡܐ ܡܠܝ ܘܐܝܠܝܢ ܕܝܕܥܝܢ ܨܘܬܘܢܢܝ 3  ܡܛܠ ܕܐܕܢܐ ܒܚܪܐ ܡܠܐ ܘܚܟܐ ܛܥܡ ܡܐܟܘܠܬܐ 4  ܢܓܒܐ ܠܢ ܕܝܢܐ ܘܢܕܥ ܒܝܢܬܢ ܡܢܐ ܫܦܝܪ 5  ܐܡܪܬ ܐܝܘܒ ܘܙܟܝܬ ܕܐܡܪܬ ܐܙܕܕܩܬ ܘܐܠܗܐ ܗܘ ܨܠܝܗܝ ܠܕܝܢܝ ܥܠܝ 6  ܡܢܘ ܐܢܫܐ ܕܐܒܕ ܕܠܐ ܣܟܠܘ 7  ܡܢܘ ܓܒܪܐ ܐܝܟ ܐܝܘܒ ܕܢܫܬܐ ܡܘܝܩܐ ܐܝܟ ܡܝܐ 8  ܘܗܘܐ ܫܘܬܦܐ ܘܚܒܪܐ ܠܥܒܕܝ ܥܘܠܐ ܥܡ ܐܢܫܐ ܚܛܝܐ ܠܡܗܠܟܘ 9  ܕܐܡܪܬ ܕܠܐ ܙܟܐ ܓܒܪܐ ܡܐ ܕܕܚܠ ܡܢ ܐܠܗܐ 10  ܡܛܠ ܗܢܐ ܐܢܫܝ ܠܒܐ ܫܘܡܥܘܢܝ ܚܣ ܠܐܠܗܐ ܕܢܥܒܕ ܥܘܠܐ ܘܚܣ ܠܗ ܕܢܥܒܕ ܚܛܝܬܐ 11  ܕܐܝܟ ܥܒܕܘܗܝ ܕܒܪܢܫܐ ܦܪܥ ܠܗ ܘܓܒܪܐ ܐܝܟ ܐܘܪܚܬܗ ܡܫܟܚ 12  ܫܪܝܪܐܝܬ ܐܠܗܐ ܠܐ ܥܒܕ ܥܘܠܐ ܐܦ ܠܐ ܐܠܗܐ ܡܥܪܩܠ ܐܘܪܚܐ 13  ܡܢܘ ܦܩܕ ܠܐܪܥܐ ܥܒܕ ܠܟܠܗ ܬܒܝܠ 14  ܐܢ ܡܦܢܐ ܥܠܘܗܝ ܠܒܗ ܪܘܚܗ ܘܢܫܡܬܗ ܠܘܬܗ ܡܬܟܢܫܢ 15  ܣܐܦ ܟܠ ܒܣܪ ܐܟܚܕܐ ܘܒܪܢܫܐ ܠܥܦܪܗ ܗܦܟ 16  ܘܐܢ ܡܬܒܝܢ ܐܢܬ ܫܡܥ ܗܠܝܢ ܘܨܘܬ ܠܩܠܐ ܕܡܠܝ 17  ܡܢ ܕܣܢܐ ܕܝܢܐ ܠܐ ܙܟܐ ܘܐܢ ܙܟܝ ܗܘ ܠܐ ܟܐܢܐܝܬ ܡܬܚܝܒ 18  ܕܐܡܪ ܥܠ ܡܠܟܐ ܥܘܠܐ ܡܠܟ ܪܝܫܢܐ ܡܠܟ ܫܠܝܛܢܐ 19  ܕܠܐ ܢܣܒ ܒܐܦܝ ܪܘܪܒܢܐ ܘܠܐ ܢܣܒ ܒܐܦܝ ܡܣܟܢܐ ܡܛܠ ܕܟܠܗܘܢ ܥܒܕ ܐܝܕܘܗܝ ܐܢܘܢ 20  ܡܢ ܬܚܝܬ ܫܠܝܐ ܡܝܬܝܢ ܘܒܦܠܓܗ ܕܠܠܝܐ ܣܝܦܝܢ ܘܐܒܕܝܢ ܘܡܫܬܘܕܥܝܢ ܠܚܣܝܢܐ ܠܐ ܒܚܝܠܐ 21  ܡܛܘܠ ܕܥܝܢܘܗܝ ܥܠ ܟܠܗܝܢ ܐܘܪܚܬܗ ܕܓܒܪܐ ܘܟܠܗܝܢ ܗܠܟܬܗ ܚܙܐ 22  ܕܠܐ ܚܫܘܟܐ ܘܕܠܐ ܛܠܠܝ ܡܘܬܐ ܠܡܬܛܫܝܘ ܬܡܢ ܥܒܕܝ ܥܘܠܐ 23  ܡܛܠ ܕܬܘܒ ܠܐ ܗܘܐ ܥܠ ܓܒܪܐ ܣܐܡ ܠܡܗܠܟܘ ܥܡ ܐܠܗܐ ܒܕܝܢܐ 24  ܕܐܒܐܫ ܠܣܓܝܐܐ ܕܠܐ ܣܟ ܘܢܩܝܡ ܐܟܚܕܐ ܚܠܦܝܗܘܢ 25  ܡܛܠ ܗܢܐ ܐܫܬܘܕܥ ܐܢܘܢ ܡܢ ܥܒܕܝܗܘܢ ܘܢܗܦܟ ܐܢܘܢ ܠܠܠܝܐ 26  ܘܢܬܡܟܟܘܢ ܬܚܝܬ ܥܘܠܐ ܥܒܕܝܗܘܢ ܒܐܬܪܐ ܕܚܝܠܐ 27  ܥܠ ܕܣܛܘ ܡܢ ܒܬܪܗ ܘܟܠܗܝܢ ܐܘܪܚܬܗ ܠܐ ܐܣܬܟܠܘ 28  ܥܐܠܐ ܩܕܡܘܗܝ ܨܠܘܬܗ ܕܡܣܟܢܐ ܘܓܥܬܗ ܕܥܢܘܝܐ ܫܡܥ 29  ܘܐܢ ܗܘ ܫܒܩ ܡܢܘ ܡܚܝܒ ܘܐܢ ܗܘ ܡܗܦܟ ܐܦܘܗܝ ܡܢܘ ܫܒܩ ܠܥܡܐ ܐܘ ܠܒܪ  ܐܢܫܐ ܠܥܡܐ#3# ܠܒܪ ܐܢܫܐ#3# ܐܟܚܕܐ 30  ܕܠܐ ܐܡܠܟ ܐܢܫܐ ܚܠܦܐ ܘܚܛܝܐ ܠܥܡܐ 31  ܡܛܠ ܕܐܠܗܐ ܐܡܪ ܕܫܒܩܬ ܠܐ ܡܚܒܠ ܐܢܐ ܕܠܐ ܚܛܗܝܢ 32  ܐܠܦܝܢܝ ܐܢܬ ܐܢ ܥܒܕܬ ܥܘܠܐ 33  ܬܘܒ ܠܐ ܐܘܣܦ ܠܡܬܠ ܠܟ ܦܬܓܡܐ ܥܠ ܕܚܛܝܬ ܐܢܬ ܓܝܪ ܐܬܒܩܝܬ ܘܠܐ ܐܢܐ ܘܡܕܡ ܕܝܕܥ ܐܢܬ ܡܠܠ 34  ܐܢܫܐ ܕܠܒܐ ܢܐܡܪܘܢ ܠܝ ܘܓܒܪܐ ܚܟܝܡܐ ܢܫܡܥܢܝ 35  ܐܝܘܒ ܠܐ ܗܘܐ ܒܐܝܕܥܬܐ ܡܡܠܠ ܘܡܠܘܗܝ ܠܐ ܗܘܝ ܒܣܘܟܠܐ 36  ܫܪܝܪܐܝܬ ܐܬܒܚܪ ܐܝܘܒ ܥܕ ܣܘܦܐ ܘܠܐ ܡܬܚܫܒ ܒܐܢܫܐ ܥܘܠܐ 37  ܘܐܢ ܡܘܣܦ ܥܠ ܚܛܗܘܗܝ ܣܟܠܘܬܐ ܒܝܢܬܢ ܡܬܦܩܕܐ ܘܢܩܪܒ ܩܕܡ ܐܠܗܐ ܡܠܘܗܝ܀ 

1  ܘܥܢܐ ܐܠܝܗܘ ܘܐܡܪ 2  ܒܗܕܐ ܐܬܚܫܒܬ ܒܕܝܢܐ ܕܐܡܪܬ ܐܙܕܕܩܬ ܡܢ ܐܠܗܐ 3  ܐܢ ܐܡܪ ܐܢܬ ܡܢܐ ܡܘܬܪ ܐܢܬ ܥܠ ܢܦܫܟ ܘܡܢܐ ܝܘܬܪܢܐ ܕܐܚܝܒܟ 4  ܐܢܐ ܐܬܝܒܟ ܡܠܐ ܘܐܦ ܠܪܚܡܝܟ ܥܡܟ 5  ܚܘܪ ܒܫܡܝܐ ܘܐܬܒܩܐ ܒܥܢܢܐ ܕܪܡܢ ܡܢܟ 6  ܐܢ ܚܛܐ ܐܢܬ ܡܢܐ ܥܒܕ ܐܢܬ ܠܗ ܘܐܢ ܣܓܐ ܥܘܠܟ ܡܢܐ ܬܥܒܕ ܠܗ 7  ܘܐܢ ܗܘܐ ܐܢܬ ܙܕܝܩ ܡܢܐ ܡܘܬܪ ܐܢܬ ܠܗ ܐܘ ܡܢܐ ܢܣܒ ܡܢܟ 8  ܠܢܦܫܟ ܗܘ ܪܘܫܥܟ ܘܠܢܦܫܟ ܗܝ ܙܕܝܩܘܬܟ 9  ܡܢ ܣܘܓܐܐ ܕܛܠܘܡܝܐ ܡܝܠܠܝܢ ܘܓܥܝܢ ܡܢ ܥܘܠܐ ܣܓܝܐܐ 10  ܘܠܐ ܐܡܪܘ ܐܝܟܘ ܐܠܗܐ ܕܥܒܕܢ ܕܝܗܒ ܡܚܫܒܬܐ ܒܠܠܝܐ 11  ܡܢ ܩܕܡ ܚܝܘܬܐ ܕܐܪܥܐ ܘܡܢ ܦܪܚܬܐ ܕܫܡܝܐ ܚܟܡܢ 12  ܬܡܢ ܓܥܝܢ ܘܠܐ ܥܢܐ ܠܗܘܢ ܡܛܠ ܓܐܝܘܬܐ ܕܒܝܫܐ 13  ܣܪܝܩܐܝܬ ܠܐ ܫܡܥ ܐܠܗܐ ܐܦ ܠܐ ܐܠܗܐ ܡܫܟܚ ܠܗ 14  ܘܐܦܢ ܐܡܪܬ ܠܐ ܬܫܒܚܝܘܗܝ ܕܘܢ ܩܕܡܘܗܝ ܘܐܬܟܫܦ ܠܗ 15  ܕܗܫܐ ܠܐ ܦܩܕ ܪܘܓܙܗ ܘܠܐ ܡܒܐܫ ܠܢܦܫܐ 16  ܘܐܝܘܒ ܣܪܝܩܐܝܬ ܦܬܚ ܦܘܡܗ ܘܕܠܐ ܒܝܕܥܬܐ ܡܣܓܐ ܡܠܐ܀ 

1  ܘܐܘܣܦ ܐܠܝܗܘ ܘܐܡܪ 2  ܟܬܪ ܠܝ ܩܠܝܠ ܘܐܚܘܝܟ ܡܛܠ ܕܬܘܒ ܐܝܬ ܠܐܠܗܐ ܡܠܐ 3  ܐܫܩܘܠ ܝܕܥܬܝ ܡܢ ܪܘܚܩܐ ܘܠܥܒܘܕܝ ܐܬܠ ܙܕܩܐ 4  ܒܪܡ ܫܪܝܪܐܝܬ ܗܘܝ ܕܓܠܢ ܡܠܝ ܘܕܠܐ ܡܘܡ ܗܝ ܝܕܥܬܝ ܥܡܟ 5  ܗܐ ܐܠܗܐ ܥܫܝܢܐ ܠܐ ܡܣܠܐ ܠܐܝܢܐ ܕܕܟܐ ܐܝܟ ܚܠܒܐ 6  ܥܘܠܐ ܠܐ ܚܝܐ ܘܕܝܢܐ ܠܒܝܫܐ ܝܗܒ 7  ܠܐ ܓܝܪ ܥܢܕ ܙܕܝܩܐ ܡܢ ܩܕܡ ܥܝܢܘܗܝ ܡܘܬܒ ܡܠܟܐ ܥܠ ܟܘܪܣܝܐ ܘܡܬܬܪܝܡܝܢ ܠܥܠܡܝܢ 8  ܘܐܢ ܐܣܝܪܝܢ ܒܫܫܠܬܐ ܢܚܬܝܢ ܒܚܒܠܐ ܠܡܣܟܢܘܬܐ 9  ܘܢܚܘܐ ܐܢܘܢ ܥܒܕܝܗܘܢ ܘܣܟܠܘܬܗܘܢ ܥܠ ܕܐܬܓܒܪܘ 10  ܘܢܓܠܐ ܐܕܢܗܘܢ ܠܡܪܕܘܬܐ ܘܢܐܡܪ ܕܢܬܘܒܘܢ ܡܢ ܥܘܠܐ 11  ܘܢܫܡܥܘܢ ܘܢܥܒܕܘܢ ܘܢܓܡܪܘܢ ܘܝܡܝܗܘܢ ܒܛܒܬܐ ܘܫܢܝܗܘܢ ܒܒܘܣܡܐ܀ 12  ܘܐܢ ܠܐ ܢܫܡܥܘܢ ܒܐܒܕܢܐ ܢܐܙܠܘܢ ܘܢܣܘܦܘܢ ܕܠܐ ܝܕܥܬܐ 13  ܘܚܠܦܝ ܠܒܐ ܢܣܘܦܘܢ ܘܠܐ ܢܓܥܘܢ ܒܪܘܓܙܐ ܢܓܥܘܢ ܟܕ ܢܐܣܘܪ ܐܢܘܢ 14  ܘܬܡܘܬ ܢܦܫܗܘܢ ܒܥܠܝܡܘܬܐ ܘܚܝܝܗܘܢ ܒܟܦܢܐ 15  ܢܫܬܘܙܒ ܡܟܝܟܐ ܒܡܟܝܟܘܬܗ ܘܢܓܠܐ ܐܘܪܚܗܘܢ ܒܐܘܠܨܢܐ 16  ܘܐܦ ܢܫܘܙܒܟ ܡܢ ܦܘܡܐ ܕܡܥܝܩܢܐ ܘܪܘܚܬܐ ܚܠܦ ܥܩܬܐ ܘܢܬܩܢ ܦܬܘܪܐ ܟܕ ܡܠܐ ܕܘܗܢܐ 17  ܘܢܕܘܢ ܠܪܫܝܥܐ ܡܠܝܐܝܬ ܠܕܝܢܐ ܘܒܕܝܢܐ ܢܬܬܚܕܘܢ 18  ܒܚܡܬܐ ܕܩܪܒܐ ܠܐ ܢܓܪܓܟ ܘܠܐ ܢܣܢܩܟ ܥܠ ܣܓܝܐܘܬ ܦܘܪܩܢܐ 19  ܢܬܩܦ ܥܠܝܟ ܕܢܦܪܩܟ ܕܠܐ ܬܥܘܩ ܠܟ ܡܢ ܟܠ ܬܩܝܦܝ ܚܝܠܐ 20  ܘܡܢ ܕܘܚܩܐ ܕܒܠܠܝܐ ܘܢܬܠ ܥܡܡܐ ܚܠܦܝܟ ܘܐܡܘܬܐ ܚܠܦ ܢܦܫܟ 21  ܐܙܕܗܪ ܕܠܐ ܬܬܦܢܐ ܥܠ ܥܘܠܐ ܡܛܠ ܗܢܘ ܓܝܪ ܐܬܒܚܪܬ ܒܡܣܟܢܘܬܐ܀ 22  ܐܠܗܐ ܡܥܫܢ ܒܚܝܠܐ ܡܢܘ ܐܝܬ ܐܟܘܬܗ ܕܡܠܦ 23  ܡܢܘ ܦܩܕ ܥܠ ܐܘܪܚܬܐ ܘܡܢܘ ܐܡܪ ܠܗ ܕܥܒܕܬ ܥܘܠܐ 24  ܐܬܕܟܪ ܕܣܓܝܐܝܢ ܐܢܘܢ ܥܒܕܘܗܝ ܘܫܒܚܘܗܝ ܐܢܫܐ ܟܠܗܘܢ 25  ܘܒܢܝ  ܐܢܫܐ ܚܙܐܘܗܝ ܘܐܕܝܩܘ ܡܢ ܪܘܚܩܐ 26  ܗܐ ܐܠܗܐ ܬܩܝܦ ܗܘ ܘܠܐ ܡܬܝܕܥ ܘܠܡܡܢܐ ܫܢܘܗܝ ܠܝܬ ܣܘܦ 27  ܐܢ ܢܡܢܐ ܥܡܘܕܝ ܫܡܝܐ ܘܢܨܘܪ ܢܘܛܦܝ ܡܛܪܐ ܒܠܚܘܕܘܗܝ 28  ܕܡܚܬܝܢ ܫܡܝܐ ܒܙܒܢܐ ܘܪܣܢ ܥܢܢܐ ܥܠ ܒܢܝ  ܐܢܫܐ ܘܢܪܘܙܘܢ ܪܘܪܒܐܝܬ 29  ܘܡܢܘ ܢܬܒܝܢ ܘܦܪܣ ܥܢܢܐ ܡܢ ܣܘܓܐܐ ܕܡܛܠܠܗ 30  ܦܪܣ ܠܥܠ ܡܢܗܘܢ ܢܘܗܪܗ ܘܐܫܬܗ ܕܝܡܐ ܟܣܝ 31  ܡܛܠ ܕܒܗܘܢ ܢܕܘܢ ܥܡܡܐ ܘܢܬܠ ܡܐܟܘܠܬܐ ܠܣܓܝܐܐ 32  ܘܥܠ ܐܝܕܝܐ ܢܟܣܐ ܢܘܗܪܐ ܘܢܦܘܩ ܥܠܝܗܘܢ ܕܢܦܓܥܘܢ ܒܗ 33  ܢܚܘܐ ܠܪܚܡܘܗܝ ܩܢܝܢܗ ܘܐܦ ܠܥܘܠܐ 

1  ܘܐܦ ܥܠ ܗܕܐ ܢܬܬܙܝܥ ܠܒܗ ܘܢܙܘܥ ܡܢ ܕܘܟܬܗ 2  ܫܡܥܘ ܡܫܡܥ ܩܠܗ ܒܪܘܓܙܐ ܕܝܢܐ ܕܢܦܩ ܡܢ ܦܘܡܗ 3  ܬܚܝܬ ܟܠܗܘܢ ܫܡܝܐ ܢܫܒܚܘܢܗ ܘܢܘܗܪܗ ܥܠ ܟܢܦܝܗ ܕܐܪܥܐ 4  ܒܐܬܪܗ ܢܪܥܡ ܒܩܠܐ ܕܓܐܝܘܬܗ ܘܠܐ ܢܥܩܒ ܐܢܘܢ ܡܛܠ ܕܢܫܡܥܘܢ ܩܠܗ 5  ܘܢܪܥܡ ܐܠܗܐ ܒܩܠܗ ܬܕܡܪܬܐ ܥܒܕ ܘܪܘܪܒܬܐ ܘܠܐ ܡܬܝܕܥ 6  ܡܛܠ ܕܠܬܠܓܐ ܐܡܪ ܗܘܝ ܐܪܥܐ ܘܡܛܪܐ ܘܪܒܝܥܐ ܪܒܐ 7  ܒܝܕ ܟܘܠ ܐܢܫ ܚܬܡ ܕܢܘܕܥ ܠܟܘܠ ܐܢܫ ܥܒܕܘܗܝ 8  ܘܬܥܘܠ ܚܝܘܬܐ ܒܟܡܐܢܐ ܘܬܫܪܐ ܒܡܪܒܘܥܝܬܗ 9  ܡܢ ܬܘܘܢܐ ܬܐܬܐ ܟܘܟܝܬܐ ܘܡܢ ܙܪܝܦܬܐ ܩܘܪܫܐ 10  ܘܡܢ ܢܫܡܬܗ ܕܐܠܗܐ ܢܬܝܗܒ ܓܠܝܕܐ ܘܣܘܓܐܐ ܕܡܝܐ ܡܚܬ 11  ܘܪܟܝܟܐܝܬ ܡܬܡܬܚܢ ܥܢܢܐ ܘܦܪܣ ܥܢܢܐ ܕܢܘܗܪܗ 12  ܘܗܘ ܡܬܟܪܟ ܘܡܬܗܦܟ ܠܡܥܒܕ ܡܚܫܒܢ ܟܠ ܕܦܩܕ ܠܗܘܢ ܥܠ ܐܦܝ ܬܒܝܠ ܐܪܥܗ 13  ܐܢ ܠܫܠܝܛܢܐ ܘܐܢ ܠܐܪܥܐ ܘܐܢ ܠܚܣܝܕܐ ܕܡܫܬܟܚ ܒܗ܀ 14  ܨܘܬ ܗܕܐ ܐܝܘܒ ܘܫܡܥ ܘܐܬܒܝܢ ܬܕܡܪܬܗ ܕܐܠܗܐ 15  ܗܐ ܝܕܥ ܐܢܬ ܡܕܡ ܕܣܡ ܐܠܗܐ ܥܠܝܗܘܢ ܘܓܠܐ ܢܘܗܪܐ ܕܥܢܢܘܗܝ 16  ܝܕܥ ܐܢܬ ܡܦܩܐ ܕܥܢܢܐ ܘܬܕܡܪܬܐ ܕܕܠܐ ܡܘܡ ܒܐܝܕܥܬܐ 17  ܠܒܘܫܝܟ ܢܚܡܘܢ ܘܬܫܢܐ ܐܪܥܐ ܡܢ ܬܝܡܢܐ 18  ܘܬܪܩܘܥ ܥܡܗ ܠܪܩܝܥܐ ܬܩܝܦܐ ܠܡܣܡܟܘ ܐܟܚܕܐ 19  ܐܘܕܥܝܢܝ ܡܢܐ ܐܡܪ ܠܗ ܘܠܐ ܢܣܬܬܪ ܡܢ ܩܕܡ ܚܫܘܟܐ 20  ܘܐܫܬܥܐ ܠܗ ܡܕܡ ܕܐܡܪ ܘܐܢ ܢܐܡܪ ܓܒܪܐ ܢܬܒܠܥ 21  ܘܗܫܐ ܠܐ ܚܙܘ ܢܘܗܪܐ ܢܗܝܪ ܗܘ ܒܪܩܝܥܐ ܕܫܡܝܐ ܘܪܘܚܐ ܬܥܒܪ ܘܬܕܟܐ ܐܢܘܢ 22  ܡܢ ܓܪܒܝܐ ܕܗܒܐ ܢܐܬܐ ܘܡܢ ܐܠܗܐ ܢܘܗܪܐ ܚܣܝܢܐ 23  ܣܓܝ ܚܝܠܐ ܘܕܝܢܐ ܘܪܒ ܙܟܝܝܢ ܠܐ ܢܥܢܐ 24  ܡܛܠ ܗܢܐ ܢܕܚܠܘܢ ܐܢܫܝܢ ܘܢܙܘܥܘܢ ܡܢܗ ܟܠܗܘܢ ܚܟܝܡܝ ܠܒܐ܀ 

1  ܘܥܢܐ ܡܪܝܐ ܘܐܡܪ ܠܐܝܘܒ ܡܢ ܥܠܥܠܐ 2  ܡܢܘ ܗܢܐ ܕܡܬܪܥܐ ܬܪܥܝܬܐ ܒܡܠܐ ܕܠܐ ܐܝܕܥܬܐ 3  ܐܣܘܪ ܢܐ ܐܝܟ ܓܢܒܪܐ ܚܨܝܟ ܐܫܐܠܟ ܐܘܕܥܝܢܝ 4  ܐܝܟܐ ܗܘܝܬ ܟܕ ܡܬܩܢ ܗܘܝܬ ܫܬܐܣܝܗ ܕܐܪܥܐ ܚܘܢܝ ܐܢ ܝܕܥ ܐܢܬ ܒܘܝܢܐ 5  ܡܢܘ ܐܪܡܝ ܡܫܘܚܬܗ ܐܢ ܝܕܥ ܐܢܬ ܘܡܢܘ ܡܬܚ ܥܠܝܗ ܚܘܛܐ 6  ܥܠ ܡܢܐ ܩܡܘ ܥܒܪܝܗ ܐܘ ܡܢܘ ܫܕܐ ܟܐܦܐ ܒܙܘܝܬܗ 7  ܒܪܐ ܐܟܚܕܐ ܟܘܟܒܝ ܫܦܪܐ ܘܟܠܗܘܢ ܒܢܝ ܡܠܐܟܐ ܝܒܒܘ 8  ܘܣܓܪ ܬܪܥܝ ܝܡܐ ܘܐܓܝܚ ܡܢ ܡܪܒܥܐ ܘܐܦܩ 9  ܟܕ ܣܡ ܥܒܕ ܥܢܢܐ ܠܒܘܫܗ ܘܥܪܦܠܐ ܟܪܟܬܗ 10  ܘܥܒܕ ܠܗ ܩܝܡܐ ܘܥܒܕ ܬܪܥܐ ܘܣܘܟܪܐ 11  ܘܐܡܪܬ ܥܕܡܐ ܠܗܪܟܐ ܬܡܛܐ ܘܠܐ ܬܘܣܦ ܘܗܪܟܐ ܬܟܬܪ ܒܓܐܝܘܬܐ ܕܓܠܠܝܟ 12  ܡܢ ܝܘܡܝܟ ܦܩܕܬ ܠܨܦܪܐ ܝܕܥ ܐܢܬ ܐܝܕܐ ܗܝ ܕܘܟܬܗ ܕܫܦܪܐ 13  ܠܡܐܚܕ ܒܟܢܦܝܗ ܕܐܪܥܐ ܘܢܫܬܕܘܢ ܡܢܗ ܪܫܝܥܐ 14  ܢܬܗܦܟ ܐܝܟ ܛܝܢܐ ܓܘܫܡܗܘܢ ܘܢܩܘܡܘܢ ܐܝܟ ܠܒܘܫܐ 15  ܢܬܟܠܐ ܡܢ ܚܛܝܐ ܢܘܗܪܗܘܢ ܘܕܪܥܐ ܪܡܐ ܢܬܬܒܪ 16  ܥܠܬ ܠܥܘܡܩܘܗܝ ܕܝܡܐ ܘܒܫܬܐܣܘܗܝ ܕܬܗܘܡܐ ܗܠܟܬ 17  ܐܬܓܠܝܘ ܠܟ ܬܪܥܐ ܕܡܘܬܐ ܘܬܪܥܐ ܕܛܠܠܝ ܡܘܬܐ܀ 18  ܚܙܝܬ ܟܠܗ ܦܬܝܗ ܕܐܪܥܐ ܚܘܢܝ ܐܢ ܝܕܥ ܐܢܬ 19  ܒܐܝܕܐ ܐܘܪܚܐ ܫܪܐ ܢܘܗܪܐ ܘܕܘܟܬܗ ܕܚܫܘܟܐ ܐܝܕܐ ܗܝ 20  ܐܢ ܝܕܥ ܐܢܬ ܬܚܘܡܗ ܘܫܒܝܠܐ ܕܒܝܬܗ 21  ܘܐܢ ܝܕܥ ܐܢܬ ܐܡܬܝ ܐܬܝܠܕܬ ܘܡܢܝܢܐ ܕܝܘܡܝܟ ܐܢ ܣܓܝܐܝܢ 22  ܥܠܬ ܠܐܘܨܪܐ ܕܬܠܓܐ ܘܐܘܨܪܐ ܕܒܪܕܐ ܚܙܝܢ ܠܟ 23  ܕܢܛܝܪܝܢ ܠܙܒܢܐ ܕܐܘܠܨܢܐ ܘܠܝܘܡܐ ܕܬܟܬܘܫܐ ܕܩܪܒܐ 24  ܐܘ ܒܐܝܕܐ ܐܘܪܚܐ ܡܬܦܠܓ ܢܘܗܪܐ ܘܢܦܩܐ ܪܘܚܐ ܥܠ ܐܪܥܐ 25  ܘܗܘܐ ܚܙܘܐ ܘܩܠܐ 26  ܠܡܚܬܘ ܡܛܪܐ ܥܠ ܐܪܥܐ ܕܠܐ ܐܢܫ ܘܒܡܕܒܪܐ ܕܠܝܬ ܒܪܢܫ 27  ܠܡܣܒܥܘ ܟܠ ܝܥܪܐ ܘܠܡܘܥܝܘ ܡܦܩܢܐ ܕܬܕܐܐ 28  ܐܝܬ ܐܒܐ ܠܡܛܪܐ ܐܘ ܡܢܘ ܐܘܠܕ ܢܘܛܦܬܐ 29  ܘܛܠܐ ܘܓܠܝܕܐ ܡܢ ܟܪܣܐ ܕܡܢ ܢܦܩܘ ܘܩܣܕܐ ܕܫܡܝܐ ܡܢܘ ܐܘܠܕ 30  ܐܝܟ ܟܐܦܐ ܡܬܩܫܝܢ ܡܝܐ ܘܐܦܝ ܬܗܘܡܐ ܐܚܕܝܢ 31  ܐܚܕ ܐܢܬ ܒܐܦܝ ܟܝܡܐ ܐܘ ܫܒܝܠ ܓܢܒܪܐ ܚܙܝܬ 32  ܗܐ ܬܦܩ ܥܓܠܬܐ ܒܥܕܢܗ ܐܘ ܩܐܡ ܐܢܬ ܒܐܦܝ ܥܝܘܬܐ 33  ܝܕܥ ܐܢܬ ܢܡܘܣܐ ܕܫܡܝܐ ܐܘ ܣܐܡ ܐܢܬ ܢܡܘܣܐ ܒܐܪܥܐ 34  ܡܪܝܡ ܐܢܬ ܥܠ ܥܢܢܐ ܩܠܟ ܘܡܟܣܐ ܐܢܬ ܠܗܝܢ ܒܣܘܓܐܐ ܕܡܝܐ 35  ܡܫܕܪ ܐܢܬ ܒܪܩܐ ܘܐܙܠܝܢ ܘܐܡܪܝܢ ܠܟ ܕܗܐ ܩܝܡܝܢܢ 36  ܡܢܘ ܣܡ ܚܟܡܬܐ ܒܟܣܝܐ ܐܘ ܡܢܘ ܝܗܒ ܚܙܘܐ ܠܒܘܝܢܐ 37  ܡܢܘ ܡܢܐ ܥܢܢܐ ܒܚܡܬܗ ܘܥܡܘܕܝ ܫܡܝܐ ܡܢܘ ܐܩܝܡ 38  ܡܢܘ ܢܣܟ ܥܦܪܐ ܥܠ ܐܪܥܐ ܘܫܩܝܦܐ ܡܢܘ ܬܩܢ 39  ܡܢܘ ܝܗܒ ܠܐܪܝܐ ܡܐܟܘܠܬܐ ܘܢܦܫܐ ܕܐܪܝܘܬܐ ܣܒܥ 40  ܡܢܘ ܐܣܓܝ ܚܝܘܬܐ ܒܕܒܪܐ 41  ܘܡܢܘ ܝܗܒ ܠܥܘܪܒܐ ܡܐܟܘܠܬܗ ܡܛܠ ܕܒܢܘܗܝ ܠܘܬ ܐܠܗܐ ܓܥܝܢ ܘܥܝܝܦܝܢ ܡܢ  ܒܠܝ ܡܐܟܘܠܬܐ 

1  ܝܕܥ ܐܢܬ ܙܒܢܐ ܕܝܠܕܢ ܕܝܨܬܐ ܒܫܩܝܦܐ ܘܒܛܢܢ ܐܝܠܬܐ 2  ܢܛܪ ܐܢܬ ܡܢܝܢܐ ܕܝܪܚܐ ܘܝܕܥ ܐܢܬ ܙܒܢ ܡܘܠܕܗܝܢ 3  ܘܐܡܬܝ ܒܪܟܢ ܘܝܠܕܢ 4  ܘܡܬܪܒܝܢ ܒܢܝܗܝܢ ܘܡܬܚܣܠܝܢ 5  ܡܢܘ ܫܒܩ ܥܪܕܐ ܒܪ  ܚܐܪܝܢ ܘܦܠܛ ܡܢܗ ܢܝܪܐ 6  ܕܥܒܕ ܦܩܥܬܐ ܒܝܬܗ ܘܒܐܬܪܐ ܡܠܚܐ ܡܫܪܝܗ 7  ܓܚܟ ܥܠ ܣܘܓܐܐ ܕܩܘܪܝܐ ܘܠܐ ܕܚܠ ܡܢ ܩܠܐ ܕܫܠܝܛܢܐ 8  ܒܣܘܓܐܐ ܕܛܘܪܐ ܡܪܥܝܬܗ ܘܥܠ ܟܠ ܝܘܪܩ ܕܐܫ 9  ܕܠܡܐ ܡܬܛܦܝܣ ܪܝܡܐ ܕܢܦܠܚܟ ܐܘ ܕܠܡܐ ܥܠ ܐܘܪܝܟ ܒܐܬ 10  ܕܠܡܐ ܐܣܪ ܐܢܬ ܢܝܪܐ ܥܠ ܩܕܠܗ ܕܪܝܡܐ ܘܕܒܪ ܦܕܢܐ ܒܐܬܪܐ ܥܣܩܐ 11  ܡܬܬܟܠ ܐܢܬ ܥܠܘܗܝ ܕܣܓܝ ܚܝܠܗ ܘܫܒܩ ܐܢܬ ܥܠܘܗܝ ܠܐܘܬܟ 12  ܡܗܝܡܢ ܐܢܬ ܠܗ ܕܡܕܟܐ ܐܕܪܟ ܘܙܪܥܟ ܚܡܠ 13  ܟܢܦܝ ܫܒܚܝܢ ܡܬܪܘܪܒܐ ܘܛܝܣܐ ܘܐܬܝܐ ܘܡܩܢܐ 14  ܘܫܒܩܐ ܥܠ ܐܪܥܐ ܒܢܬܗ ܘܥܠ ܥܦܪܐ ܡܚܡܡܐ ܠܗܝܢ 15  ܘܐܬܢܫܝܬ ܡܛܠ ܕܪܓܠܐ ܕܛܝܪܐ ܐܝܬ ܠܗ ܘܚܝܘܬܐ ܕܐܪܥܐ ܕܝܫܐ ܠܗ 16  ܐܣܓܝܬ ܒܢܝܐ ܕܠܐ ܠܗ ܘܣܪܝܩܐܝܬ ܠܐܝܬ ܕܠܐ ܕܚܠܬܐ 17  ܡܛܠ ܕܐܣܓܝ ܐܠܗܐ ܚܟܡܬܐ ܘܠܐ ܦܠܓ ܠܗ ܒܘܝܢܐ 18  ܒܡܪܘܡܐ ܬܬܪܝܡ ܐܝܟ ܕܩܠܐ ܬܓܚܟ ܥܠ ܣܘܣܝܐ ܘܥܠ ܪܟܒܗ 19  ܝܗܒ ܐܢܬ ܠܣܘܣܝܐ ܓܢܒܪܘܬܐ ܘܡܠܒܫ ܐܢܬ ܨܘܪܗ ܙܝܢܐ 20  ܡܙܝܥ ܐܢܬ ܠܗ ܐܝܟ ܩܡܨܐ ܐܘ ܡܕܚܠ ܐܢܬ ܠܗ ܒܕܚܠܬܐ 21  ܚܦܪ ܒܥܘܡܩܐ ܘܕܐܨ ܒܙܚܠܐ ܘܢܦܩ ܠܐܘܪܥܐ ܒܙܝܢܐ 22  ܓܚܟ ܥܠ ܓܘܡܨܐ ܘܠܐ ܕܚܠ ܘܠܐ ܗܦܟ ܡܢ ܐܦܝ ܚܪܒܐ 23  ܥܠܘܗܝ ܡܫܬܒܚܐ ܩܛܪܩܐ ܘܫܠܗܒܝܬܐ ܕܪܘܡܚܐ ܘܕܢܝܙܟܐ 24  ܒܙܘܥܬܐ ܘܒܪܘܓܙܐ ܪܗܛ ܥܠ ܐܪܥܐ ܘܠܐ ܕܚܠ ܡܢ ܩܠܐ ܕܩܪܢܐ 25  ܒܩܠܐ ܐܡܪ ܐܚܢܝ ܘܡܢ ܪܘܚܩܐ ܡܪܝܚ ܩܪܒܐ ܘܡܙܝܥ ܠܪܘܪܒܢܐ ܒܨܗܠܗ 26  ܡܢ ܚܟܡܬܟ ܗܘܐ ܢܨܐ ܘܦܪܣ ܓܦܘܗܝ ܠܬܝܡܢܐ 27  ܥܠ ܡܠܬ ܦܘܡܟ ܢܬܬܪܝܡ ܢܫܪܐ ܘܡܪܝܡ ܩܢܗ ܠܫܩܝܦܐ 28  ܘܫܟܢ ܘܒܐܬ ܥܠ ܫܢܐ ܕܫܩܝܦܐ 29  ܘܡܢ ܨܝܕܗ ܡܣܬܝܒܪ ܘܠܪܘܚܩܐ ܚܝܪܢ ܥܝܢܘܗܝ 30  ܘܦܪܘܓܘܗܝ ܕܡܐ ܠܥܝܢ ܘܐܝܟܐ ܕܡܬܩܛܠ ܩܛܝܠܐ ܬܡܢ ܗܘ܀ 

1  ܘܥܢܐ ܡܪܝܐ ܘܐܡܪ ܠܐܝܘܒ 2  ܣܓܝܐܝܢ ܐܢܘܢ ܡܠܟܘܗܝ ܕܐܠܗܐ ܘܡܢ ܕܡܟܣ ܠܐܠܗܐ ܝܗܒ ܦܬܓܡܐ܀ 3  ܘܥܢܐ ܐܝܘܒ ܘܐܡܪ ܠܡܪܝܐ 4  ܒܨܪܬ ܠܝ ܡܢܐ ܐܬܝܒܟ ܣܡܬ ܐܝܕܝ ܥܠ ܦܘܡܝ 5  ܚܕܐ ܡܠܠܬ ܘܠܐ ܐܬܠ ܦܬܓܡܐ ܘܕܬܪܬܝܢ ܠܐ ܡܘܣܦ ܐܢܐ ܠܡܡܠܠܘ܀ 6  ܘܥܢܐ ܡܪܝܐ ܘܐܡܪ ܠܐܝܘܒ ܡܢ ܥܠܥܠܐ 7  ܐܣܘܪ ܢܐ ܐܝܟ ܓܢܒܪܐ ܚܨܝܟ ܐܫܐܠܟ ܐܘܕܥܝܢܝ 8  ܐܢ ܗܘ ܕܡܒܛܠ ܐܢܬ ܠܝ ܘܡܚܝܒ ܐܢܬ ܠܝ ܕܬܙܟܐ 9  ܐܝܬ ܠܟ ܕܪܥܐ ܐܝܟ ܕܐܠܗܐ ܘܪܥܡ ܐܢܬ ܒܩܠܐ ܐܟܘܬܗ 10  ܠܒܫ ܓܐܝܘܬܐ ܘܓܢܒܪܘܬܐ ܘܐܬܥܛܦ ܙܝܘܐ ܘܗܕܪܐ 11  ܘܐܫܘܕ ܚܡܬܐ ܕܪܘܓܙܟ ܘܚܙܝ ܟܠ ܕܪܡ ܣܚܘܦܝܗܝ 12  ܘܐܪܡܐ ܠܚܛܝܐ ܒܕܘܟܬܗܘܢ 13  ܘܐܟܚܕܐ ܒܥܦܪܐ ܛܡܘܪ ܐܢܘܢ ܘܐܦܝܗܘܢ ܚܒܘܫ ܒܕܚܝܚܐ 14  ܘܐܦ ܐܢܐ ܐܫܒܚܟ ܡܐ ܕܦܪܩܬܟ ܝܡܝܢܟ 15  ܗܐ ܒܗܡܘܬ ܕܥܒܕܬ ܥܡܟ ܥܡܝܪܐ ܐܝܟ ܬܘܪܐ ܐܟܠ 16  ܘܥܘܫܢܗ ܒܣܬܪܗ 17  ܙܩܦ ܕܘܢܒܗ ܐܝܟ ܐܪܙܐ ܘܙܩܝܦܝܢ ܓܝܕܐ ܕܦܘܚܕܘܗܝ 18  ܓܪܡܘܗܝ ܥܫܝܢܝܢ ܐܝܟ ܢܚܫܐ ܘܐܝܟ ܦܪܙܠܐ 19  ܗܘܝܘ ܪܝܫ ܟܘܠܗܝܢ ܒܪܝܬܗ ܕܐܠܗܐ ܕܥܒܕܗ ܕܢܥܒܕ ܩܪܒܐ 20  ܘܣܘܓܐܐ ܕܛܘܪܐ ܫܩܝܠܝܢ ܠܗ ܘܟܠܗ ܚܝܘܬܐ ܕܕܒܪܐ 21  ܬܚܝܬ ܛܠܠܗ ܕܡܟܐ ܘܒܣܬܪܐ ܕܩܢܝܐ ܪܒܥ 22  ܟܪܝܟܝܢ ܠܗ ܛܠܠܐ ܘܟܪܝܟܝܢ ܠܗ ܥܘܪܒܐ ܕܢܚܠܐ 23  ܐܢ ܫܘܪ ܢܗܪܐ ܠܐ ܙܐܥ ܘܬܟܝܠ ܕܢܣܟ ܠܗ ܝܘܪܕܢܢ ܠܦܘܡܗ 24  ܒܥܢܢܘܗܝ ܢܣܒܝܘܗܝ ܘܒܡܨܝܕܬܐ ܢܬܬܚܕ 25  ܬܐܚܕܝܘܗܝ ܠܬܢܝܢܐ ܒܡܨܝܕܬܐ ܒܚܒܠܐ ܬܐܚܕܝܘܗܝ ܒܠܫܢܗ 26  ܪܡܐ ܐܢܬ ܦܓܘܕܬܐ ܒܦܘܡܗ ܘܢܩܒ ܐܢܬ ܦܟܗ ܒܫܘܪܗ 27  ܘܐܢ ܡܣܓܐ ܒܥܐ ܡܢܟ ܘܐܡܪ ܠܟ ܕܪܟܝܟܢ 28  ܡܫܪ ܥܡܟ ܩܝܡܐ ܐܘ ܡܢܐ ܐܢܬ ܠܗ ܥܒܕܐ ܠܥܠܡ 29  ܓܚܟ ܐܢܬ ܥܠܘܗܝ ܐܝܟ ܨܦܪܐ ܘܢܛܪ ܐܢܬ ܠܗ ܠܝܘܡܝ ܥܠܝܡܘܬܟ 30  ܫܘܬܦܐ ܢܬܟܢܫܘܢ ܥܠܘܗܝ ܘܢܦܠܓܘܢܗ ܒܝܬ ܣܓܝܐܐ 31  ܡܠܐ ܐܢܬ ܡܫܟܗ ܒܣܪܐ ܘܪܝܫܗ ܒܛܠܠܐ ܕܢܘܪܐ 32  ܣܝܡ ܥܠܘܗܝ ܐܝܕܟ ܘܕܘܟܪܢܐ ܕܩܪܒܐ ܠܐ ܬܘܣܦ 

  

  41
1  ܗܐ ܫܪܝܐ ܪܓܠܟ ܘܐܦ ܐܠܗܐ ܡܪܪܬܗ ܢܫܩܘܠ 2  ܠܐ ܢܪܚܩ ܟܕ ܢܬܬܥܝܪ ܘܡܢܘ ܕܩܕܡܝ ܢܩܘܡ 3  ܡܢܘ ܩܕܡܢܝ ܕܐܫܠܡ ܬܚܝܬ ܟܘܠ ܫܡܝܐ ܕܝܠܝ ܗܘ 4  ܘܠܐ ܐܫܬܘܩ ܒܚܘܣܢܗ ܘܒܓܝܕܐ ܕܓܢܒܪܘܬܗ 5  ܡܢ ܓܠܝ ܐܦܝ ܠܒܘܫܗ ܘܡܐ ܕܢܦܠܐ ܡܨܝܕܬܐ ܡܢܘ ܐܬܐ 6  ܬܪܥܐ ܕܦܘܡܗ ܡܢܘ ܦܬܚ ܕܘܪܐ  ܕܫܢܘܗܝ ܕܚܠܬܐ 7  ܕܒܢܚܠܐ ܦܘܡܗ ܨܪܝܪ ܘܐܣܝܪ ܘܚܬܝܡ 8  ܚܕ ܠܚܕ ܩܪܝܒܝܢ ܘܪܘܚܐ ܠܐ ܥܐܠܐ ܒܝܢܬܗܘܢ 9  ܚܕ ܠܚܕ ܢܩܝܦܝܢ ܘܐܚܝܕܝܢ ܘܠܐ ܡܬܦܪܩܝܢ 10  ܘܚܙܝܬܗ ܡܠܝܢ ܢܘܗܪܐ ܘܥܝܢܘܗܝ ܐܝܟ ܙܠܝܩܝ ܫܦܪܐ 11  ܘܢܦܩܝܢ ܡܢ ܦܘܡܗ ܠܡܦܐܕܐ ܐܝܟ ܓܘܡܪܐ ܕܢܘܪܐ ܘܐܝܟ ܫܒܝܒܝ ܢܘܪܐ ܡܬܠܗܛܝܢ 12  ܡܢ ܢܚܝܪܘܗܝ ܢܦܩ ܬܢܢܐ ܐܝܟ ܕܘܪܬܐ ܕܩܕܣܐ ܕܡܫܬܓܪ 13  ܢܦܫܗ ܓܘܡܪܝܢ ܬܠܗܛ ܘܫܠܗܒܝܢ ܢܦܩܢ ܡܢ ܦܘܡܗ 14  ܒܨܘܪܗ ܒܐܬ ܥܘܫܢܐ ܘܩܕܡܘܗܝ ܬܕܘܨ ܕܚܠܬܐ 15  ܫܒܝܚ ܒܣܪܗ ܘܫܡܝܢ ܘܡܣܬܡܟ ܘܠܐ ܙܐܥ 16  ܠܒܗ ܢܣܝܟ ܐܝܟ ܟܐܦܐ ܘܡܫܪܪ ܐܝܟ ܨܘܢܡܐ 17  ܡܢ ܕܚܠܬܗ ܢܙܘܥܘܢ ܬܩܝܦܝܢ ܘܕܡܫܪܪܝܢ ܢܬܡܟܟܘܢ 18  ܬܪܥܐ ܕܚܒܪܐ ܕܠܐ ܡܫܟܚ ܠܡܩܡ ܡܪܢܝܬܐ ܕܪܘܪܒܢܐ ܫܩܠ 19  ܦܪܙܠܐ ܐܝܟ ܬܒܢܐ ܚܫܝܒ ܠܗ ܘܢܚܫܐ ܐܝܟ ܩܝܣܐ ܕܢܦܠܐ ܒܗ ܒܠܛܝܬܐ 20  ܠܐ ܥܪܩ ܡܢ ܩܫܬܐ ܘܐܝܟ ܓܠܐ ܚܫܝܒܢ ܠܗ ܟܐܦܐ ܕܩܠܥܐ 21  ܓܚܟ ܥܠ ܢܝܙܟܐ 24  ܘܐܝܟ ܝܒܫܐ ܚܫܝܒ ܠܗ ܬܗܘܡܐ 25  ܘܚܝܠܗ ܥܠ ܥܦܪܐ ܡܗܠܟ ܕܥܒܕ ܠܐܒܕܢܐ 26  ܟܘܠ ܕܪܡ ܕܚܙܐ ܘܗܘܐ ܡܠܟܐ ܥܠ ܟܠܗ ܪܚܫܐ܀܀ 

1  ܘܥܢܐ ܐܝܘܒ ܘܐܡܪ ܠܡܪܝܐ 2  ܝܕܥ ܐܢܐ ܕܗܠܝܢ ܟܠܗܝܢ ܡܨܐ ܐܢܬ ܚܝܠܐ ܠܡܥܒܕ ܘܠܐ ܡܬܛܫܝܐ ܡܢܟ ܬܪܥܝܬܐ 3  ܡܢܘ ܗܢܐ ܕܡܬܪܥܐ ܬܪܥܝܬܐ ܒܡܠܐ ܕܠܐ ܐܝܕܥܬܐ ܡܛܠ ܗܢܐ ܚܘܝܬܢܝ ܕܠܐ ܐܬܒܝܢܬ ܘܠܐ ܝܕܥܬ ܕܪܘܪܒܢ ܡܢܝ 4  ܫܡܥܝܢܝ ܘܐܢܐ ܐܡܠܠ ܐܫܐܠܟ ܐܘܕܥܝܢܝ 5  ܠܫܡܥܐ ܗܘ ܕܐܕܢܐ ܫܡܥܬܟ ܘܗܫܐ ܥܝܢܝ ܗܐ ܚܙܬܟ 6  ܡܛܠ ܗܢܐ ܐܫܬܘܩ ܘܐܬܢܚܡ ܥܠ ܥܦܪܐ ܘܥܠ ܩܛܡܐ܀ 7  ܘܗܘܐ ܡܢ ܒܬܪ ܕܡܠܠ ܡܪܝܐ ܦܬܓܡܐ ܗܠܝܢ ܥܡ ܐܝܘܒ ܐܡܪ ܡܪܝܐ ܠܐܠܝܦܙ ܬܝܡܢܝܐ ܐܬܚܡܬ ܪܘܓܙܝ ܥܠܝܟ ܘܥܠ ܬܪܝܢ ܚܒܪܝܟ ܡܛܘܠ ܕܠܐ ܐܡܪܬܘܢ ܩܕܡܝ ܟܐܢܘܬܐ ܐܝܟ ܥܒܕܝ ܐܝܘܒ 8  ܗܫܐ ܣܒܘ ܠܟܘܢ ܫܒܥܐ ܬܘܪܝܢ ܘܫܒܥܐ ܕܟܪܝܢ ܘܙܠܘ ܠܘܬ ܥܒܕܝ ܐܝܘܒ ܘܢܣܩ ܩܘܪܒܢܐ ܚܠܦܝܟܘܢ ܘܥܒܕܝ ܐܝܘܒ ܢܨܠܐ ܥܠܝܟܘܢ ܘܐܥܒܕ ܒܐܦܘܗܝ ܕܠܐ ܐܥܒܕܟܘܢ ܒܩܠܠܐ ܡܛܠ ܕܠܐ ܐܡܪܬܘܢ ܩܕܡܝ ܟܐܢܘܬܐ ܐܝܟ ܥܒܕܝ ܐܝܘܒ܀ 9  ܘܐܙܠܘ ܐܠܝܦܙ ܬܝܡܢܝܐ ܘܒܠܕܕ ܫܘܚܝܐ ܘܨܘܦܪ ܢܥܡܬܝܐ ܘܥܒܕܘ ܐܝܟ ܕܐܡܪ ܠܗܘܢ ܡܪܝܐ ܘܥܒܕ ܡܪܝܐ ܒܐܦܘܗܝ ܕܐܝܘܒ 10  ܘܡܪܝܐ ܐܗܦܟ ܫܒܝܬܗ ܕܐܝܘܒ ܟܕ ܡܨܠܐ ܗܘܐ ܥܠ ܪܚܡܘܗܝ ܘܐܘܣܦ ܡܪܝܐ ܥܠ ܟܠܡܕܡ ܕܐܝܬ ܗܘܐ ܠܗ ܠܐܝܘܒ ܐܥܦܐ 11  ܘܐܬܘ ܠܘܬܗ ܟܠܗܘܢ ܐܚܘܗܝ ܘܐܚܘܬܗ ܘܟܘܠ ܕܝܕܥܝܢ ܗܘܘ ܠܗ ܡܢ ܩܕܝܡ ܘܐܟܠܘ ܠܚܡܐ ܥܡܗ ܒܒܝܬܗ ܕܐܟܪܝܘ ܗܘܘ ܥܠܘܗܝ ܘܒܝܐܘܗܝ ܡܢ ܟܠܗܝܢ ܒܝܫܬܐ ܕܐܝܬܝ ܡܪܝܐ ܥܠܘܗܝ ܘܝܗܒܘ ܠܗ ܓܒܪ ܚܕܐ ܢܩܝܐ ܘܚܕ ܚܕ ܩܕܫܐ ܕܕܗܒܐ 12  ܘܡܪܝܐ ܒܪܟ ܐܚܪܝܬܗ ܕܐܝܘܒ ܛܒ ܡܢ ܩܕܡܝܬܗ ܘܗܘܘ ܠܗ ܐܪܒܬܥܣܪ ܐܠܦܝܢ ܥܢܐ ܘܫܬܐ ܐܠܦܝܢ ܓܡܠܐ ܘܐܠܦ ܦܕܢܝܢ ܕܬܘܪܐ ܘܐܠܦ ܐܬܢܝܢ 13  ܘܗܘܘ ܠܗ ܫܒܥܐ ܒܢܝܢ ܘܬܠܬ ܒܢܢ 14  ܘܩܪܐ ܫܡܗ ܕܚܕܐ ܡܢܗܝܢ ܐܝܡܡܐ ܘܫܡܐ ܕܬܪܬܝܢ ܩܨܘܥܐ ܘܫܡܐ ܕܬܠܬ ܩܪܢܦܘܟ 15  ܘܠܐ ܐܫܬܟܚ ܢܫܐ ܕܫܦܝܪܢ ܐܝܟ ܒܢܬܗ ܕܐܝܘܒ ܒܟܠܗ ܐܪܥܐ ܘܝܗܒ ܠܗܝܢ ܐܒܘܗܝܢ ܝܘܪܬܢܐ ܥܡ ܐܚܝܗܝܢ 16  ܘܚܝܐ ܐܝܘܒ ܡܢ ܒܬܪ ܗܝܕܝܢ ܡܐܐ ܘܐܪܒܥܝܢ ܫܢܝܢ ܘܚܙܐ ܒܢܘܗܝ ܘܒܢܝ ܒܢܘܗܝ ܥܠ ܐܪܒܥܐ ܕܪܝܢ 17  ܣܐܒ ܐܝܘܒ ܘܣܒܥ ܝܘܡܬܗ ܘܡܝܬ܀ 

9999  ܫܠܡ ܟܬܒܐ ܕܐܝܘܒ ܙܕܝܩܐ 

